
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШИЛ

	Эл толилуулан буй өгүүллэг болбол, тухайлсан нэгэн үйл явдлыг өгүүлэхээс бүхэл бүтэн нэгэн үеийг үзүүлж, XVI зууны хоёрдугаар хагасын оросын нийгэмлэгийн боловсрол хэр байдал, зан заншил, шүтлэгийн зүйл, бодох ухаарах зүйлийг нь үзүүлэхийг гол болгосон билээ.

	Гол төлөвт нь түүхийн үнэн байдлыг дагавч, зохиогчийн бие, түүхэн чухалгүй зарим нэг тодорхойлон үзүүлэх зүйлд баахан өөр болгосон зүйл бийг тухайлбал, Вяземскийг, мөн хоёр Басмановыг үнэн хэрэг дээр 1570 онд цаазаар аваачсаныг өгүүлэх зүйлээ товчлохын учир 1565 онд болсноор бичлээ. Ингэж он цаг зөрүүтэй болгосныг асар үл буруушаах болов уу? Учир нь, Сильвестер Адашев хоёрын бууран унаснаас хойш тоо томшгүй олон хүнийг цаазаар аваачсан явдал, Иваны зан чанар ямар байсныг тодорхойлоход чухал боловч, хэрэг явдлын байдал үргэлжлэлд нэг их нөлөө холбогдолгүйг бодвол, он зөрүү хэмээн онц буруушаахгүй буй заа.

	Тэр үеийн харгис муухайн тухай гэвэл, зохиогчийн бие, тэр үеийн үнэн байдлаас арай дутуу татуу үзүүлэхийг хичээсэн учир нь болбол, уншигчийн сэтгэл санааг нэгэнд бодож, бас урлагийг дээдлэн үзэх тул, тэр муухай юмыг бүрхэгдүүлсхийн үзүүлсэн болно. Чингэвч, үнэнээ өчихөд, уг тулгар бичгийн зүйлийг уншин судлах үес, үзэж байсан судраа алдан унагаж, тэмдэглэн бичиж байсан үзгээ чулуудаж, сэтгэл хорсдог байсан нь, тийм муухай харгис Дөтгөөр Иван хаан байсан нь юутай булай юм бэ гэхээс, тийм хүнийг огт хорсон жигшихгүй байсан тийм олон нийт, тийм нийгэмлэг байсан нь даанч дээ гэж хорссон хэрэг билээ. Чингээд, сэтгэл хорсон гутарч, жигшин зэвүүцэх нь үл тасрах тул, туульсын чанарт төв зохиолд нэгэн тийш хэлбийхгүйгээр уг байдлыг үзүүлбэл зохих тэгш үзэл барихад тун хэцүү санагдсаар, арга буюу арав илүү жилийн өмнө эхэлсэн энэ романыг гагцхүү энэ жил чүү чамай зориглон дуусгасан болно. Учир байдал иймд уншигч авгай, зохиолын уг найруулга жигдгүй, хөл алдсан газрыг алдалгүй танин мэдэхдээ, учир байдал нь ийм болсныг анзааран уучлах болов уу?

	Төгсгөлд өгүүлэх нь, зохиогчийн бие, дэд зэргийн түүхэн үйл явдлыг сэтгэлийнхээ аяст нийлүүлсхийсэн зүйл буй аваас, тэгэх тусмаа хүний зан байдал болон, ард олны аж төрөх ёс, эртний судлалын зүйлтэй холбогдол бүхий юманд нэн ч нарийн нягт, үнэн мөнөөр бичихийг хичээснээ дурдах нь зүйтэй болов уу хэмээн санамуу.

	Чингээд, хэрэв дүрслэн үзүүлсэн тэр цаг үеийн байдлыг тодрууланхан босгож чадсан аваас, хүчин зүтгэснээ талаар болоогүй гэж, нэгэнт зорин мэрийсэндээ хүрлээ гэж бодох болно.

	 

	(1862 он)


At nunc patiencia servilis tantumque sanguinis domimperditum fatigent aninium et moe- stitia restringunt, neque aliam defensionem ab iis, quibus ista nosccntur, exegerim, quam ne oderin tam segniter pereuntes.

	Tacitus, Annales. Liber XVI.

	 

	 

	Үүнд боолын хүлцэнгүй, асгаруулсан өчнөөн их цус нь сэтгэл чилээн гуньхруулна. Ингэж тун ч ажиг хэнэггүй амин үрэгдэгсдийг бүү жигших болоосой хэмээн хүсэхээс өөр зөвтгөл надад үгүй буюу.

	Тацитус, Судар, дэвтэр XVI.



	
1 ДҮГЭЭР БҮЛЭГ : ЭТГЭЭДЧИН

	Христосын номын ёсоор бол, Эзэн Тэнгэр дэлхий бий болгосон цагаас долоон мянга далан гурван жил болсон буюу одоогийн он тоолдог билгийн улирлаар 1567 оны зургаан сарын 23-ны зуны нэгэн халуун өдөр залуу сайн1 Мөнгөн ноён Романы Никита гэгчийн бие, хазаар морьтой аялан явсаар Медведевка гэдэг Баавгайт хэмээх тосгонд, Москвагаас гучаад модны хяраатай түүнээ ойр хүрч ирэвэй.

	Хойноос нь дагасан хуяг цэрэг, боолчууд нь дагалдан явжээ.

	Ноён, Литвад бүтэн таван жил болсон хүн байжээ. Василийн Иван хаан, түүнийг Жигимонт вантай дайн хийсний эцэст олон жилийн эв найрамдлын гэрээ хийж, үсэг зур гэж явуулсан байжээ. Тэгтэл, тэр удаа хаан, зохих хүнээ сонгон явуулж чадсангүй. Романы Никита ноён, улс орныхоо эрх ашгийг шургуу хамгаалж байсныг нь үзвэл, хэлэлцээ хийхэд хамгийн тохирох хүн гэж бодож болох боловч, Мөнгөн ноёны зан араншин нь гэрээ хэлэлцээр хийхэд таарамжгүй хүн байж, элчин сайдын нарийн ухаан хэрэглэхийг хүсэхгүй, шууд л тогтох юмаа ний нуугүй, илэн далангүй хэлэлцэнэ гээд, дагалдсан түшмэдээ энэ тэр нарийн далд үг ухаан бүү хэрэглэгтүй гэж шахдаг байжээ. Чингээд, вангийн олон зөвлөх түшмэл нь, бууж өгмөөр байснаа, ноёны цагаан шулуун санаатайг нь мэдэж аваад, оросын сул талыг нь ноёны амнаас сэдэвлэж авангуут, нэхэх шахах юмаа нэмэн өсгөсөнд ноёны уур хилэн бадарч, тэвчээр алдаад, чуулган дунд ширээгээ тачигнатал шааж, гарын үсэг зурахад бэлдсэн батлах гэрээ бичгийг урж тастаад, та нар, вантай мантайгаа урваач шарваач яасан улс вэ? Би та нартай шударга үнэн ёс барин хэлэлцэж байна. Та нар тэгэхэд намайг элдвээр залилан мэхлэх гэдэг яаж байгаа тань тэр вэ? Ингэдэг юм биш! гэж аашилж орхисон нь, урдын хэлэлцсэнээр нийлэн тогтож байсан бүх хэлэлцээг агшин зуур биш болгочихжээ. Уурлаж уцаарлаад хэрэг ийм болгосонд Мөнгөн ноён, эзэн хааны өмнө ялтай болоход хүрсэн байлаа. Азаар нь тэр өдөр Москвагаас эвсэхийг хэлэлцэх хэрэггүй, дайнаа үргэлжил гэсэн зарлиг ирсэн тул, Мөнгөн ноён машид баярлан, Вильнюс хотоос мордож, хилэн хувцсаа гялалзсан бэгтэр хуягаар солиод, литва нарыг хаа л дайралдсан газар сөнөөн байлдаж, хэлэлцээ хийх албанаас алалдан байлдах албанд илүүтэй чадлаа гарган үзүүлсэнд орос литва хүн, түүний эр чадлыг сүртэйгээр бадруулан хэлэлцэх боллоо.

	Тэр ноёны байдал нь зан авирынхаа шинжтэй тун зохилдож үзэсгэлэнт гэхээс аятайхан гэмээр царай байдал нь цагаан санаатай, илэн далангүй шударгуу байдал нь онц тодорхой үзэгдэн, хар сормуустай бор ногоон нүдэнд нь ажигч хүн анзааран шинжвэл, шийдвэртэйхэн хөдлөх цагт яадаг ийдэг билээ гэж агшин зуур ч тээнэгэлзэхгүй ер бусын бөгөөд өөрийн эрхгүй эр шууд зоригтой шийдэмгийн байдал бүхийг ажиглах асан даг. Хөмсөг нь баахан тэгшгүй арвайсан байдал нь, бодох сэтгэхдээ баахан дэс даралдаагүй, замбараа муутай шиг байдал шинжийг үзүүлэх ажээ. Чингэвч, уруул амны байдал, зөөлөн эелдэг боловч, сүрхий чигчийн шинжтэй тул, юунд ч хэлбийхгүй шударга батыг илтгэн, инээмсэглэх байдал нь, хүүхэд шиг цагаан бөгөөд эрээгүй шулуун сэтгэлийн шинжтэйн тул, тэр байдлаар үзвээс, ануухан эр юм уу даа? гэж зарим нэгэн хүн бодмоор байдалтай боловч, зүс царайн байдалд шулуун чигч эрхэмсэг байдал төгөлдөр байгаа нь, ухаанаараа учрыг нь олохгүй газар сэтгэлээрээ ёс журмыг алдахгүй хүн гэдгийг нь тодруулан үзүүлэх анам. Ер нь нийт шинж байдлыг нь ажиглаваас, амь бие хайргүй, эрэлхэг шийдэмгийг хэрэглэх явдалд энэ хүнд батад итгэн найдаж болох юм байна гэж хүний сэтгэл татам шинж байдалтай бөгөөд, нягталбал, харин, хэрэг явдлаа урьдаас бодон боловсруулж нямбайлах юманд л таарахгүй, нарийн хэтийн бодол гаргах зүйлд арай тэнцэхгүй эр байна гэдгийн шинжтэй тийм хүн ажээ.

	Мөнгөн ноёны нас сүүдэр гэвэл, хорин таваад насны хэртэй, нуруу дунд зэрэг, дал мөр өргөн, бэлхүүс нарийн. Өтгөн хонгор үс нь наранд гандсан царайнаас нь арай шар бөгөөд, хар хөмсөг, хар сормууснаас нь эрс тэс ялгаран үзэгдэх анам. Битүү сахал нь толгойн үснээс арай бараандуу бөгөөд, уруул эрүүг нь бүрхжээ.

	Ноён нутагтаа буцаж яваа нь сэтгэл тэнүүн, дотор уудам. Тэнгэрийн өдөр маш цэлмэг сайхан, нарны гэрэл гиймэл тул түмэн бодис нэн сэргэлэн сайхан үзэгдэж, цэцгийн өнгө улам хурц, тэнгэрийн өнгө улам хөх, алс хол зэргэлгээ мяралзаж, дотор онгойж, тэнүүн сайхан болоод, навч бүрийн нахилзах, өвс бүрийн найгалзахад, өөрийн бие чингэж нахилзан найгаж байгаа мэт таатай санагдах сайхан өдрийн нэгэн нь болжээ.

	Зургаан сарын тэр өдөр маш таатай сайхан нь, таван жил Литва газар суусан ноёнд улам ч аятайхан санагдаж, ой тал газрын байдал, цөм Орос нутгийн шинжтэй нь бүр ч сайхан санагдах ажээ.

	Романы Никита ноён, залуу Иван буюу бас Йохан гэдэг хаанд гоёч зусар сэтгэлгүй үнэн голоосоо хичээнгүйлэн явдаг байжээ. Тангараг өгснөө ширхэгчлэн дагаж, эзэн хааныхаа төлөө зүтгэдэг чин санааг нь юу ч гуйвуулж үл чадах ажээ. Бие сэтгэл нь төрсөн нутгийн зүг хэдий тэмүүлэвч, Москвагийн барааг нь харалгүй, хамаатан садантайгаа уулзалгүйгээр Литвын зүг буц гэсэн зарлиг ирвэл, үг дуугүй мориныхоо жолоо залж, дахин дайн тулаанд урьдын адил чин зоригтой байлдан явах асанж. Гэвч тийм шударга журамт хүн, ганц түүний төдийгөөр зогсохгүй, орос хүн бүхэн, Йохан хаандаа2 улс даяараа элэгтэй байжээ. Тэр хааны төр барих болсонд маш шударга учир, Орос улс даяарт энх жаргалын цаг ирсэн мэт санагдаж, гэлэнгүүд, судар түүх сөхөн үзэхдээ, Йохан хаантай тэнцэм хаан огт гараагүй гэлцдэг байжээ.

	Мөнгөн ноён, бараа бологсодтойгоо тэр нэгэн тосгонд хүрээгүй явтлаа, цэнгэх дууны чимээ сонсоод айлын захад ойртон очтол, тосгон даяараа найр наадам хийж байгааг үзэв. Гудамжны аманд охид хөвүүд хоёр талаас нэг нэг хүрээлэн бүжих талцаа зохиож, хоёр бүжих хүрээ тус бүр, эрээн манжилга зүүн чимсэн нэг нэг зулзаган хус бариад, охид хөвгүүд, цөм толгойдоо ногоон найлзуур сүлжсэн эрх зүүж, хоёр талцаа хүрээ нь, нэг дуугаа нийлүүлэн дуулж, нэг талцаж, тал талаасаа асуух хариулах үг дуулан, тоглоом шогийн үгээр хороо маажилцан наргиж байв. Дууны завсраар охид хангинан инээцгээж, олны дунд хөвүүдийн өнгө өнгийн цамц нүдэнд таатай сайхан алаглаж харагдах ажээ. Олон тагтаа сүрэг сүргээрээ нэг байшингийн дээврээс нөгөө байшингийн дээвэр дээр нисэн бууцгааж, хамаг хөдлөх л юм бүхэн хөдөлцгөөж, шашин амьтан цэнгэж байв гэнэ ээ.

	Гацааны захад ноёны өвгөн хөтөч нь дөрөө зэрэгцэн хүрч ирээд, баяглан: ноёны зүг өгүүлрүүн:

	— Рашаанч хутагтай Аграфенын дүйцэн өдрийг олон даяараа хөөрхий, ингэж сайхнаар баяр цэнгэл болон өнгөрүүлж байгаа юм байна шүү! Ноёнтоон, бид ч гэсэн, энд бууж амсхийвэл яана даа? Морь унаа эцэсхийж, бидний гэдэс ч гэсэн арандаа наалдаж байх шив дээ. Сав дүүрэн бол, санаа амар гэдэг шүү дээ. Яах вэ, ноёнтоон? гэхэд нь,

	— Москва одоо ойртож байгаа юм биш үү дээ? гэж, баахан сууж саатах дургүй байдалтай байхад нь, өвгөн хөтөч:

	— Ээ, ноён минь, Москва ойртож байна гэж өнөөдөр лав таван удаа айлдсан шүү. Нутгийн улс эндээс Москва хүртэл лав дөчөөд газар бий гэж эс хэл лүү? Морь маань явахаа байлаа. Бууж амруулах тушаалаа буулга даа! гэхэд нь,

	— За яах вэ, тийм юм бол, бууж амарцгаа! гэтэл, хөтөч өвгөн, дагасан цэргийн зүг:

	— Хөөе, та нар буун харайж, бушуухан тогоо тулгаа зэхэж, галлацгаа! гэлээ.

	Ноёныг дагасан цэргийн эрс, хамжлага боол цөм, тэр Михеич гэдэг өвгөн хөтчийн захиргаанд явдаг тул, тэр тушаал сонсонгуут мориноосоо бууцгааж, ачаагаа буулгав. Ноён бас буугаад, аян албандаа хэрэглэдэг хуягаа тайлсанд, цагаан яст хүн ирэв гэж олон залуус наадам хийж байснаа зогсоцгоож, өтгөс, орос ёсоор малгайгаа аван ёсолцгоож, чив чимээгүй болоод, найр цэнгэлээ хийдэг нь зөв үү, байдаг нь зөв үү? гэж шийдэж ядан, дэмий л өөд өөдөөсөө харцгаан зогсоход нь Мөнгөн овогт Никита Романович ноён, олны зүг маш эелдгээр өгүүлрүүн:

	— Нутгийн ах дүүс нар, биднээс бүү зовогтун. Өвгөдийн үгэнд начинд шонхор саад болдоггүй гэдэг шүү дээ! гэхэд нь нэг өвгөн тариачин хариулж, ээ дээ, гялайлаа тэгвэл бид чинь, Хан яст гэж хар яст биднийгээ эс голбол, энэ байшингийн хаяавч шороон дээр сандайлан суугтун. Амсдаг бол тань амтат бал дарсаа барьсу. Тогтоон соёрх! гээд, эргэж охидын зүг хандан, тэнэг тануус, айж ичдэг тань юу вэ? Ноён хүн бараа бологсодтойгоо морилж явна. Этгээдчин муусайн дайсан биш! гээд, ноёны зүг хандаж, Орос газар этгээдчин бий болсноос хойш, хөдөөгийн бид, юм бүхнээс айж ичдэг болж буурай бидэнд орох хоргодох газар олдохгүй болж ирлээв шүү! Баяр цэнгэлийн өдөр, дүйцэн өдөр ч гэсэн, чимхэж идэж, шивнэж хэлэлцэх ийм цаг болчихлоо шүү! Уусан ч гүйцэд ууж чадахгүй, уулгасан ч эргэж харах болгоомжлохгүй бол, горьгүй болсон шүү! Зүв зүгээр байж байтал, гай газар дороос гэж өнөөдүүл дайран орж ирэх боллоо! гэхэд нь Мөнгөн ноён гайхаж,

	— Ямар этгээдчин, юуны этгээдчин гээд байна та нар? гэхэд нь,

	— Ээ дээ, юуныхийг нь ч бүү мэд! Эзэн хааны дэргэдийн улс л гэдэг шүү дээ. Бид эзний шадар улс, этгээдчин! Та нар бол, нутагчин! Бид та нарыг тонох талах, та нар бидэнд сөгдөн мөргөж, хүлцэн тэсвэрлэх ёстой улс. Хааны зарлиг юм шүү! гэдэг юм гэхэд нь Мөнгөн ноён уурлаж,

	— Ард түмнийг тонон талах зарлиг хаан буулгасан гэж юу хэлж байгаа юм бэ? Ямар муухай улс вэ? Ямар тийм улс байдаг юм бэ? Та нар тэднийг барин хүлээд авахыг яасан юм бэ, тэр муу дээрэмчнийг? гэхэд,

	— Этгээдчин тэднийг яаж тэгж болох вэ? Ээ, ноён, та, этгээдчинийг мэдэхгүй, лав хол газрын хүн байгаа юм байна. Өөдөөс нь эсэргүүцэж яаж болох вэ? Саявтар арван этгээдчин, тэр нэг, хаалга түгжээстэй байгаа Михайлов Степан гэдгийнд хүрч ирээд, Степан нь тариаландаа гараад эзгүй байхад нь, эмгэнээс нь ийм ч юм өг, тийм ч юм өг! гэж шалж шахаад, идээ унд тавиулаад, адаг сүүлд нь мөнгөө гарга! гэжээ. Эмгэн уйлаад, аргагүй шахуулахдаа, авдраа нээгээд даавуунд ороосон хоёр зоос гаргаж, авбал ав, амь л өршөө! гэж уйлан бархирахад, бага гэж чамлаад, нэг этгээдчин, тэр эмгэнийг чамархайг нь хага цохин унагасанд, эмгэн ухаангүй ойчоод өгчээ! Степан тарианаас хүрээд ирэхэд эмгэн нь чамархайгаа хага цохиулаад хэвтэж байжээ. Хааны албаны тэр улсыг, та нар ч яасан ёс ёр мэдэхгүй улс вэ? Үхэхэд тань, авс чинь ёроол ч үгүй, таг ч үгүй болог! гэж гэнэ. Цаадуул нь, Степаныг барьж аваад, хүзүүнд нь олс эгэлдэргэж, хаалганы нуруу модноос дүүжлэн алчихжээ! гэж ярив.

	Никита Романович гэдэг Мөнгөн ноён, уур хилэн бадарч, тэсэж ядан хорсоод,

	— Москвагийн хаяанд эзэн хааны дардан их зам дээр тариачин ардыг тийм дээрэмчин зовоон алж талдаг ийм ёс байх гэж, танай зуутан дарга нар юугаа харж суудаг юм бэ? Тийм хулгайг биеэ хааны албаны улс гэж явахад нь юунд өнгөрүүлдэг юм бэ? гэлээ.

	— Үгүй, тэд чинь биеэ эзэн хааны албаны этгээдчин, бид юу ч хийсэн, манай дурын хэрэг. Та нар муу хар нутагчин! гэж явдаг улс. Бас даргатай. Хогийн шүүр, нохойн толгой тэмдэгтэй явдаг юм. Хааны албаны л улс байх! гэж тариачин эрийн хэлэхэд, ноён ундууцаж,

	— Мал, чи тэр хулгайг хааны албаны хүн гэж битгий хэл! гээд дотроо гайхан сэтгэрүүн, — Тусгай тэмдэг хэрэглэдэг. Этгээдчин гэдэг. Юу гэсэн учиртай үг вэ? Ямар улс ингэдэг юм бол! Москва ороод, хаанд бараалхахдаа айлтгавал зохих юм байна. Барин олох зарлиг надад буулгаг! Баривал, би яасан ч зүгээр өнгөрүүлэхгүй гэж бодтол, залуучууд хүрээлэн тойрох наадмаа үргэлжлүүлэн, нэг залуу хүн, хүргэн болох хүүг дүрслэн, нэг хүүхэн, буулгах бэр хүүхэн болж, хүргэн болох хүү нь, бэрийн төрөл садан болж тоглох залуучуудын зүг мэхийн ёсолж, олны хамтаар дуу нийлүүлэн,

	— Ноён аав, шар айраг хийгээд өг!

	— Хатан эжий, бялуу боорцог хийгээд өг!

	— Ноён ах, морийг минь эмээллээд өг! гэж дуулцгаан, олон охид хөвүүд, гар гараасаа барьцгаан хүргэн бэр хоёрыг тойрон бүжиж, нар зөв, нар буруу эргэн тойроход, хүргэн хүү, шар айргийг нь уусан дүрэм үзүүлж, боов боорцгийг нь идсэн маяг гаргаж, морийг нь унаад хамаатан саднаа хөөж байгаа дүрэм үзүүлж,

	— Хадам аав арил!

	— Хадам эжий арил!

	— Баз, арил! гээд тэр шад бүрийг дуулах тухайд тойрон хатирах наадмаас нэг хүүг юм уу, нэг хүүхнийг хөөн тоглоход хажуугаас нь үзэгч эрчүүл элгээ хөштөл инээн цэнгэж байтал, гэнэт нэг муухай бархирах дуу гарч, арван хоёр насны орчим нэгэн жаал хүү, улаан нилээ болтлоо цус урсган гүйж ирээд, тойрон бүжиж байсан олны дунд шурган орохдоо,

	— Амь авар аа, наана, наана! гэж эрэгтэйчүүдийн хормой шүүрэн бархирахад,

	— Ваань минь, чи яав? Юу болов? Хэн чамайг зодов? Өнөө гайтай этгээдчин биш байгаа даа? гэж шуугилдацгааж, хоёр хэсэг тойрон бүжигсэд нийлэн, цөмөөр тэр жаалыг хүрээлээд, асуун шахтал, айж алмайрсандаа болоод тэр жаал, ер үг дуугарч чадахгүй байснаа хоолойгоо чичрүүлэн,

	— Тэнд, тэнд, ногооны газрын цаана тугал хариулж байтал минь, өнөө... айхтар улс давхиж ирээд, тугалыг минь хатгах нь хатгаж, сэлмээр цавчих нь цавчиж, Дүнька эгч хүрч ирээд тэднийг аргадах гэтэл, Дүнькийг барьж аваад чирч, намайг.., гэтэл, бас бархиралдах чимээ гарч, тосгоны нөгөө захаас эмэгтэйчүүд сандран гүйцгээж,

	— Ээ яадаг бил ээ? Өнөө этгээдчингүүд! Хүүхээд, хөх тарианд шурган нуугдаж үзээч! Дүнька, Аленка хоёрыг барьж аваад Сергейн эмгэнийг алж орхилоов шүү! гэж хашхиралдан сандартал, цаанаас нь сэлэм далайсан тавиад морьтой хүн гарч ирлээ. Хамгийн түрүүнд хоргой оройтой, шилүүсэн малгайтай, улаан дээлтэй, хар сахалтай нэг сүрхий эр, нохойн толгой шүүр хоёр ганзагалаастай давхиж,

	— Уухайн тас аахайн тас! Малыг нь цавчаад бай, муусайн хөдөөгийн эрчүүлийг хядаад бай, хүүхнүүдийг нь бариад бай, бариад бай, гэр орныг нь шатаагаад бай, шатаагаад бай! Намайг дагаад дайраад бай! Өрөвдөн хайрлаж огтхон ч болохгүйв шүү, нөхөөд! гэж бархиран довтлоход нь, тариачин эрс тэр дуугаар зүг зүг тийш амь гарах гэж тэмцэн гүйв.

	Саях ноёнд ойр байгаа нэг нь, айхынхаа ихэд түүний зүг:

	— Ээ ноён минь! Ав ноён минь! Хөөрхий болсон биднийг эднээс авар аа! Зовлонтон биднийг өршөөн өмөглөө! гэж сүйд болтол ноён үзэгдэхгүй байв. 

	Тэгэхэд, нэгэн хижээл тариачин эр, зүг зүг харан, 

	— Үгүй, өнөө ноён маань, яачхав аа! Алга болоод өглөөв шүү! Дагагсад нь ч байдаггүй! Хөөрхий дөө. Давхиад, далд орчхов аа даа! Ай, яадаг бил ээ? Үхдэг цаг болж дээ! гэж байтал нь, өнөөх улаан дээлтэй эр, морио жолоог нь татаж зогсоогоод,

	— Хөөш муу өвгөн! Энд бүжиг наадам хийж байсан эмс охид яачхав! гэж асууваас, өнөөх өвгөн, үг дуугүй бөхөс бөхөс мөргөсөнд, — Энэ мууг хусанд дүүжил! Дуугарах дургүй юм бол, хусанд дүүжлүүлээд, дуугай байг! гэж тушаахад нь, хэдэн хүн мориноосоо буугаад, өнөөх өвгөний хүзүүнд олсон гогцоо зүүтэл өвгөн сандарч,

	— Ээ ачтан дээдэс минь наана! Өтөлсөн намайгаа уучлан тавьж хайрла! Муу өвгөнийхөө амийг нь өршөөж хайрла аа! гэхэд нь тэр хар царайт эр тавалж,

	— Зөнөг монди, аминдаа тулаад ирэхэд хэлтэй амтай болдог юм вий, чи! Одоо юу ч гэсэн өнгөрсөөн! Дахиж тэгж туньж байх чинь хэдийн өнгөрсөн. Дүүжил наадахыгаа, тэр хуснаас! гэхэд этгээдчин, өнөө өвгөнийг хусны зүг чирээд одов. Тэгтэл нэг байшингийн цаанаас буу тас нясхийж, арваад явган хүн сэлэм далайн, тэр алуурчны зүг ухасхийн дайртал, Мөнгөн ноёны дагалт нар нь тосгоны гудамжны булангаас их дуугаар хашхиралдан, морины хар хурдаар довтлон, наадуулаас хүний тоогоор хагаст нь хүрэхгүй боловч, цочмог ширүүн дайрсан хүчиндээ этгээдчинийг агшин зуур нуга дарав. Ноён, сэлмийнхээ ишээр этгээдчиний тэргүүлэгчийг мориноос нь ховх цохиод өндийж завдахаас нь өмнө мориноосоо үсрэн буугаад хэнхдэгийг нь өвдөглөж,

	— Муу зальхай, чи хэн гэдэг вэ? гэж багалзуурдав.

	— Чи өөрөө хэн бэ? гэж цаадах нь хоолойгоо чахруулан нүдээ гялалзуулав.

	Ноён гар бууныхаа амыг духанд нь тулгаад,

	— Муу нохой, чи хэн гэдгээ эс хэлбэл, буудлаа шүү! гэхэд нь, өнөөх хар царайт, огтхон ч хулчийн эмээх байдал үгүй өөдөөс нь харан,

	— Би чиний боол зарц чинь биш, муу тонуулчин! Харин чамайг эзэн хааны албаны хүнийг дайран халдсан учир дүүжлэн цаазлах вий! гэхэд нь, бууны гох атгаж цахиур нь тархийвч баарсан тул, өнөөх хар царайт амь гарчээ.

	Ноён, орчин тойрон эргэн харваас, хэдэн этгээдчин алуулаад, нэг хэсгийг нь барин хүлж, бусад нь зугтаан зайлжээ.

	— Наадахыгаа бас хүлээд ав! гээд тэр хар царайтын огт эмээхгүй сүртэй харгис царайг нь хараад дотроо гайхаж, дээрэмчин золиг болохоос, зоригтой эр байна шүү! гэж бодлоо. 

	Тэр завсар ноёны хөтөч Михеич хүрч ирээд,

	— Ноёон, харав уу энийг? Ийм юм авч явдаг байна шүү гээд нэг багц үзүүртээ гогцоотой, бөх гэгчийн нарийн олс үзүүлээд, — Амьтан хүн алж дадлагатай болсон хар хог байх шив! гэлээ.

	Тэр завсар цэргийн хүмүүс, ноёныхоо өмнө гар хөл нь хүлээстэй, ганзагандаа даруулаастай хоёр хүнийг морьтой нь хөтлөөд ирэв. Тэр хүлээстэй хүний нэг нь цал буурал буржгар үстэй, урт гэгчийн сахалтай өвгөн, нөгөө нэг нь гучаад насны, торомгор хар нүдтэй эр байв.

	— Энэ чинь юун улс вэ? Яах гэж та нар эднийг хүлж даруулсан юм бэ? гэж асуухад нь,

	— Ноёон, бид хүлээгүй, саяын дээрэмчид хүлсэн, эднийг бид ногооны газрын цаанаас харуул манаатай байхыг нь олж авлаа гэлээ.

	— Тэгсэн юм бол суллаж тавь! гэхэд нь хүлгээсээ салсан тэр хоёр хүн, бадайрч хөшсөн гар хөлөө суниан жийгээд ер зайлан одох санаагүй, нөгөө дарагдсан эсэргүүцэл этгээдийг яахыг нь үзэх санаатай байв.

	Ноён тэр хүлээстэй этгээдчиний зүг

	— Муу зальхай тануус ямар аймшиггүй биеэ эзэн хааны зарц зарагсад гэж явдаг бил ээ? Та нар юун улс вэ? гэлээ.

	— Чиний нүд чинь сохорсон юм уу? Бидний хэн болохыг танихгүй байна гэж үү? Таньж ядах юу байх вэ, эзэн хааны албаны хүн, этгээдчин гэдэг бид байна! гэж тэдний нэг нь дуугарчээ. 

	Тэгэхэд нь Мөнгөн ноёны зэвүү хүрч,

	— Аминдаа хайртай бол, муу хулгай тануус үнэнээ өчиж бай! гэж хашхиран завдваас, өнөөх хар царайт лут эр үл тоомсорлон инээмсэглэж,

	— Чи ер нь дээрээс буусан амьтан юм уу? Этгээдчин биднийг ер үзэж хараагүй яасан амьтан бэ? Нээрээ, энэ чинь дээрээс бууж ирснээс зайл аа гэж үү, буугаад бут руу шигдмэр! гэлээ.

	Тэр хэдэн тонуулчны ийм зэвүү хүргэм байдалд Мөнгөн ноён тэсэлгүй хилэгнээд, тэр хар царайтад,

	— Чи дуулж бай, хө! Чиний зоригтойд чинь би бахархаж, амийг чинь уучлах гэж бодож байсан билээ. Хэрэв чи чухам хэн болдгоо одоохон эс хэлбэл, тэнгэр мэдэг, чамайг дүүжилж алуулна! гэхэд тэр дээрэмчин гэдийж,

	— Би Бозлог Маттээ гэдэг! Скуратов-Бельский ноёны хөтөч. Эзэн хааны этгээдчин шадар цэргийн албанд үнэн сэтгэлээсээ зүтгэж явдаг хүн. Манай эмээлийн ганзаганд шүүр дүүжлээстэй нь, Орос улсын доторх бузар булайг шүүрдэн арилгаж, эзэн хааны харьяат газар орноос урван тэрслэх этгээдийг шүүрдэн устгадаг бидний тэмдэг. Нохойн толгой ганзагалаастай явдгийн учир бол, бид эзэн хааны дайсан эсэргүүцэл этгээдийг хоточ нохой шиг дайран зуудаг гэсэн тэмдэг. За, одоо миний хэн юу болохыг чи сонсон мэдэж ав аа биз. Хойч өдөр чиний хүзүү булга мушгих үес чамайг хэн гэж цоллон дуудаж, буян номыг чинь хийхдээ хэний хэн гэж дурдах юм бэ? Хэлээд бай! гэлээ.

	Мөнгөн ноён тэр этгээдчиний дайрал үгийг хэлтрүүлэн өнгөрүүлэх санаатай, үхэх гэж байтлаа ийм зоригтой эр байгаад нь битүүгээр бахдан үзэвч, эзэн хааны нэр барьж, төрийн эзэнд гэмээ тохож байна гэж бодохдоо, түүнийг яасан ч тэсвэрлэн өнгөрүүлж үл чадах тул, дагасан цэргийн хүнд үүнийг хороо гэж дохио өгөв. Тэд нь ноёныхоо тушаал дор нь гүйцэтгэж сурсны дээр бас тэдгээр дээрэмчний зүрхтэй хатуу амтайд нь зэвүүрхэх тул, өвгөн тариачныг дүүжлэн алах гэж тэр самуун эрсийн бэлдэж байсан шийтгэлийг өөрсдийн биед амсуулах гэж баригдсан тэр дээрэмчний хүзүүнд нь гогцоо зүүн завдтал, ноёны тушаалаар хүлээснээс нь салгаж суллуулсан хүний бага нь, Мөнгөн ноёны дэргэд хүрч ирээд,

	— Ноёнд нэг үг айлтгая! гэлээ.

	— Тэг ээ! гэхэд нь,

	— Ноён та, биднийг энэ нохойн шээсний савраас мулталж, бидэнд их ачтан хүн боллоо. Тэгээд бид ачийг ачаар хариулахыг хүсэж байна. Үзвээс, ноён Москва ороогүй удсан шинжтэй байна. Бид тэндхийн байдлыг андахгүй сайн мэднэ. Ноён, манай үгэнд орж, энэ муу золигуудыг дүүжлэн алахаа байвал яана? Ноёны аминд тустайв шүү! Наадуулаа тавь. Толгойлж яваа энэ Бозлог мондийг ч сулла. Би эднийг хайрлаж байгаа юм биш, ноён таныг хайрласан учраас ингэж айлтгаж байгаа хэрэг. Энэ муусайнууд, хожим нэгэн цагт бидний гарт орвол, тэнгэр мэдэг, би өөрөө дүүжлэн шийтгэнэ. Эд чинь, хэзээ нэгэн цагт муугаа үзэх вий. Тэгэхдээ эдний голыг нь ноён самнасны хэрэггүй, бид л учрыг нь олбол таарах юм! гэхэд нь Мөнгөн ноён, тэр хүний зүг гайхан үзвээс, дун цагаан шүд нь гялалзан, нүдний нь харц маш сэргэлэн цовоо бөгөөд бараан сахал нь хамраас дорогш бүхүй нүүрийн хэсгийг бүтээжээ. Хувцсыг нь ажвал, хотын хорооны хүн буюу нэлээд чинээтэй тариачин эрийн хувцастай. Хэлэх үгийг нь сонсвол үнэн санааны угаас хэлж байгаа байдал ил бөгөөд Мөнгөн ноёнд сайн санааны үүднээс болгоомжлуулан хэлж байгаа байдалтай тул, Мөнгөн ноён, тэр хүнийг ширтэн ажваас, их л цэцэн хэрсүү хүний байдалтай бөгөөд харцыг нь үзвэл, захиран тушааж сурсан эрийн шинжтэй тул,

	— Зоригт эр чи, хэн гэдэг вэ? Чамайг эмээлтэй моринд чинь даруулан хүлсэн эдний амь гуйдаг учир юу бил ээ? гэхэд нь,

	— Ноён эс тааралдвал, би аль хэдийн эдний оронд дүүжлээстэй байх байгаа л даа! Гэвч, та энэ удаа миний үг сонсон суллагтуй! Тэгвэл, Москва орсон хойноо гэмшихгүй болно шүү. Москвад байдал урьдынхтай ер адилгүй болчихсоон! Эднийг бүгдийг нь дүүжилж ал гэвэл, би ер зовохгүй, дүүжилдэг нь зөв! гэх асан. Энэ хэдийг дүүжилсэн ч, Орос гүрэнд ийм юм цаана нь бас өдий төдий үлдэнэ. Бас, ядаж, эдний арваад нь алуулж зугтаасан учраас, энэ муу Бозлог золиг нь Москвад буцаж эс ирвэл, цаадуул нь ноёныг шууд зааж хэрэгт холбоно шүү! гэхэд нь ноён, тэр хүний битүүлэг үгэнд орохгүй ч байж болох байж, гагцхүү уур нь дарагдан уужраад, тэр баригдсан хүнийг яаран цаазаар аваачаад ашиг алга. Харин хуулийн газар тушаавал, хүн амьтан тонож явдаг тэр далдын учрыг олж болох байх гэж бодоод, нутгийн хамгийн ойрх тушаалтан дарга даамал хаа байдгийг асуун сураглаж аваад, дагуулж явсан цэргийнхээ ахлах хүнд, тэр тонуулчныг нутгийн ахлах хүнд тушааж өг гэж явуулаад, өөрөө цаашаа ганц Михеич өвгөнтэй явна гэсэнд, өнөөх зоригт эр,

	— Эднийг нутгийн ахлах хүнд явуулах нь ноён таны дур мэдлийн хэрэг. Хүргэж очингуут, нутгийн ахлах хүн, миний худалчийг үзээрэй, дор нь л хүлээсийг нь тайлаад энэ тонуулчдыг суллаж орхих байх. Тэгүүлснээс өөрөө эднийг суллан тавивал дээр юм асан. Гэвч ноён яахыгаа болгооно биз ээ гэхэд нь Михеич чихнийхээ ард маажланхан сонсож тэр үл таних зоригт эрийн үг төгсмөгц ноёныхоо дэргэд хүрч ирээд, мөхүйн ёсолж айлтгаруун:

	— Энэ сайн эрийн үг зөв бололтой, ноён минь: нутгийн ахлах хүн, эднийг суллан тавьж л орхих байх. Өр нимгэнтэйгээрээ энэ тонуулчныг дүүжлэн алах ялаас нэгэнт хэлтрүүлсэн тул, ноён минь, тэнгэр өршөөн үзэлгүй яах вэ. Гэвч, эднийг ахлах хүнд тушаах гэж явуулах юм бол, хойч өдөр ингэж бүү хүн ардыг алан тал гэж муу хар хогуудыг тавь тавин ташуур шагнан цээрлүүлбэл зүгээр юм биш үү? гээд ноёныхоо үг дуугүй байгааг зөвшөөрсөн тэмдэг гэж үзээд, өнөөх олзны хүнийг хажуу тийш нь зайдуухан газар аваачуулаад, Бозлог хэдий дэлбэ уурлан зүхсэн ч, огт үгийг нь сонсолгүй, өвгөний дурдсан ташуурдах цээрлэлийг тэр дор нь тоо ёсоор гүйцэтгэж үзүүлжээ.

	— Одоо л нэг сайхан сэнхрүүлэх юм амсжээ! Нэг бодоход гэм хоргүй, нөгөө талаас бодоход мартмааргүй залхаалт үзээд авлаа даа! гэж Михеич, тун таваа ханасан байдалтайгаар ноёныхоо дэргэд хүрч ирэхдээ өгүүлсэнд нөгөө үл таних зоригт эр, Михеичийн олж санаачилсан цээрлэлийг их л ойшоосон байдалтай, сахлаа илэн инээмсэглэж байснаа төдхөн царайгаа төв болгоод,

	— Ноён та, ганц хөтчийнхөө хамт мордох гэж байвал намайг нөхөртэй минь бас бараа болгон дагуулж хайрла. Явах зам маань нэг тул, хамаараа явахад зугаатай ч байх бий. Тулах хэрэг тохиолдвол, дөрвөн гар хөдөлснөөс найман гар арай илүү чадалтай болох бий гэхэд нь Мөнгөн ноён, замын хань болох гэж байгаа тэднийг хардан сэжиглэх явдалгүй тул эс татгалзав. 

	Чингээд, түр амсхийгээд дөрвүүл морджээ.

	
2 ДУГААР БҮЛЭГ : ШИНЭ ХАНЬ

	Михеич өвгөн замдаа нөгөө хоёр үл таних хүнээс хэн гэгч болохыг асуун таних гэж хэд хэд оролдоод үзвээс, хариуд нь шог үг хэлээд, ер нь хэн гэгч болохыгоо хэлж өгсөнгүй.

	Нэр усыг нь мэдэж ядаад, Михеич өвгөн тэднийг дотроо гайхан, түй, яасан хар хогууд вэ? Асуугаад, асуугаад үг алдуулж болохгүй, горьгүй улс байна. Жараахайг сүүлээс нь чимхлээ гэж бодтол хуруун завсар годхийгээд гарчихдагтай адил, сүрхий улс аа! гэж бодсоор явтал нь, тэнгэр бүрий болж, өвгөн хөтөч, Мөнгөн ноёныхоо дэргэд ойртоод,

	— Ноёон, энэ хоёр сайн эрийг дагуулж явсан маань зөв үү дээ, буруу юу? Хэн юу гэгчийг нь асуун лавлаж ядлаавшуу. Үг алдахгүй, айхтар улс байна. Өнөөх Бозлогоос дутуугүй эрэлхэг бяралхаг улс. Ер нь их замын бэрх сайчуул биш байгаа даа, ноён минь? гэхэд Мөнгөн ноён огт чимээгүй өнгөрүүлсэн тул, Михеич өвгөн ч юм дуугарахаа байж, тэнгэр ч улам харанхуй болов. Гагцхүү морины төвөргөөн дуулдаж, хааяа морь хамраа тачигнуулан тургих чимээ л дуулдаж байв.

	Явах зам модон дундуур орж, Мөнгөн ноёныг бараадаж явсан өнөөх хоёр хүний нэг нь дуу эгшиглэж, нөгөөдөх нь өлгөж аваад дуулалцав.

	Өдрийн элдэв явдлын сүүлд модон дунд харанхуй шөнө хангинуулж байгаа тэр дуу сонсоод Мөнгөн ноёны дотор нэг хачин болж гуньхарлаа. Өнгөрсөн явдал санагдаж, таван жилийн өмнө Москвагаас аянд явснаа санан бодтол, мордохынхоо өмнө сүмд очиж мөргөл хийж байхад нь, номын эгшиг дундуур, олны шивнэлдэн хэлэлцэх дундуур, нэг сайхан хоолойтой хүний дуу тов тодхон дуулдаж, сэтгэлд нь хатангадсан нь дайнд илд мэс зөрүүлэн тачигнах чимээ, литвын дааган бууны их дуунд дарагдан мартагдаагүй байсан нь дуулдах шиг болж «Ноён өршөөгөөрэй, би чиний хойноос залбирч явна шүү!» гэж эчнээ далдуур захин дуртгасан тэр үг чихэнд нь дуулдах шиг санагдаж явлаа. Тэгтэл, өнөөх хоёр эр дуугаа эгшиглэсээр явнам бөгөөд тэр дууны үг нь ноёны сэтгэл санаанд орж байгаа дуртгалтай огт нийцэхгүй, өргөн талын таатайг магтан, уудам Ижил мөрнийг дурдан, тэр мөрний захаар нь онгоц урсгал өөд чирэн зүтгэгч эрчүүлийн дураараа аж төрдөг таатай байдлыг магтан дуулах ажээ. Хоёр дуучийн хоолой нь, нэг нийлж, нэг салж, өргөн мөрөн тэнүүн сайхнаар урсаж байгаа юм шиг жигдрэнхэн нийлж, заримдаа усны их долгион дэгдсэн юм шиг өндөр нам болж, өндөрлүүлэн татахад ая нь далавчаа дэлгэн халих бүргэд мэт огторгуйд халин хөгжих мэт ажээ.

	Зуны намуухан шөнө чимээгүй ой модон дунд оросын ийм уртын дуу чагнаж явахад дотор хачин болж, нэг гунимаар ч юм шиг, нэг сэргэж баясмаар ч юм шиг байдаг нь, уртын дуунд нь тэсэлгүй гунилтай байдал нэг тодрон ургаж, дарагдашгүй сүр хүчин төгөлдөр байдал нэг гарч, яахын ч аргагүй хувь зохиолоо дагахаас өөр аргагүйн шинж ургаж, оросын аж байдалд битүүлэг гэж санагдам олон үзэгдлийг таньж болох гол шинжийг нь гаргасан байдал тодронхон сэтгэлд ургаж, зуны шөнө, нам гүм ой модон дунд хангинаж байгаа уртын дууны эгшгийг сонсоход сэтгэлд юутай сонин юм урганам бэ!

	Мөнгөн ноён ингэж бодож явтал нь гэнэт чих дөжрөм исгэрэх чимээ гараад, хоёр хүн модны цаанаас үсрэн гармагц, ноёны морины жолоо цулбуурыг шүүрэн, бас нэг хоёр хүн гарч гарыг нь тас атган, эсэргүүцэхийн аргагүй болгов. 

	Михеич өвгөн бас танихгүй хэдэн хүнд ноцуулан сандрахдаа,

	— Хараач мондиудыг! Ийм муухай хар хог байх гэж! Гайтууд маныг ингэж гарт нь оруулж өглөөв шүү! гэж бархиртал, нэг бүдүүн гэгчийн дуутай хүн:

	— Юун улс вэ? гэлээ.

	Мөнгөн ноёны бараа болж дагасан өнөө хоёрын бага нь:

	— Эмээгийн ээрүүл ээрүүл! гэж хариуллаа.

	— Өвөөгийн чархи3 гуталд заларч яваа хэрэг үү? гэж өнөөх бүдүүн дуут өлгөж аваад дуугарав.

	— Хаанаас явж байна, та минь? гэж асуутал, Мөнгөн ноёныг бараа болж явсан тэр хоёрын нэг нь үгээ үргэлжлүүлэн,

	— Жимс алимын мод бүү дугтар! Хөрөнгийг нь хөндөхгүй бол, дөрвөн хувь давуу ургац тариа хураана шүү! гэж битүүлэг үгээр хариуллаа.

	Тэгэнгүүт нь Мөнгөн ноёныг барьсан гар тэр дороо тавьж, ноёны морь хамраа тургин, модон дундуур алхав. Ноёныг бараадан дагасан өнөөх хүн, хойноос нь гүйцэн зэрэгцэж ирээд, 

	— За ноёнтон, би эс хэл лүү? Хоёул явснаас дөрвүүл явбал дээр гэж үнэн бол оо биз? Одоо таныг тээрмийн газар хүргэж өгөх зөвшөөрөл хайрла. Тэндээс бид сална. Тээрмийн газар хонох газар ч олдоно. Мориндоо идүүлэх юм ч олдоно. Тээрэм хүртэл хоёр мод хэртэй бий. Тэндээс цаашаа Москва юу байх вэ! гэхэд нь

	— Та нарын тэнхрүүлсэнд гялайлаа. Дахиж нэг учрах завшаан тохиолдвол, ачийг тань хариулахыг би хэзээ ч мартахгүй гэлээ. 

	Тэгэхэд цаадах нь:

	— Ач хариулах гэж бид л хэлэх ёстой улс. Учрах тухайд хэлбэл, дахиж нүүр золгох нь чухаг бий. Хэрэв учран уулзах цаг тохиолдвол, орос хүн, нөхрийн тусыг хэзээ ч мартдаггүй, бид хоёр таны үнэн шударга боол хэзээд мөн гэдгийг марталгүй санаж явагтуй! гэлээ. 

	Тэгэхэд нь,

	— Ачтай бологтун, та минь! Нэрээ хэлж өгөхгүй нь үү, тэгээд? гэж асуухад нь, тэр хоёрын бага нь:

	— Би олон нэртэй хүн! Одоо дээрээ би Билзэг Иван гэдэг. Хожим хойно бас өөр нэр хочтой ч явж магадгүй гэлээ.

	Чингэж явсаар нөгөө тээрэмд ойртож, шөнийн цаг боловч, усан тээрмийн хүрд нь шуугин эргэсээр, холоос чимээтэй ажээ. Билзэгийн исгэрэхэд тэр тээрмийн эзэн гарч ирээд, харанхуйд ямар янзын царайтай хүн байгаа нь эс мэдэгдэвч, дууны нь өнгийг хянавал, өвгөн хүн бололтой. Билзэгийг таниад,

	— Аяа ачтан минь, чамайгаа бас аяны хүнтэй хүрч ирнэ гэж би огт санасангүй. Чи эдэнтэй Москва орчвол яана? Миний энд хошуу будаа, өвс тэжээл ч байхгүй, хоноцын хоол ч байхгүй яана даа? гэжээ.

	Билзэг, тэр өвгөнд гаднын хүнд үл мэдэгдэх ёгт үгээр нэг юм хэлж гарлаа. Өвгөн бас л хариу маш битүүлэг үгээр хариулж, нам дуугаар нэмэн тайлбарласан нь:

	— Хонуулалгүй яах вэ. Ганц тусгай хоноц ирэх болоод, яахын ч арга алга ууртай сүртэй гэдэг нь хэлэхийн аргагүй, одоо яана даа? гэхэд нь,

	— Хаалтын цаадах өрөө яасан бэ? гэлээ.

	— Тампуутай юм дүүрэн чихээстэй!

	— Тэгвэл, юм хийдэг агуулах чинь яасан бэ? Одоохон хонох газар, ноёны зоог, хүлэг унааны нь идэх юм бэлдээд өг! Чи бид хоёр, хэн хэнээ андахгүй шүү дээ, битгий энэхэн тэрхэн гэж шалтаг заа! гэхэд нь, Тээрэмчин аман дотроо нэг юм гүнгэнэсээр, тээрмээс арваад алхам газар байсан нэг өрөө байшинд аяны тэдгээр хүнийг дагуулан оруулбал, дотор нь тариа будаатай тампуу байсан боловч нэлээд зайтай өрөө байжээ.

	Тэгээд гэрэлтэй болгох гэрэ барих4 гэж яваад ирэх хооронд нь Билзэг, хамт явсан нөхөртэйгөө Мөнгөн ноёнтой хагацах ёс гүйцэтгэтэл, Михеич өвгөн, тэндээс:

	— Ноёнтон өнөөдөр болсон явдлын тухайд та нарыг гэрч татах хэрэг гарах юм бол, та нөхдийг хаанаас эрж олох вэ?гэлээ.

	— Бид хоёрыг сураглах нь тэнгэрийн салхи хаа байна? Усны долгиог хаанаас гарч байна гэсэнтэй адил! Бид бол, нумын хөвчөөс мултарсан зэвт сум шиг, хаа л сум тусвал, тэнд байгаа газар нь байна! гэж хэлээд Билзэг инээмсэрч, — Ноёнтонд гэрч болох хүн биш ээ, бид хоёр. Харин өөр хэрэгт бид хоёрыг хэрэглэх юм бол, өвгөн ах минь, энэ тээрэмчин хүнээс Билзэг Иваныг яаж олох вэ? гэж асуугаарай! гэхэд нь Михеич өвгөн, аман дотроо,

	— Хараач, хар хогийг! Ямар ээдэргээнтэй үгтэй амьтан бэ? гэлээ.

	Билзэг гарч явахдаа ноёнд, 

	— Ноён минь, миний үгийг даг аа! Москва ороод, Скуратов Малютын зарцыг дүүжлэх гээд уучилж, шалба ташуурдсан гэж бүү зар тараа. Хэрэггүйв шүү! гэхэд нь Михеич өвгөн уцаарлаж,

	— Хараач наадахыгаа! Тонуулчныг тавь, тавь, бүү дүүжил, бүү цаазал гэж байтлаа бас, дүүжлээгүй гэж битгий зар тараа гэж байхыг нь хараач! Тэдэнд элэгтэй байгаа нь лавдуу тэдний өрөөсөн бөөр нь байгаагийн шинж биш үү? гээд өндөр дуугаар өгүүлрүүн, — Санаагаа битгий зовоо, манай ноён хэнээс ч айж хулчийхгүй. Чиний тэр Скуратовыг ч юманд тоохгүй, ганц эзэн хаанд л үг өчгөө өгөх хүн шүү! гэж байтал тээрэмчин, гал асаасан гэрэл бариад ирж, туурганы завсарт хатгаад, ногоотой шөл, талх, нэг том хундага исэг унд5 авч ирлээ. Тэр тээрэмчин өвгөний царайг үзвээс, цагаан санаатай мөртөө бас нэлээд залирхаг байдал бүдэх хачин царайтай бөгөөд үс сахал нь цал буурал боловч, нүд нь торомгор бор, нүүрний үрчлээ зүг зүг зурайсан байдалтай ажээ.

	Мөнгөн ноён, Михеич хоёр, оройн хоол идээд, тэнгэр сахиусандаа залбираад, будаатай тампуу дээр дэвсгэр засан хэвтэцгээсэнд өвгөн тээрэмч, шөнийн жаргаланг айлтгаад, мэхийн ёсолмогц, гэрлийг нь унтраагаад гарч одов.

	Өвгөнийг гараад явсан хойно Михеич ноёндоо, 

	— Бид энд хоносон болж байгаа маань дэмий болов уу даа, ноёон? Москва хүрч хоновол дээр байсан байх гэхэд нь,

	— Харанхуй шөнө хүн амьтныг үймүүлэх гэж үү? Гудамж бүрийн аманд хаасан хаалгыг нь нээх гэж мориноосоо бууж, төвөг татах гэж үү? гэхэд нь өвгөн,

	— Энэ чөтгөр бугтай тээрмийн газар хонох гэж зовж байснаас, гудамж бүрийн аманд мориноос бууж явахад яах вэ? Энэ тээрмийн газар тэр хоёроор газарчлуулж хэрэг ч үгүй ирлээ дээ. Бас Лусын Иваны шөнө тохиолдуулж хоног таарахыг нь хэлэх үү? Ийм гайтай түйтэй юм байх гэж гэж маш зэвүүрхэн сэжиглэсэн байдал гаргахад,

	— Энд хоноход чамд ямар гэм хор болох юм бэ? гэсэнд,

	— Гэмсэх юм ч юухан байх вэ дээ, ноён минь. Дэвсгэр ч зөөлөн, хоол ч сайхан. Моринд ч нохой хошуу будаа ханатал өгсөн байна. Ганц, хонож байгаа газрын маань эзэн нь тээрэмч хүн байгаа нь тусгүй санагдаад явчихлаа.

	— Яагаад тусгүй санагдчихав? гэж асуухад өвгөн Михеич оволзож,

	— Тусгүй байлгүй яах вэ, ноёон! Тээрэмчин бүр, чөтгөр бугтай хөл нэгтэй байдгийг та мэдэхгүй гэж үү дээ? Чөтгөр эс тусалбал, урсгал ийм усанд яаж хаалт боолт хийж амжих бил ээ? Горьгүй дээ, хар хог чинь! гэхэд Мөнгөн ноён,

	— Тэгж хэлэлцдэгийг би сонссоон! Амьтан элдэв юм дэмий хэлэлцдэг байлгүй яах вэ. Одоо нэгэнт хонож байгаагаас, тийм ийм гээд яах вэ, унтвал барав гэхэд нь Михеич нэг хэсэг дуугүй болсноо, нэг эвшээгээд, бас нэгэн хэсэг дуугайхан байж байтлаа, нойр хүрсэн хүний байдалтай дуугарсан нь,

	— Ноёон, мориноос нь таны унагаж дарсан тэр Бозлог Маттээ гэгч, чухам ямаршуу амьтан болох вэ? гэхэд нь,

	— Миний бодоход, тонуулчин байлгүй дээ гэлээ.

	— Би ч бас тэгж бодож байна. Тэгэхэд, тэр Билзэг Иван гэдэг ямар хүн байна гэж ноёнтон болгоож байна? гэлээ.

	— Миний бодоход, бас тонуулчин байлгүй дээ гэж хариулахад нь,

	— Би ч бас тэгж бодож байна. Тэгэхдээ, нөгөөдхөөс бүр давуу тонуулчин шинжтэй бололтой. Ноёны болгооход, Бозлог Билзэг хоёрын аль нь давуу тонуулчин болох вэ? гэж асуугаад, хариу сонсохын завгүй хурхираад явчихлаа. 

	Мөнгөн ноён ч удалгүй унтаад, өглөө.

	
3 ДУГААР БҮЛЭГ : ИЛБЭ ЖИЛБЭ

	Түмэн од түгэн гялалзаж, сар хэдийн гарчээ. Бараг эвдрэн нурж байгаа усан тээрэм, түүний шуугинанхан эргэлдэж байгаа хүрдэнд нь сарны мөнгөн туяа туссан байжээ. Чингэж байтал, морины төвөргөөн дуулдаад, хүн захирч сурсан байдалтай нэг хүн, яг тээрмийн дэргэд зандран дуудаж:

	— Хөөе бөөч! Бушуухан гараад эс ирвэл, тас цавчина шүү! гэлээ.

	— Ноёнтон, аядаж хайрла. Та бид хоёулхнаа байгаа биш, энд бас хоноц бий шүү. Би авдраа цоожлонгуут гараад ирнэ гэж тээрэмчнийг дуугартал, ноён гэж цоллуулсан тэр хүн, тачигнатал загнаж,

	— Хар үхээр, бас авдраа цоожилно гэнэ ээ! Намайг өнөөдөр ирэхийг мэдсээр байгаад ямар аймшиггүй хоноц хонуулав, чи? Хөө цаадуулаа! гэж зандран аашлахад нь,

	— Ноёнтон, аядаж хайрла. Хашхичаад байвал хамаг хэрэг биш болно! Чимээ шуугиан гаргаж болохгүй хэрэг гэж би танд эс айлтгал уу! Аяны хоноцыг хөөх эрх чадал надад байхгүй. Та л хашхичин загнасаар эс сэрээж орхивол, аяны хоноц хэдийн унтчихсан байх ёстой гэхэд нь нөгөө хүн тайтгарсхийж,

	— За, тэгвэл ч яамай. Ганцхан, хэрэв муу өвгөн чи намайг залилан мэхлэх санаатай байсан бол, муугаа үзэж, үхлийн муухайгаар үхнэ шүү, чи! гэтэл, тээрэмчин тэвдэж,

	— Ноён тайтгарч хайрла! Өвгөн би яалаа гэж таныг залилах вэ? Юу л үзэгдсэн бол, түүнийг л хэлж өгнө. Хэтдээ хэрэг ямар болж салахыг тэнгэр л мэдэхээс, би яаж мэдэх вэ? Хэрэв ноёнтон одоогоос намайг тамлан цаазална гэж сүртэй зарлиг буулгаж байгаа юм бол, би ер нь тэр хэрэг үүсгэн оролдоод ч яах вэ, гэлээ. Тэгэхэд цаадах хүн:

	— За, за битгий айж сандар. Би тоглож тэгсэн юм гээд, морио модноос уяжээ. 

	Нуруу өндөр, нас залуу бөгөөд сарны гэрэл өмсгөлийн товчинд нь гялалзан тусч байв. Малгайн алтан цацаг нь мөрөн дээр нь унжин үзэгдэж байх ажээ.

	— Жа, ноёнтон минь, тогтоо гэсэн үгийг минь сайхан тогтоов уу? гэж өвгөний асуухад,

	— Үгийг заасан ёсоор тогтоогоод, хараацайн зүрх зангиандаа зүүж явна гэлээ. 

	Өвгөн тээрэмчин асууруун:

	— Тэгээд тус болсон шинж мэдэгдэх юм байна уу? гэлээ.

	— Үгүй, тус болж байгаа шинж алга аа! гэж тэр ноён, баахан зэвүү хүрсэн байдалтай дуугарч, — Саяхан би тэр сэтгэл зүрхнийхээ хүнийг цэцэрлэгт барааг нь харлаа. Намайг танимагц, царай нь хувираад, буруу харан, гэртээ яаран гүйн орчихсон! гэхэд нь,

	— Ноёнтон гэм үгүй намайг хилсдүүлэн зовоолгүй, айлтгах үгийг минь сонсон айлд! гэхэд нь,

	— Үг байвал өч! гэлээ.

	— Ноёнтон минь, би айлтгахаасаа зүрх алдаж байна... гэтэл нь, хөлөө дэвсэн,

	— Хэл! гэж зандарлаа.

	— Ноёон, цаад тэр хүн тань, ондоо хүнд сэтгэлтэй юм биш биз дээ? гэхэд нь,

	— Ондоо хүнд гэж үү? Ямар хүнд? Нөхөртөөн үү? Тэр өвгөнд үү? гэхэд нь тээрэмчин өвгөн халж ядан, хэл нь ээдэрч,

	— Хэрэв... ер нь эр нөхрөөсөө өөр хүнд сэтгэлтэй бол яана? гэхэд нь,

	— Золиг, чи юу гэх гээд байна? Тиймийг нь мэдвэл, би тэр хоёрын зүрхийг нь суга татах асан! гэхэд нь тээрэмчин өвгөн цочин эмээж гэдэсхийв.

	— Бөөч өө! гэж нөгөө ноён үгээ үргэлжлүүлэн, — Чи л надад тусалж үзээч! Янаг амрагийн сэтгэл гэж татан барьшгүй айхтар юм байна шүү! Би ядаж цөхөж байна. Шөнөжин тэнгэр сахиусны хөргийн өмнө мөргөж, сэтгэлээ дарах гэж ч үзлээ! Мөргөөд мөргөөд тус болсонгүй. Мөргөж наманчлахаа байгаад, үүрийн шөнөөс үдшийн шөнө хүртэл морь унан, эзгүй хээр давхиж ч үзлээ. Хэдэн сайн морио түгштэл давхиад, сэтгэлээ төв төвшин болгож чадсангүй! Шөнөдөө архидаж, хатуу архи шанага шанагаар оочоод ч үзлээ. Согтож хөлчөөд ч сэтгэлээ тайтгаруулж чадсангүй, янагийнхаа сэтгэлийг дарсаар дарж дийлсэнгүй. Дүүрсэн хэрэг гээд этгээдчинийг элдлээ. Эзэн хааны найрын ширээнд борчуул Грязной Басмановтантай наргиж ч үзлээ. Тэднээс долоон дор муухайгаар загнаж, айл гацаа сүйтгэн талж, охид эмсийг хар хүчээр чирэн давхиж ч үзлээ. Чингэж амьтны амь таслан, цусыг нь урсгаснаар янагийнхаа сэтгэлийг даран намдуулж чадсангүй! Хөдөө тосгоныхон ч, этгээдчин ч надаас айн сүрдэж, эзэн хаан ч намайг эр зоригтой гэж хишиг хайраа хүртээж, шашин номтой түмэн олон ч намайг хараан зүхдэг болж ирлээ. Вяземскийн Атанаси ноёны нэр сонсонгуут хүн, өнөөх Скуратов Малютын нэр дуулсантай адил айн сүрдэх боллоо. Янаг сэтгэлтэй болсон учраас би иймд хүрч, муугаа ингэж үзэж байна уу? Тамд унаад зовохоосоо илүү юм үзэж байна шүү, би! Өвгөн, чи миний өөдөөс ширтэх чинь юу вэ? Намайг ухаан санаа солиотой боллоо гэж бодож байна уу, чи? Атанаси би тийм хүн биш ээ; бие чийрэг, санаа зориг хатуу хүн шүү, би чинь! Хатуу чийрэг төлөөдөө л ингэж зовлон дааж тамаа үзэж байхгүй юү дээ! гэхэд нь тэр харц өвгөн тээрэмчин, айн эмээн сонсож, ноёны догшин зантайг мэдэх тул, яаж ч магадгүй хэмээн амь насаа алдахаас эмээжээ.

	— Өвгөн, чи тэгээд яагаад дуугай байдаг бил ээ? Тэр сэтгэл зүрхний сайхан хүнийг надад хайртай болгох эм дом, арга учир чамд байдаггүй юм гэж үү? Автай живтэй, илбэтэй жилбэтэй ямар цэцэг үндэс байдаг юм бол, надад хэлээд өг! Үгүй, илбэтэй бөөч чи, яагаад үг дуугарахгүй байна? гэж ноёны ширүүлэхэд өнөөх өвгөн тээрэмчин сандарч,

	— Ээ ноёнтон минь, би юу гэж айлдах вэ? Цэцэг өвс дотор янз янзын чадалтай цэцэг байдаг л даа. Хатгуур өвс гэж бий. Петер богдын дүйцэн өдөр түүдэг юм. Сумаа түүгээр утвал, харвахад алдах гэж байхгүй. Бас тирлич өвс гэж Киев хотын тэнд, Халзан уул гэдэг онгон ууланд ургадаг. Түүнийг түүж авбал, нэг насандаа хааны цаазад эрстэхгүй. Бас уйлдаг өвс гэж бий. Түүний үндсээр загалмай сийлээд хүзүүндээ зүүвэл, хүн бүхэн айн сүрдэж, эмээн дагах болно! гэхэд нь Вяземскийн Атанаси ноён гашуунаа инээмсэглээд,

	— Тэртэй тэргүй надаас айдаг болсон хойно, би тэр уйлдаг өвсөөр чинь яах юм бил ээ? Өөр ямар өвс байна? гэхэд,

	— Намаг балчигтай газрын хавьд ургадаг Адамын толгой гэдэг өвс бий. Эмсийн амаржихад тустай, бас бэлэг зэлэг ирүүлдэг чадалтай. Намгийн хөх гэж нэг өвс бий. Баавгай гөрөөлөх хүн, тэр өвсний ханд уувал, ямар ч баавгай халдан дайрахгүй шидтэй өвс. Бархирдаг өвс гэж бий. Газраас ухаж сугалахад хүн шиг ёолон бархирдаг. Биедээ түүнийг зүүсэн хүн, ямар ч усанд осолдохгүй.

	— Бас өөр ямар өвс байна? гэж асуусанд,

	— Өөр өвс байлгүй яах вэ! Ойм өвс гэдэг бий. Түүний цэцгийг аз дайрч олж авсан хүн, газрын хөрсөн дээрх бүх эрдэнийг олж авах болно. Иван-Марья эр эм хоёр гэдэг цэцэг бий. Тэр өвсний барил мэдэх хүн, ямар ч муу морь унаад, ямар ч хурдан хүлэгт гүйцэгдэхгүй болдог гэдэг.

	— Сайхан эмэгтэй хүн, дургүй хүндээ дуртай болдог тийм эрдэмтэй өвс байдаг уу? гэж асуухад нь тээрэмчин өвгөн түгдэрсхийгээд,

	— Та минь, надад бүү хилэгнээрэй, тийм өвс би ерөөс мэдэхгүй, үнэн үг, мэдэхгүй! гэлээ.

	— Тэгвэл өөрийнхөө янаг сэтгэлийг дарах эрдэм бүхий өвс байдаг бил үү? Мэдэх үү, чи? гэхэд нь,

	— Тийм өвс бас би мэдэхгүй. Харин дэлбэлэх өвс мэднэ. Тэр өвсөөр цоож юм уу төмөр хаалганд хүрмэгц дэлбэ татчихдаг эрдэм чадалтай өвс бий! гэж тоочтол, өнөөх Вяземский Атанаси ноён, тэр өвгөн тээрэмчний зүг муухайгаар хараад уцаарлан ундууцаж,

	— Тэр элдэв өвстэйгөө амиа алд даа! гэсэнд, тээрэмчин толгойгоо доош нь дараад, үг дуугүй боллоо. 

	Тэгтэл, ноён, тэр өвгөний дээлийн захаас шүүрээд,

	— Өвгөөн, миний тэр сэтгэл зүрхний хүнийг нааш нь болгож өг өө! Дуулж байна уу, чи? Сэтгэлийг нь нааш нь харуулж өг гэнэм! Одоохон, дор нь тэр хүнийг аваад ир гэм! гээд тээрэмчин өвгөний зах заамнаас хоёр гараараа шүүрэн дугтраад эхлэхэд нь тээрэмчин, одоо л үхлээ гэж боджээ. 

	Тэгтэл, ноён гэнэт өвгөнийг тавиад, хөлд нь хөсөр унан гуйж,

	— Намайгаа хайрлаач дээ! Сэтгэлийг минь шаналгаанаас салгаж өгөөч, салгаж өгөөч! Бэлгийн сайныг цувуулан барина, чамдаа! Алт өргөнө, чамдаа! Боол зарц чинь болно, чамдаа! Хайрлаач дээ намайгаа, өвгөөн! гэж цорхирон уйлж гарахад нь өвгөн тээрэмчин бүр ч эмээн сүрдээд,

	— Ээ ноёнтоон, яаж байгаа тань энэ бил ээ? Тэгдэггүй юм шүү, та минь! Яаж байгаа тань энэ бил ээ? Би харц Давидыч гэдэг муу тээрэмчин! Ноён, та яаж байгаа юм бэ? гэж сандрав.

	— Намайг шаналгаанаас минь салгахгүй бол, би босохгүй! гэж ноёны хэлэхэд нь тээрэмчин, хоолойгоо чичрүүлэн,

	— Ноёон, ноёон! Цаг алдаад яах вэ? Аргалж л үзэхээс! Та бос, цаг явж байна, та бушуу бос! Одоо харанхуй тул, би чиг таныг хараагүй, хаа чиг байгааг тань мэдээгүй болъё! Бушуу, бушуу амжиж үзье! гэхэд нь ноён босоод,

	— За, тийм бол, би ч бэлхэн. Чи, хэргээ хийж гар! гэлээ.

	Тэгээд хоёулаа нэгэн хэсэг үг дуугүй байгаад, орчин тойронд сонсвоос, маш чимээгүй, нам гүм. Гагцхүү сарны туяа туссан усан хүрд л шуугинанхан эргэсээр бөгөөд, алсын намаг балчигт намгийн нэгэн шувуу дуугарах чимээ гарч, хааяа ууль шувуу ойн гүнд аягүй улих уйлах шиг авай. Ноён, өвгөн хоёр тээрмийн зүг одоод, өвгөн бөөч өгүүлрүүн:

	— Ноён, усан хүрдийн ёроолд юм ажин үз. Би шившинэ гээд, газар хэвтээд, түрүүчийн айн сандарсан нь тайтгараагүй тул, амьсгал давхцан шившилгээ шившиж гарав. 

	Ноён тээрмийн усан хүрдийн ёроол руу ширтэн харж, нэг хэдэн хувь өнгөртөл, өвгөн асууруун:

	— Ноёнтонд юм үзэгдэж байна уу? гэв.

	— Сувд тана асгаж байгаа юм шиг гялалзан, бас алтан зоос гялавхийж байгаа мэт.

	— Жа, тэгвэл, ноёнтон, Орос улсын дотор хамгийн баян болохын шинж дээ!

	Вяземскийн Атанаси тэр үг сонсоод шүүрс алдав.

	— Жа, одоо ноён минь, юухан харагдаж байна?

	— Олон сэлэм хавиралдаж, дундаас нь шижир алтан зоос харагдаад байх шиг!

	— Жа, тэгвэл, ноёнтон, аян дайнд олз их омогтой болж эзэн хааны төрийн албанд хишиг их хүртэхийн бэлгэ дээ! Бас юу үзэгдэж байгааг андалгүй хэлээд бай!

	— Одоо харлаад явчихлаа. Ус нь булингартчихав. Улайж эхлээд, улам час улаан болж, цусны өнгөтэй болоод ирлээ. Энэ ямар учиртай ингэж байна? гэхэд нь тээрэмчин өвгөн огт дуугарсангүй.

	— Өвгөөн, тэр юуны шинж вэ? гэхэд нь,

	— Одоо болих уу даа, ноёон. Удтал хараад дэмий бий, явъя! гэтэл,

	— Байз, одоо час улаан зурвас зурвас юм усанд татаад явчхаж, цустсан судас шөрвөс шиг юм болж, бас бахь ангасхийн юм зууж байгаа юм шиг, одоо бас нэг... гэтэл нь тээрэмчин өвгөн сандарч,

	— Ноёон, боль, боль, эндээс холдъё. Одоо болох нь тэр! гэхэд нь ноён тэр өвгөнийг хойш нь түлхэн зайлуулаад,

	— Байз, одоо сүрхий шүдтэй хөрөө цааш наашаа юм татан хөрөөдөж байгаа юм шиг, хөрөөн дороос нь цус олгойдох шиг юм үзэгдэж байна! гэхэд нь тээрэмчин өвгөн тэвдэж, ноёныг чирч холдуулах гэтэл,

	— Байз, өвгөөн, үе мөч минь гэнэт янгинан өвдөөд... Ёо ёо! гэж ёолж, сандан мэндэн тэр газраас зайлан үсрээд, усанд үзэгдсэн юмны учрыг өөрөө ч ухаарч мэдсэн бололтой тэвдээд, тээрэмчин өвгөнтэй хоёулаа удтал үг дуугүй байж, эцэст нь ноён,

	— Миний сэтгэл зүрхний хүн, өөр хүнд дуртай эсэхийг мэдэх юм сан!

	— Тэгвэл, ноёнтонд тэр хүний тань хэрэглэж байсан юмнаас юу байна? 

	— Хашааны нь явган хаалганы тэндээс би юм олсоон! гээд ноён, хөх торгон тасам үзүүлэв.

	— Түүнийгээ тээрмийн усан хүрд дор хаяад орхи! 

	Ноён хаяад орхиж, тээрэмчин өвгөн, өврөөсөө ваар лонх гаргаад, ноёнд өгч,

	— Үүнээс нэг балга! гэлээ.

	Ноён балгаад орхиж, толгой нь эргэх шиг хачин болж, нүд эрээлжлээд явчих шиг боллоо.

	— Одоо усанд юу харагдаж байна?

	— Өнөөх минь, өнөөх минь!

	— Ганцаараа юу?

	— Үгүй гэм! Хоёулаа байж байна л! Хар минжин дээлтэй, хонгор үстэй нэг залуу эр, цаашаа хараад царай нь харагдахгүй байна. Бай, бай! Хоёулаа ойртон ойртсоор... нийлж байна. Ай золиог! Озолдож байна! Ай золиог! Муу хар бөөч, чи эцэгъяа түрүү, харла, харла, харла! гээд, тэр өвгөн тээрэмчид нэгэн атга зоос шагнан шидчихээд, модноос уяатай байсан морио цулбуурыг нь угз татаад, ухасхийн мордож давхин одсонд, модон дунд морины төвөргөөн улам холдсоор намдаж гагцхүү тээрмийн усан хүрд нь шөнийн нам гүмд шуугинанхан эргэлдсээр авай.

	
4 ДҮГЭЭР БҮЛЭГ : МОРОЗОВ НОЁН, ХАТАН ХОЁР

	Уншигч авгай, одоогийнхоос гурван зуун жилийн өмнөх үед биеэр шилжин одож, сүмийн гонхны өндрөөс тэр үеийн Москва хотыг халайн үзвэл, одоогийнхтой тун адилгүй гэдгийг үзэх асан. Москва голын болон Яуз гол, Неглин голын эргийг хөвөөлөн нөмөрсөн маш олон модон байшин үзэгдэж, ихэнхдээ он удаж, харлаж борлосон банзан буюу сүрэл дээвэртэй байгаа нь харагдах асан. Тэр харлан харагдах дээврийн дунд Кремль, Хятад хот зэргийн батлан бэхэлж сүүлийн хоёр зуун жилийн дотор босгосон хэрмийн цагаан өнгөтэй нь цайвалзан, улаан өнгөтэй нь улайран харагдаж, маш тодхон ялгарах ажээ. Үй олон сүм дуган, хонхны цамхагт гонх тэргүүтний алтан орой нь огторгуйн зүг алтаа гялалзуулан сүндэрлэж, олон байшингийн нөлөөгөөр энд тэндгүй хэсэг мод, хэсэг тариалан ногоорон шарлан харагдах ажээ. Москва гол дээгүүр тавьсан хөвхөлзөх гүүр, ачаатай тэрэг буюу морьтой хүн дээгүүр нь гарахад хотолзон хөдөлж, намс намсхийн хотойход нь дээгүүр нь ус халин гарч ирдэг байлаа. Яуз гол, мөн Неглин гол дагуу усан тээрмийн олон хүрд зэрэгцэн эргэлдэцгээж, хотын дунд хэсэг хэсэг модтой, тарианы газартай, усан олон тээрэмтэй байгаа нь тэр үеийн Москва хотыг сонин үзэмжтэй болгож, ялангуяа олон хийдтэй нь цагаан хүрээтэй, эрээлэн алагласан, алталсан шовгор шовгор дээвэртэй сүм дугантай тэдгээр хийд нь дор дороо нэг нэг биеэ даасан хот суурин шиг ялгаран харагдах ажээ.

	Ингэж олон сүм, орон байшин, хэсэг мод, хийдийн овооролдсон дотроос нь кремлийн сүм дуган, тэр дотор нь хэдэн жилийн өмнө Казань хот байлдан эзэлсний дурсгал болгож Иван хааны босгосон, Эх дагинын сүм онц сүртэй сайхан харагдаж байгаа, үүнд тэр сүмийг бид одоо Буянт Василийн сүм гэж нэрлэдэг боллоо. Тэр сүмийг барихад босгосон сүлжээ олон модон шатыг нь буулгаад, сүмийн гоёл чимэг болсон хээ угалз маш сонин бөгөөд, өнгөт будаг алт найруулсан тансаг сайхан сүмийн байдал нэгмөсөн олны нүдний өмнө гялалзан тодорч ирсэнд, Москва хотын ард олны баярласныг нь хэлэх үү, тэр сүм бүтээн босгосон уран барилгын ухаантан хүний чадлыг гайхан удтал шуугин хэлэлцсэнийг нь хэлэх үү, урьд өмнө үзэгдээгүй ийм сайхан орон сүм босгосон хаанаа магтаж, Тэнгэр сахиусандаа баярлан залбирч байсныг хэлэх үү? Москвагийн бусад олон сүм ч мөн сайхан байсан нь, Москвагийнхан, Тэнгэр сахиусны шүтээний газрыг босгоход мөнгө хөрөнгө, хүч хөдөлмөр хайрладаггүй байсан бөгөөд, орон сууцаа нэг их гоёж гоодох гэдэггүй, бат бэхийг эрхэм болгож, маяг чимэггүй, нарс буюу царс гуалингаар босгоод, гаднаас нь банзаар туурга хийдэггүй, эртний орос цэцэн үгэнд айл гэр бол, хоолоороо сайхан байхаас, хотлон босгосон байшингаараа сайхан гэдэггүй юм гэгчийн ёсоор нэг их чимэл гоёл эрхэмлэдэггүй байжээ.

	Ганц Морозов ноён Дружина Андреевич гэгчийн л байшин сууц нь Москва голын захад гоц гоё сайхан байшин байжээ. Царс модон дүнз нь жигд тэгш, өнцгийг нь салаавчлуулан дүнзийг зөрүүлж барьсан бөгөөд гурван давхар тэрхүү байшин, бас саруул нэгэн танхимтай, өндөр шаттай довжоон дээр нь саравчилсан дээвэртэй, нарийн сийлбэртэй, дундуураа бондойсон багана нь тэр саравчийг нь тулж, цонхны гаднах халхавчийн самбарыг цэцэг шувуу сийлэн янзлаад, москвагийн олонх байшингийн цонхонд давсаг татах зуршилтай аваас, Морозов ноёны цонхонд нь тунгалаг сайхан гялтгануур хийжээ. Өргөн хашаа хүрээн дотор нь юм хадгалах агуулах байшин пүнз, тагтааны газартай, бас ноёны сэрүүн лавринтай. Хашааны нэг захад ноёны мөргөлийн дугантай, нөгөө захад нь босоо царсан шургааг хашаатай жимсний хүрээлэнтэй. Тэр хүрээлэн дотроос угалз хээлсэн будаг чимэгтэй сайхан дүүжин өндөрлөн үзэгдэж, байшин сууц нь тун сүрхий чадал зааж барьсан шинжтэй нь, цаанаа зориулсан хүндээ таарсан ажээ.

	Морозов ноён, бие мах мариатай, зан догшин чанга, нас нэлээд ахисан боловч, москвад тэргүүлсэн сайхан хүнтэй суусан нь, хааны шадар сайд бөгөөд Казанийг байлдахад нь амь үрэгдсэн Плешеев Окины хорин настай охин Еленатай гэрлэсэн байжээ. Хүн бүгд түүнд гайхан шуугилдаж, Москвагийн зууч эмс, яасан ч тийм хүнд хадамлахгүй юм сан. Елена охин, хадамд очих насанд хүрээд, эцэг эхгүй өнчин хоцорсон нь, хааны шинэ шадарчуудын журамгүй самуун үес, бие бялдар маш сайхан төрсөн байдал, баярлахаас гай зовлон татах уршиг болж ирсэн тул, Морозов, тэр охинтой гэрлэн суусан нь, хамгаалан өмөг түшиг болох хүн бий болж, Морозов ноёныг түшсэн хүнд халдах нь түмэн бэрх гэгчийг Москва даяар андахгүй болжээ!

	Еленыг хадамд гарахын өмнө хааны шадар дотно болсон хүн дотроос нэг хэсэг нь Еленад ойртох санаатай оролдсон боловч, тэдний дундаас Вяземскийн Атанаси ноён шиг оролдсон хүн гараагүй. Тэр ноёны элдвээр хичээж, үнэ ихтэй нарийн нандин бэлэг ч явуулж үзэж, сүм дуган тушаа нь зогсоод ч алдаж, эмнэг догшин мориор хаалганы нь өмнүүр давхин гарч үзээд ядаж, нударга зангидан зодолдоход ганцаараа ханарсан олны өөдөөс зориглон тулж, эр чадлаа охинд үзүүлэх гэж яддаг байжээ. Зууч эмс, түүний хүргүүлсэн сайхан бэлгийг нь буцааж орхилоо гэж хүргэж ирдэг байж, нүүр тулгаран уулзахдаа охин даруй буруу харан өнгөрдөг байлаа. Яагаад тэгж буруулдаг байв. Сэтгэл санаанд нь Вяземскийн Атанаси ноён эс тохиров уу, эсхүл охины сэтгэлд өөр нэг хүн таатай болсон байв уу, бүү мэд. Вяземскийн Атанасийн яаж ч аргалж үзэхэд огт халгахгүй байсан тул, ядаад эзэн хаан Иванд сэтгэлийнхээ гомдлыг айлтгаж орхисонд, хан сонсон тогтоогоод, охинд өөрийнхөө өмнөөс зууч явуулан холбож үзэхээр айлдсан билээ. Охин тэрийг сонсонгуут гашуудан хайлаад, өрлөг эмгэнтэйгээ сүмд очиж, эх дагинын хөргийн өмнө сөгдөөд мөргөн залбирч, сүмд хүн бараг байхгүй байсан тэр үе мөргөж гүйцээд босон эргэж хартал, ард нь Морозов ноён, ногоон хилэн дээл дээрээ хоргой тэрлэг өмсөөд, энгэрийг нь яран зогсож байв.

	— Елена минь, юундаа гашуудан уйлав? гэж асуусанд нь охин, ноёныг үзээд, эцэг эхтэй нь сайхан найрсаг байсан тэр ноён, охины өнчирсөн хойно ч гэсэн эргэж гэр орноор нь орон, өөрийн хүүхэд мэт энхрийлдэг тул, эцгийн сайн нөхөр тэр ноёныг үзээд тэсгэлгүй баярлаж, ер эцгийн адил хүндэтгэн итгэж, юу санаснаа нуулгүй хэлдэг байсан тул, хамаг юмаа хэлж, ганцхан нэг л юм хэлээгүй байсан нь өөртөө зовлон, тэр өвгөн ноёнд үхэх гай татжээ!

	Морозов ноёныг сүмд дэргэд нь ирээд, яав чи минь? гэхэд, сэтгэл зүрхэндээ хатангадан явдаг нэгэн чухал юмаа хэлэлгүй, гагцхүү хааны зууч ирж намайг Вяземскийн Атанаситай холбон гэрлүүлэх нь гэдгийн төдийг л хэлж орхисонд өвгөн ноён асууруун 

	— Елена, тэр Вяземскийд чи нээрээ л дургүй юм биз дээ? Сайн бодоод үз л дээ. Урьд нь санаанд чинь таарахгүй мэт байсан бол, хойшдоо юу болохыг нь яаж мэдэх вэ? Чамд сэтгэл санаанд чинь өөр хүн үгүй биз дээ? гэхэд нь,

	— Би яасан ч тэр Вяземскийд дурлаж, янаг амраг болохгүй. Тэгснээс үхсэн дээр! гэхэд нь өвгөн ноён тэр охиныг өрөвдөн хараад, нэг хэсэг дуугай байснаа, 

	— Чамайг тэр хүний наалддагаас салгах нэг арга байна. Чи дуулаач. Би буурал үстэй өвгөн хүн. Чамайг өөрийн охины адил хайрладаг хүн. Елена минь, чи бодоод үз, хэрэв заяа чи өвгөн надтай сууна гэдэг бол, нэг учир бий! гэхэд нь Елена баярлан дуу алдаж,

	— Сууна аа! гээд, өвгөн Морозов ноёны хөлд нь мөргөн сөгдөв.

	Өвгөн ноён тэр санамсаргүй үг сонсоод, сэтгэл нь өрөвдөн хөдлөөд, охины баярласанд бас баяглаад, өтөлсөн тэр хүн, охины зөвшөөрсөн үг нь, усанд цацан үхэж байгаа хүн, сандрахдаа өргөстэй сондуут мод ч хамаагүй шүүрдэгтэй адил юм болсон гэдгийг ер ухаарсангүй.

	Тэгээд охиныг түшин босгоод, духыг нь таалан үнсээд, 

	— Хүүхээ, өвгөн буурлынхаа нэрийг нь хугалахгүй гэж загалмайгаас адис аван тангарагла! Энд, Аврагчийн шүтээний өмнө андгайл! гэхэд нь Елена,

	— Андгайлж байна, андгайлж байна! гэж шивнэжээ.

	Өвгөн ноён, тэр дороо сүмийн лам дуудуулан ирүүлээд, тэнгэр сахиусны өмнө эр эм болохыг амлан тогтоох ёслол гүйцэтгээд, хааны зууч охиныд нэгэн өдөр хүрээд ирэхэд, Морозов ноёны авааль эхнэр болох ёсны зан үйл гүйцэтгэсэн хүн байж байв.

	Елена угтаа Морозов ноёны хатан болохдоо амраг сэтгэлтэйн учраас болсон хэрэг бус, аргагүйн учир ам тангаргаа өгч орхисон ажээ. Чингэвч, андгайлсандаа эзэн болж, үг сэтгэлээрээ ч гэсэн нөхөр болсон хүндээ харшлалтай юм үйлдэхгүй гэж чин сэтгэл барьсан байжээ.

	Морозов ноёнд хайртай болох нь ч нэг ёсондоо аргагүй, хэдийгээр ноён нас өндөр болсон боловч, тэнгэрээс заяасан бие нь маш чийрэг, зузаан бөгөөд дайнд алдартай баатар, зориг чин бөгөөд хатан, Москва голын тэртээ нутаг тосгод ихтэй, сан хөмөргөнд нь алт, магнаг, үнэт үсний зүйл дүүрэн. Ганц нэг юмны хишиг тэнгэрээс дутаасан нь, хаанд нүүр талгүй байжээ. Иван хаан, явуулсан зуучийг хожимдсоныг мэдэнгүүт маш хилэгнээд, Морозовыг шийтгэн залхаахаар тогтож, дуудуулан ирүүлээд, ширээнд Вяземскийн Атанасийн дор нь суудал заах байтугай, огт хэргэм олоогүй, нэрд ороогүй Годунов Борис Федоровичийн дор суу гэж суудал заажээ.

	Өвгөн Морозов ноён, тэгж нэр төрдөө муухай болохыг хүлээсэнгүй, ширээнд суулгүй босоод, Морозов Годуновын дор сууж зохихгүйг үзүүлсэнд хаан улам хорсон хилэгнээд, Годуновыг дайрсан явдал болох тул, очиж Годуновын өмнө буруугаа хүлээ гэж тушаасанд, зарлиг дагаж Годуновынд очоод хүлцэл өчихийн оронд зад тархидан загнаад, нохойн гөлөг гэжээ. Хаан, түүнийг сонсоод, тэсгэлгүй хилэгнэж, Морозовыг нүдэнд минь битгий үзэгд гэж тушаагаад, ял зольтол үсээ бүү тайр гэж зарлигласан тул, Морозов ноён хааны ордон хавьд үзэгдэхгүй болоод, эгэл иргэний хувцас өмсөн, сахал үсээ засахгүй, түнтгэр магнай нь буурал үсэнд дараастай явдаг болж, эзэн хааны дүрийг үзэх эрхгүй болсондоо гуньхардаг болсон боловч, Годуновын доод талд сууж, цагаан яст өвгөдийнхөө нэр төр гутаасангүй гэж сэтгэлээ засах ажээ.

	Морозов ноёны гэр орон элбэг дэлбэг. Олон зарц, цөм эзэн ноёноо маш хүндэтгэн үзэх бөгөөд, ноёны босго алхсан бүгдийг Морозов маш найрсаг элэгсгээр хүлээн авах тул, хүний өөрийн хүн, цөм нэгэн амаар түүнийг шагшин магтаж, хүн бүгдийг найрсаг үгээр сэтгэлийг нь баясган, тансаг сайхан хувцас бэлэглэн, мэргэн сургаалаараа гийгүүлдэг гэж хэлэлцэх ажээ. Хүнд элсэг найртай тэр ноён, залуу хатнаа нэн элсэглэн хайрлаж, бэлгийн сайхныг барьдаг байжээ. Хатан нь бас хариу маш хүндэтгэн дотнолж өглөө бүр, үдэш бүр мөргөлийнхөө өрөөнд шүтээнийхээ өмнө сөгдөн мөргөж, өвгөн ноёны шавдан батдахын төлөө залбирдаг байжээ.

	Елена хатан, Морозов ноёны найрсаг сайхан үгийг нь сонсон шүтээндээ залбиран мөргөж байхдаа сэтгэлд нь гэв гэнэтхэн, литва цэргийг хөөн элдэж, бялуу далайн давхиж яваа зоригт залуу баатар эрийн дүр ургадаг болжээ. Түүнд хатны буруу гэж үзэх үү дээ?

	Гэртээ ч суусан, сүмд ч очиж мөргөсөн, өдөр ч гэсэн, шөнө ч гэсэн, тэр залуу баатар эрийн дүр үзэгдэж, Елена! Чи надад хэлсэн үгэндээ хүрсэнгүй, миний буцаж ирэхийг хүлээлгүй, намайг мэхэлжээ! гэх мэт санагдах нь, тэр баатар эрийн дүр чингэж үзэгдэн сэтгэлд нь ургадагт Елена хатны буруу гэж үзэх үү?

	Нэг мянга зургаан зуун таван оны зургаан сарын хорин дөрөвнөө, Лусын Иваны өдөр бүх Москвагийн олон сүмийн том хонх өглөөнөөс дайвалзан, зогсоо завсаргүй хангинан дүнгэнэж, бүх сүм дуган мөргөлчин пиг дүүрч; хурал ном тархсан цаг тэр олон амьтан гудамжаар дүүрч, хөгшин залуу, баян ядуу цөм гэртээ хөх найлзуур, цэцэг, элдэв туушингаар эрээлэн чимсэн зулзаган хус залж харьцгаан, эрээн мяраан гоё сайхан, хөлтэй хөгтэй байсан гудамж, үдийн алдад хүн цөөвтөр болж, түдэлгүй бүх Москвагийн гудамд нэг ч хүн үзэгдэхгүй болж, жигтэйхэн нам гүм болж ирсэн байлаа. Сүсэгтэн түмэн, цөм, заншил ёсоо дагаж, унтах өрөөндөө амарцгаан, үдийн цагт хүн амьтан цөм амсхийх ёстойг тэнгэрээс тогтоосон тул, аргагүй нэгэн чухал хэрэг эс гарвал тэнгэрийн таалал зөрчиж, үдийн цагаар гудамжаар явдаг хүн тэр үеийн Москвад байдаггүй байжээ.

	Тийнхүү цөмөөрөө амсхийн унтаж байсан үдийн үед Москва хот бол, огт эзгүй хоосон хот шиг үзэгдэн, гагцхүү саяхан босгосон архины газар л, Балчуг хороонд бархиралдан шуугилдах, хэрэлдэн цуугих, найрлан дуулах чимээ тасрахгүй, үд болсон авч гоёмсог ганган хувцастай залуу цэргийн эрчүүд, байшин дүүрээд, зарим нэг нь хашаан дотор, бас нэг хэсэг нь гудамжинд шуугилдан, бараг бүгдээрээ согтуу хөлчүү, нэг нь газар хэвтээд хундагатай архиа дээл дээрээ гоожуулан асгаж, нөгөө нэг нь нөхдийнхөө дуулж байгаа дуунд ая нийлүүлэх гээд, сөөнгө муухай хоолойноос нь эв хавгүй муухай дуу чахран гарч байнам бөгөөд эмээл хазаартай морьд нь хашааны хаалганы гадаа уяатай, эмээл бүгдийн ганзаганд нохойн толгой, шүүр хоёр ганзагалаастай ажээ.

	Согтуучуулын ингэж наргиж байх хооронд, гудамжны аманд хоёр морьтой хүн үзэгдэж нэг нь хар минжин цэмбэн дээлтэй, дээл нь алтан цацаг чимэгтэй бөгөөд цагаан хоргой оройтой малгай дороос нь хонгор шар үс буржийн үзэгдэж байх ажээ. Тэр хүн, нөгөө хүндээ:

	— Михеич ээ, энэ согтуунуудыг харав уу? гэхэд нь,

	— Хар хогуудыг харалгүй яах вэ, ноён минь. Ингэж хөл алдан архидаж байх гэж дээ! гэлээ.

	— Морины эмээлээс ганзагалаастай юмыг нь харав уу, чи?

	— Харж байна аа. Түрүүний манай тэр замд дайралдсан дээрэмчний адил, шүүр, нохойн толгой ганзагалаастай байх шив. Москвад ингэж наргиж байдгийг үзвэл, тэднүүд маань, нээрээ чиг эзний албаны улс болох нь дээ! Одоо ноён минь, бид яана даа, аягүй хэрэг өдүүлж орхиж дээ, та бид хоёр! гэхэд нь Мөнгөн ноён хөмсгөө атируулаад,

	— Морозов ноёны өргөө хаа байдгийг эднээс асуугаад ир! гэхэд нь Михеич өвгөн, тэр олон хүний захад очоод,

	— Хөөш эрхмүүд ээ! Морозов ноёны гэр өргөө нь хаа байдаг юм бэ? гэж хашхиран асуутал, тэдгээрийн нэг нь,

	— Тэр муу нохойн гэр орныг чи асуугаад яах нь вэ? гэхэд нь,

	— Манай Мөнгөн ноён, их цэргийн хорооны жанжин Пронский ноёноос Морозов ноёнд хүргүүлсэн захиа авч яваа юм гэтэл,

	— Тэр захиагаа нааш нь аваад өг! гэж хашхирсанд,

	— Тэр юу гэсэн үг вэ, хар хо... гэснээ, — Үгүй, тэгж яаж болох вэ? Жанжин ноёны захиа чамд яалаа гэж өгдөг юм бэ? гэлээ. 

	Тэгэхэд нь,

	— Зөнөсөн монди, тэр захиагаа бушуу нааш нь өг гэм, өг гэм! Тэр муу Морозов, эзэн хаанаас урвах, хааныг хорлох гэж байгаа юм биш биз? гэхэд нь, Михеич ундууцаад, анх болгоомжилж байснаа мартаж, 

	— Хар луйварчин, чи юу гэх гээд байна? Манай ноён тийм урвасан этгээдтэй найзалдаг юм гэж үү? гэхэд нь,

	— Чи бас хүн загнах нь ээ! Нөхөөд, энэ мууг мориноос нь ховх татаад, ташуурдан шүүе! гэхэд нь Мөнгөн ноён өөрийн биеэр тэдгээр этгээдчин дээр давхин хүрч ирээд,

	— Хойшоо бай! гэж маш сүртэйгээр зандарсанд, этгээдчин цочин сүрдэж ухарсанд, Мөнгөн ноён:

	— Та нарын хэн чиг, энэ хүнд гар хүрвэл, толгойг нь би хага цавчаад, бусад нь эзэн хааны өмнө ялаа хүлээх болно! гэхэд нь, тэдгээр этгээдчин баахан эмээсхийтэл, зэргэлдээ гудамжнаас тэдний нөхөд нэмэн ирээд, дайрах үг хэлэн харааж, сэлмээ суга татацгаасанд Мөнгөн ноён, тэдгээрийн олонд автагдахаас зайлахгүй болж иртэл, гэв гэнэт хөлгөн судрын залбирал тамалга өндөр дуугаар унших дуу дуулдаад орхисонд, олон этгээдчин дороо номхорч, тэр дуу гарч байгаа зүг цөм эргэн хартал, гудамжаар дан маалинга цамцтай, дөчөөд насны нэг хүн үзэгдэв. Биедээ зүүсэн төмөр загалмай гинж хангир янгирхийж, гартаа модон эрих барьжээ. Царай нь цонхийсон цагаан боловч, маш сайхан сэтгэлтэй байдал тодрон, шингэвтэр сахалтай бөгөөд мишээсхийн явах боловч, нүд нь цийлийсэн хачин байдалтай. Мөнгөн ноёныг хараад, уншлагаа завсарлан, яаран дэргэд нь хүрч өөдөөс нь ширтэн харуут,

	— Үгүй чи, чи ер нь яах гэж эдний дунд оров оо? гэж асуугаад, хариу хэлүүлэлгүйгээр, — Тэрсүүдийн чуулганд үл одогч эр буянтайяа! гэж тамалга эгшиглээд эхлэхэд нь, этгээдчин маш хүндэтгэх байдалтай, гэдрэгээ ухран зайлаад өгсөнд, тэдний? огт тоохгүй гагцхүү Мөнгөн ноёны нүд өөд ширтэн хараад,

	— Микийт ээ, Микийт ээ, чи юунд энэ рүү орж ирэв ээ? гэж толгойгоо сэгсрэн өгүүлсэнд, Мөнгөн ноён огт тэр хүнийг урьд өмнө үзээгүй тул, нэрийг минь хаанаас олж мэдэв ээ? гэж гайхан,

	— Чи намайг таньдаг юм уу? гэж асууваас, тэр солиотой хүн,

	— Чи миний дүүгээс ялгаагүй хүн байхгүй юу? Чамайг харуут таньсан шүү. Чи надтай эгээ адил солиотой хүн байна. Ухаанаар ер надаас илүүгүй төлөөдөө л энэ рүү орж ирсэн байхгүй юу. Би чиний сэтгэл санааг нэвт мэдэж байна. Сэтгэл чинь ариун сайхан, үнэн шударга тул, бид хоёр эдний сүргээс... гэж тэр зэвсэг барьсан олныг зааж, — Шал өмнөө хүн байгаа шүү. Эд бидэнд огт хамаа намаагүй! гэж хуруу чичин этгээдчинийг заасанд, нэг этгээдчин, тэр хүнийг аргадан,

	— Васил ээ, юм хэрэглэвэл бид өгнө. Мөнгө хэрэгтэй юү? гэхэд нь,

	— Үгүй, үгүй, чамаас би юухан ч авахгүй. Юухан ч авахгүй. Харин энэ Микийтийн л хүсэлд нь нийцүүл! гэхэд нь,

	— Буянтан минь, би эндээс Морозов ноён хаа суудгийг л асуусан юм гэлээ. 

	Тэгэхэд нь,

	— А тэр Морозов уу? Тэр чинь манайхны хүн! Тэр чинь үнэн шударга ёст хүн. Ганц, толгой нь хүний өмнө бөхийж сураагүй толгой доо! Удахгүй бөхийгөөд, өндийхөөсөө өнгөрөх гэж байгаа даа! гэж тэр солиотой хүний хариулахад, Мөнгөн ноён, маш эелдгээр асууруун:

	— Тэр ноёны өргөө хаагуур байдаг бол? хэмээсэнд, гэнэт уцаарласан байдал үзүүлж өгүүлрүүн:

	— би л хэлэхгүй, би л хэлэхгүй, бусад хүн хэлбэл хэлж өгөг. Би чамайг өлзийгүй юманд заан явуулж чадахгүй! гээд. урьд эгшиглэн татаж явсан залбирал тамалгаа эгшиглэн, яаран зайлан одсонд, Мөнгөн ноён, тэр сонин хүний үгийн утга учрыг ухаарч мэдсэнгүй. Бас түүнийг бодох гэж нуршилгүй, өнөөх этгээдчинээс,

	— За, тэгээд, тануус, Морозовын гэр өргөө хаа байгааг хэлж өгдөг улс уу, үгүй юу гэж асуухад нэг нь, 

	— Чигээрээ яв аа. Тэгээд зүүн гар тийшээ эргээд орхиход чинь, чиний тэр хар хэрээний үүр яг тэнд чинь бий гэж хүдэх бүдүүнээр хариулжээ.

	Чингээд, Мөнгөн ноёны холдосхийтэл, солиотой хүний хүрч ирсэнд баахан түүнээс эмээсхийн номхорсон этгээдчин дахин харгис чарлуун зан нь хөдөлж, нэг нь Мөнгөн ноёны хойноос

	— Хөөе чи, тэр Морозовыг бид асууж байна. Дэндүү насалж байх шиг байна. Дүүжлүүлж үхэхийгээ хэзээ хэзээгүй боллоо гэж зэхэж бай! гэж хэлээрэй гэж хашхиртал, бас нэг этгээдчин,

	— Чи өөрөө ч гэсэн дүүжлүүлэх олсоо бэлдэж байгаарай! гэж хараасанд Мөнгөн ноён огт түүнийг тоохгүй, гагцхүү, тэр солиотой хүний үг бодож, толгой дорогш даран,

	— Ер нь тэр наанаа солиотой, цаанаа мэргэн хүн, надад чухам юу гэж сэнхрүүлэх гэсэн юм бол? Морозовын гэр өргөөг зааж өгөөгүйн дээр бас намайг муу муухай юманд явуулах дургүй гэсэн нь ямар учиртай үг вэ? гэж бодолхийлэн явсаар замдаа бас олон этгээдчинтэй дайралдлаа. Зарим нь согтчихсон, зарим нь архины газар сая л очиж яваа бөгөөд, цөм зан байдал муухай балмад хэрцгий, зарим нэг нь Мөнгөн ноён, Михеич хоёрыг дэргэдүүр нь өнгөрөн гарахад аягүй муухай дайрал үг хэлж байгаа байдлыг нь үзвэл, яаж ч ёсон бусчилсанд ял халдахгүйдээ эрэмшсэн шинжтэй байх ажээ.

	
5 ДУГААР БҮЛЭГ : ДАЙРАЛДСАН НЬ

	Москва голын захаар морьтой явсан хүн, Морозовын цэцэрлэгийг морин дээрээсээ тун сайхан харж болох байжээ. Орос хүн мацаг барихад загас иддэг заншилтай үүнд, Морозов ноёнд тийм үеэр арвин хоол нийлүүлдэг тунгалаг уст хиймэл нуурмагийн захаар цэцэглэн буй эмдом мод хаяалан ургаж, түүнээс цаашилбал, алим, интоор, лисийн мод хөхрөнхөн харагдаж, хадуур хүрээгүй өвсөн дундуур нарийн жим зурайж, нохойн хошууны нь өнгөт цэцгийн дээгүүр алтан шар цох хорхой эргэн, эмдом модны дунд балт зөгий шуугинан, өвсөн дотор дэвхрэг жингэнэн, хад жимсний бутлан ургасны цаанаас нь том том наран цэцгийн шанам шиг том цэцэг нь үдийн наранд ээн жаргаж байгаа мэт үзэгдэх ажээ.

	Морозов ноён, жаргах тасалгаандаа амарсаар цаг хэртэй болж, Елена аягачин хүүхнүүдтэйгээ, босоо шургааг хашааны ёроолд ширэг өрж зассан суудал дээр эмдом модны сүүдэрт сууж, нал эрдэнийн товчтой цэнхэр торгон дан дээлтэй, хуниастай шаа торгон өргөн ханцуй нь тохойн дээд талд алмаас эрдэнийн шигтгээтэй бугуйвчаар даруулаастай. Мөн алмаас эрдэнийн сүйх зүүсэн нь мөрөндөө тулан унжиж, толгой дээр нь сувд чимэгтэй татуургатай бөгөөд хөлдөө өмссөн нь алтан саа хээтэй савхин гутал ажээ.

	Еленийн байдал хөгжүүн хөхиүн мэт үзэгдэж, аягачин охидтой шог үг хэлэлцэн инээлцэх бөгөөд нэг аягачин,

	— Энэ бугуйвч зүүгээд үзнэ үү? Янзтай сайхан ч юм шиг гэхэд нь Елена найрсаг байдалтай өгүүлрүүн:

	— Одоо болино байгаа даа! Та нар намайг чимж гоёсоор бараг нэг цаг боллоо гэтэл,

	— Энэ нэг сондор чимэг зүүгээд үзэгтүй. Зүүмэгц, гуутай шүтээн шиг үнэхээрийн чимэгтэй сайхан болоод ирнэ! гэхэд нь,

	— Тэгж хэлж болдоггүй, нүгэл, Пашенька минь! гэлээ.

	— Тэгвэл, хатан нэгэнт гоёл чимэг зүүхгүй юм бол, зул юм уу, чулуу тоглож бидний хамт зугаацах юм биш үү? Эсхүл цөөрмийн загас тэжээн сонирхоно уу? Дүүжингээр дүүжин даажин хийж савлан тоглох уу? Үгүй бол, бид дуу өргөж цэнгүүлэх үү? гэж охин асуухад нь,

	— За, тэгвэл Пашенька минь, түрүүн жимс түүхдээ та нарын дуулж байсан тэр дуугаа дуулаад өгнө үү? гэхэд,

	— Ээ, та минь, тэр гунигтай дуугаар яахаа санасан юм бэ? Баяр цэнгэлийн үед дуулдаг зугаатай цэнгэлтэй дуу биш л, тэр тань! гэвэл

	— Тэр хамаатай юу? Би сонсох дуртай байна. Дуулаад өгөөч, Пашенька минь! гэхэд,

	— Жаа, тэгвэл чиг яах вэ, дуулаад өгье. Харин хожим хойно уярч уйдвал, надад гэм зэмгүй шүү! За найз нар минь, түрээд байгаарай! гээд, олон охид тойрон суулгаж, Пашенька гунигтай хоолойгоор эгшиглэн татсан нь:

	 

	Аяа, хүйтэн жаваргүй бол оо, хө, 

	Алимад цэцэг өвөл ч цэцэглэнэй. 

	Аяа намайг гуниг эс дарвал аа, хө, 

	Алинд ч сэтгэл үл зовном билээ, 

	Шанаагаа тулан шаналанхан суужээ, 

	Шарланхан харагдагч талыг үл ширтнэй...

	... ... ...

	Байшингийн шинэ хонгилоор явахдаа 

	Баатай хадам сонсон дуулуузай, хө. 

	Миний нөхөр болох хүүдээн хэлүүзэй, хө.

	Миний нөхөр болох хүүдээн захиузай гэж 

	Чимэгтэй товч минь хангинуузай, хө, 

	Чимээ гарч дээл маань мэдэгдүүзэй гэж 

	Булган дээлийнхээ хормой шууж явлаа!

	 

	гэж дуулаад Пашенька Елена хатныхаа өөдөөс хараад үзтэл нүднээс нь нулимс бөмбөрөн гарч ирэхийг үзээд, 

	— Ээ, муу тэнэг, би явлаа? Надаас болж хатан ингэх гэж! Юунд ч таны үгэнд орж энэ дуу дууллаа! Ийм юм сонсоно гэж юунд ч та зүтгэв дээ? гэхэд нь хар хөмсөгтэй, сүрхий хурц нүдтэй охин Дуняша, 

	— Чи ч бас чи дээ, тийм л дуу дуулж явах гэж! Миний дуу чинийхтэй адилгүй. Одоо би нэг дуу дуулаадахъя, чи үз, хатны уйтгарыг би сэргээж магад шүү! гэнгүүт ухасхийн босоод, нэг гараараа ташаагаа тулаад, нөгөө гараа өргөж маш уянгатайгаар хөдлөн дуулруун:

	 

	Пантелей гуай хашаагаар явж гэнэ ээ, хө, 

	Кузьмагийн хүү өргөн хороогоороо явжээ, 

	Үен дээлийн хормой газар хүрч, элбэг, 

	Булган малгай нь өөдөө сүндэрлэж гэнэ ээ, 

	Тэнгэрийн хишиг насан эцэс хүртэл гэнэ ээ. 

	Заяаны нь сүйт үүдэн цаанаас гайхан харж, 

	Холын ноёд хотоос гайхан харж гэнэ ээ, хө! 

	Хатад харшийнхаа цонхоор сонирхон харж, 

	Хэний хүү хэн гэдэг нь вэ? гэж ноёд сурна. 

	Хэний нөхөр болдог бол? гэж хатад сонирхоно. 

	Миний хайртан даа! гэж сүйт хүн нь сагсайна.

	 

	гэж дуулж гүйцээд Дуняша өөрөө ч тэр шог дууны үгэнд инээд нь хүрэв. 

	Гэтэл, Елена улам гуньхарч, биеэ барих гэж оролдсоор тэсэж ядан, гэнэт нүүрээ гараараа дараад цорхиртол уйлж орхив.

	— Ийм тусгүй дуу байх гэж дээ! Одоо бид яана? Хатны уйлсан нүд ноён үзвэл, саатуулж чаддаггүй яасан тэнэг улс вэ? гэж биднийг уурлан загнах болно. Одоо бид яана? гэж Пашенькийн өгүүлтэл, Елена гэнэт Пашенькийг хүзүүдэн,

	— Хайртан минь ээ! Уйлах дур хүрээд байна. Уйтгараа гартал уйлахад минь туслаач, та минь! гэлээ.

	— Ээ, яадаг бил ээ? Юунд та гэнэтхэн ингэж уйтгарлав аа? гэж цаадуул нь асуулаа.

	— Гэнэтхэн биш ээ, хар өглөөнөөс дотор бухимдан уйдаад, өглөөний мөргөлийн хонх дуугарах үед хүн амьтан сүмд мөргөл хийх гэж баяр хөөр болж явахыг нь цонхоороо харангуут дотор их уйтгарлан гуниад, одоо хүртэл зүрх шимшрэн... бас тэнгэрийн сайхныг хэлэх үү, нартай цэлмэгийг нь хэлэх үү, та нарын намайг гоё өмсгөл чимэг зүүж гоёсныг хэлэх үү... Энэ бүгдийг бодтол дотор эвгүй боллоо. Та минь, энэ надад өмсгөн зүүсэн хүний чимэг заслаа салгаж аваад, миний гэзгийг хүүхэн хүний гэзгийн ёсоор, өөрсдийнхөө нэгэн адил болгон сүлжээд өгнө үү? гэхэд нь,

	— Хатан та юу гэж айлдаж байна? Хүүхэн хүний гэзэг сүлжиж яаж болдог юм бэ? Ээ бүү үзэгд! Ноён мэдэж орхивол яана? гэхэд нь,

	— Мэдэгдэхгүй байж болно оо! Би дээрээс нь татуурга зүүж орхино! гэхэд нь нөгөөдүүл нь,

	— Ээ, яаж тэгж болох вэ? Нүгэл! Бид түүнийг хүлээж чадахгүй гэхэд нь Елена "өнгөрснөө нэхэн санахад нүгэл болох гэж үү дээ, даан чиг?" гэж бодоод,

	— За яах вэ. Би татуургаа авахаа байя. Ганц Пашенька минь наашаа хүрээд ир дээ. Би чиний гэзгийг чинь урьд өөрийнхөө гэзэг сүлжүүлдэг байдлаар нэг сүлжээд өгье! гэхэд нь Пашенька улайтлаа баярлаж, хатныхаа өмнө сөхрөөд, Елена түүний үсийг задлаад хоёр тэгш тал болгон хагалаад, ерэн хэсэг сүлжээстэй орос өргөн шанх сүлжиж гарлаа. Чингэж сүлжихэд их чадал ордог байж, тун сулхан сүлжиж, шилэн хүзүүг тор мэт бүрхээд, доошоо үл мэдэг нарийссаар ар зоондоо буухаар сүлжих ёстой байжээ. Елена хэчнээн сүлжиж, гөрлөөг нь их эвтэйхнээр сүлжихдээ хэлхээтэй сувдаар ороон сүлжсээр гүйцээд, гэзгийн үзүүрт нь гурвалжин цацаг оруулан гөрөөд, эрдэнийн бэлзэг түүнд чимэг болгон хэлхжээ.

	— Пашенька минь, одоо боллоо гээд, сүлжсэндээ баярлаж, — За босоод миний урдуур яваад үзүүл дээ. Та нар, охид үзэхгүй юү, татуурга зүүснээс энэ гэзэг хэчнээн сайхан бэ дээ гэхэд нь тэд нь инээлцэн,

	— Цагийн юм цагтаа л сайхан даа! Энэ Дуняша бол, лав л шанхнаас үсээ хагалуулж, татуургатай болохоос хойш суухгүй байх! гэхэд Дуняша

	— Больцгоо доо, хүн шоолох дуртай тануус! Би насаараа ч үсээ хагалуулахгүй, шанхтай хэвээрээ явахад яах вэ. Ноёны нярваас нүдээ салгадаггүй хүн, харин манай дунд бий шүү! гэхэд нь аягачин хүүхний нэг хэсэг нь нирхийтэл инээлцэн, зарим нэг нь ичингүйрэн улайцгаасныг үзвэл, ноёны нярав нээрээ сайхан залуу эр байсан болох нь дээ.

	— Алив, наашаа бөхий, Пашенька минь. Би чамд бас цацаг чимэгтэй бүч уяад өгсүү. Өнөөдөр Лусын Иваны өдөр, лусын охин ч гэсэн гэзгээ сүлждэг шүү дээ! гэхэд нь,

	— Өнөөдөр биш ээ, хатан минь, улаан өндөгнөөс хойших Долоодугаар Бархасвадад Гурван Эрдэнийн өдөр лусын охид гэзгээ сүлждэг гэдэг.

	Лусын Иваны шөнө харин үсээ задлан сагсалзаж гүйлдээд, оймыг цэцэглэхэд хүн хараад таслуузай гэж өдөөн зайлуулдаг юм шүү дээ гээд6,

	— Ээ, тийм лусын аймаг бүү үзэгд дээ! Иваны өдөр гэдэгт шөнө нь элдэв юм тохиолддогийг, бүү үзэгд, алиныг нь гэхэв! гэж Пашенькийн хэлэхэд Елена,

	— Лусын охиноос, Пашенька, чи айдаг уу? гэхэд

	— Тэгэлгүй яах вэ? Гурван эрдэнийн өдөр юм уу, лусын охидын долоо хоногт ой модоор явахад айдастай байдаг. Тэрүүн шиг, одоо модон дундуур явахад аймаар: охин хүн явбал үхтлээ гижигдүүлж, залуу эр явбал, хурьцал хийнэ гэж ална! гэхэд нь, бас нэгэн бүсгүй,

	— Юу хэлж байгаагаа мэдэхгүй, чи яасан хүн бэ? Москвагийн хавьд юуны чинь лусын охин байдаг юм бэ? Огтхон ч байхгүй. Харин Украйнд бол, шал өмнөө хэрэг: лусын охин зай завсаргүй бий. Олон залуу эр тэднээс болж баларсан гэлцдэг. Лусын охиныг залуу эр нэг л үзвэл үхтлээ дурлаад, эхнэртэй бол, эхнэрээ хүүхэдтэй нь хаяад, эхнэргүй бол янаг амрагаа тас мартчихдаг юм гэдэг! гэхэд нь Елена бодлого болж, баахан чимээгүй байснаа,

	— Та минь ээ! Литвад лусын охин байдаг болов уу? гэхэд,

	— Одоо ёстой эх орон нь байхгүй юу; Украйн Литва гэдэг тань энэ тухай эгээ нэг юм... гэж хариулсанд Елена санаа алдав. 

	Тэгтэл, морин төвөргөөн дуулдаад, хашаан дээгүүр Мөнгөн ноёны цагаан малгайн орой үзэгдэв.

	Елена хашааны цаанаас эр хүний бараа харагдсанд далд орох гэж завдтал, эргэж нэг хараад, зогтусав. Мөнгөн ноён ч бас мориныхоо ам татан, Еленийг үзсэндээ итгэсэнгүй, агшин зуур сэтгэлд нь түмэн санаа төрж, элдэв юм бодогдов. Плешеев-Очины охин, таван жилийн өмнө янаг амраг сэтгэлээ тангараглан хэлсэн Елена байж байдаг нь юу бил ээ? Морозов ноёны цэцэрлэгт яагаад байж байдаг бил ээ? гэж гайхтлаа Еленийн толгой дээр авгай хүний сувд шигтгээстэй татуурга харчхаад царай нь зэвхий болоод явчихжээ.

	— Хүний эхнэр болчихсон байна шүү!

	— Би зүүдэлж байна уу, яаж байна? гэж гайхан, Еленийг ширтэн цочив.

	— Та минь ээ! Түр зайлаад өгөөч, би хожим та нарыг дуудам за. Надад хүнгүй түр байх хэрэгцээ гарлаа! Ээ тэнгэр! Тэнгэр! Аяа хутагт Эх дагина минь! Одоо би яана? Юу гэж хэлнэ? гэж Елена маш сандрав.

	Тэр завсар Мөнгөн ноён ухаан самбаа орж,

	— Елена, чи хүнтэй суучих чинь энэ үү? Ганц үгээр хариулаач! Худал юм үү, үнэн юм уу? Тоглож байгаа юм уу? Чи нээрээ хүнтэй суучихсан уу? гэхэд нь Елена сандарсныхаа ихэд хэлэх үгээ олж эс чадав.

	— Хэлэх үгтэй юм бол хэлээч, одоо тоглоом тохуу хийдэг баяр наадмын цаг биш, намайг залилаад яах нь вэ? гэхэд нь,

	— Никита минь, миний учрыг дуулаач! гэж шивгэнэсэнд Мөнгөн ноён чичрээд

	— Дуулаад ч би одоо яах вэ дээ. Би учрыг ухлаа. Уучлаарай, хатан, үг хэлж цаг алдаад яах юм! гээд морио ухруулахад нь,

	— Никит ээ! Христос тэнгэр, түүний ариун дагинын нэр барин гуйя. Үгийг минь сонсон хайрла! Хожим намайг албал ал, урьдаар өчгийг минь сонс! гээд, цааш нь үг хэлэх тэнхээ нь тасраад, ширэг өрсөн суудал дээр сөгдөн, Мөнгөн ноёны зүг гараа сарвайсанд ноёны бүх үе мөч нь таталдаж, өрөвдөх сэтгэл төрөөд, морио татан зогсоосонд Елена нулимсандаа амьсгал нь давхцан, Вяземскийд яаж шахагдан, эргүүлүүлж, хаан яаж тэр хайртай хүндээ гэргий болгох гэж зууч явуулсан, тэгээд ядаж цөхөхдөө яаж өвгөн Морозовын гэргий болж орхисноо уйланхайлан, үгээ таслан барин ярьж, өөрийн эрхгүй сэтгэл зүрхнийхээ хүнд батыг алдсанаа гэмшин хүлээгээд зүй ёсоор бол, өөр хүнтэй сууж ингэснээс биеэ хорлох ёстой байлаа. Зүрх хүрсэнгүй минь юутай буруу гэж гаслан өгүүлрүүн, — Ноён та надад халуун сэтгэлтэй байж болохгүй боллоо. Надад хайртай байхын ерөөлгүй байна, та! Гэвч, намайг хараан гомдохгүй гэж надад хэлж өгөөт, түмэн их бурууг минь хэлтрүүлэн уучилна уу гэдгээ хэлээт гэхэд нь ноён хөмсгөө атируулаад юу ч дуугарсангүй.

	— Никит ээ, Христосын нэр дурдан гуйя, ганц л үг хэлж хайрлаат! гээд эмээн зовнисон нүдээрээ ноёны зүг харж, тэр харцанд нь түүний хүсэн гуйх сэтгэл нь шингэжээ.

	Мөнгөн ноёны дотор сэтгэл санаа нь хоёрдон тэмцэлдэж, нэгэн хэсэг чимээгүй байснаа хоолой нь чичгэнэж, тэнгэрийн таалал л тийм байсан байж дээ... чиний буруу ч бас тийм их үгүй... үгүй, чиний буруу биш юм байна... буруугүй чамайг хэлтрүүлэн уучлах ёс гэж хаа байх вэ. Тэнгэр харж байна, би чамд гомдож хараан зүхэх санаа байхгүй... Тэнгэр мэдэж байна... Би чамд урьдынхаа адил хайртай! гэж сэтгэлийн тэр үг нь өөрийн эрхгүй алдуулан гарч ирэв.

	Елена дуу алдаад, уйлсаар хашааны зүг ухасхийсэнд Мөнгөн ноён дөрөөн дээрээ өндийсхийгээд, хашааны шургааг модноос шүүрэн барив. Елена хашааны нөгөө талаас вандан дээр гаран зогсоод, ухаан бодолгүй, юугаа ч мэдэлгүй бие биеийн зүг ухасхийн, хоёулаа уруул ам нийлэн озов...

	Елена залуу ноёныг озжээ! Зальт эм, хөгшин эрийгээ мэхэлжээ! Тэнгэр сахиусны өмнө өгсөн ам тангаргаа мартжээ! Одоо яаж би Морозов ноёны бараа харна даа? Нүдийг минь харуут, хамаг учрыг мэднэ дээ! Мэдээд өршөөн хэлтрүүлэх эр биш дээ, тэр! Морозов ноён амиа бодох хүн биш, нэрээ бодох ноён! Тэр өвгөн эр, эмээ ч алах байх, Никитийг минь алах байх! гэж Елена сүүлд боджээ.

	
6 ДУГААР БҮЛЭГ : ГИЙЧНИЙГ ЗОЧЛОВ

	Морозов бол, Мөнгөн ноёныг бага балчир наснаас нь андахгүй боловч, уулзаагүй он уджээ. Мөнгөн ноёныг Литва ороход Морозов ноён их хол зах газар сэнгүн жанжин сууж, арав гаруй жил зүс зүсээ үзэлцээгүй ажээ. Чингэвч Морозов ноён тэр хэдэн жилийн дотор нэг их өтөлж өөр болоогүй, урдын хэвээр тэнхлүүн тул, Мөнгөн ноён, өвгөн ноёнтой хаа ч дайралдсан андахгүй таних байжээ. Морозов ноёны байдал нь нэг үзсэн хүн огт андахгүй тийм хүний нэг байсан нь, бие өндөр, мариа сайтай ганц тэр байдал нь ч, хүн бүхэнд содон харагдах бөгөөд Мөнгөн ноёноос нэг толгойн хэмжээгээр өндөр ажээ. Бараан хонгор үс нь нэлээд бууралтаж, мэсийн хэдэн сорвитой цэцэн гэгчийн магнайд нь унжий санжин бууж, бараг буурал болж гүйцсэн битүү их сахал нь бараг хөхөнд нь хүртэл цээжийг нь бүтээж, сөхүйн унжисхийсэн хөмсөгний дороос нэвт харах харцтай нүд гялалзан, уруул ам тойрон мишээх байдал буйг ажвал, далдын тамиртай гэж ардын үгэнд байдаг шинж төгөлдөр байдал мэдэгдэн, хөдлөх байдал дүрэм тун намбатай, ихэмсэг, арслангийн шинжтэй, тов хийсэн самбаатай уужим байдал, эрэмгийн золбоотой шинж жавхлантай ажээ. Түүний байдлыг ажсан хэн ч, энэ хүнтэй сайн байвал юутай сайн бэ? гэж бодохын сац, энэ хүнтэй муудалцвал хэцүү вий! гэж бас сэтгэлд төрөх ажээ. Морозовын царайг ажин үзвээс, ерийн байдалд амарлингуй тайван тэр царай, хилэгнэх үед сүрдэм аймшигтай болохын шинж бүрэн боловч, найрсгаар мишээж, үнэн сэтгэлээсээ эелдэг байгааг нь үзүүт, чингэж хэцүүшээх сэтгэгдэл дороо өөрчлөгдөх ажээ.

	— Жа, ноёнтон амар байна уу, эрхэм зочин сайхан морилж ирэв үү? Өөд бол! гэж Мөнгөн ноёныг паалантай ваараар өнгөлсөн ханзтай, урт царс вандантай, туургаараа эрдэнийн чимэгтэй зэр зэвсэг өлгөөстэй, өргөн өргөн ташингат дээгүүр сайхнаар янзлан өрсөн өдий төдий алтан мөнгөн сав саалийн зүйлээр чимсэн дүнз модон байшинд оруулаад, — Жа ноёнтон морилж ирсэн нь юутай завшаан, юутай завшаан! Ийм сонин гийчин морилон ирэх гэж сайхан аа! Эрхмийг би бүр багаас нь мэддэг шүү! Мөн чиг дүрсгүй жаал агь байсан даа, чи минь! Багачуул хот орж талцан тоглоход, чиний эсрэг талынхан сандардаг байж билээ. Шаагин буух шонхор шиг дайран ороод, халаад ирэхдээ, уучлаарай ноён минь, бамбарш шиг уурлаад, ийш тийш нь шидэн хаялж гардаг байсныг чинь хөндлөнгөөс харахад таатай байдаг бил ээ! Одоо сүрхий баатар жанжин болоо шив дээ, ноён! Литва газар байгуулсан дайчин гавьяаг чинь би сонссоон! Багадаа багачуулыг мананг нь хутгадагтайгаа адил, дайсны мананг нь хутгаж байсныг чинь би дуулсан шүү! гээд Морозов ноён инээмсэглэж, арслангийн сүрт царайд нь элэгсэг найрсаг байдал тодорч байв.

	Мөнгөн ноёныг өрөөсөн гараараа мөрнөөс нь тэврээд, 

	— Багадаа ямар ч тоглоом наадамд муу заль мэх гаргадаггүй байснаа санаж байна уу? Нударгалан зодолдож чадлаа үзэлцэхдээ хэлэлцсэнээс гажуу заль мэх хэрэглэснээс, хүнд цохиулан ойчсон нь дээр гэж үздэг байснаа санана уу, чи? Юм дааж хүлцэхдээ сүрхий боловч, өөр бусдыг худал мэх хэрэглүүлдэггүй зантай байсан билээ л, чи минь! гэж ярихад нь Мөнгөн ноён, Морозов өтгөсийн дэргэд байхаасаа зовох сэтгэл төрж,

	— Ноён гуай, Пронский ноёноос танд явуулсан захиа энэ гэж захиа өгсөнд,

	— Яасан сайн юм бэ. Би хожим үзэм за, зав гаралгүй яах вэ. Одоо чамайгаа дайлах минь! Елена минь яачхав аа? Альд нь байна уу? Хайртай сайхан гийчин Мөнгөн ноён гийгүүлэн морилж ирлээ гэж хатандаа хэл хүргээч! Гийчнийг ёслон зочлог л! гэлээ.

	Тэр завсар Елена, гартаа тавиур барин, намуухан бөгөөд намбатайгаар орж ирээд, тавиур дээрээ тавьсан нь янз бүрийн дарстай хундага ажээ. Мөнгөн ноёныг сая л үзсэн юм шиг, мэхийн ёслоод, царай зүс нь жигтэйхэн зэвхий.

	— Ноёон, энэ миний гэргий Елена. Дотнолон өршөө, Никита, чи манай бараг төрлийн хүн шиг дотно хүн шүү дээ. Чиний эцэг бид хоёр, ах дүү хоёр шиг байсан юм даа. Тэгээд, миний эхнэр ч чамаас харилхах ёсгүй. Елена, энэ ноёнд мөргө! Ноён, бор хоолноос минь гололгүй амс. Байдгаараа л дайлж байгаа юм шүү, манайх! Наана чинь румын дарс байна, тэр унгар дарс байна, бал бурам дарс энэ байна. Гэргий өөрөө түүнийг жимсээр найруулан исгэсэн юм даг! гээд Морозов ноён мэхийн ёсолсонд Мөнгөн ноён тэр хоёрт хариу ёслоод, хундагаа шавхлаа.

	Елена ер Мөнгөн ноёны өөдөөс огт харсангүй, урт гэгчийн сормуус нь доошоо бууж, бие нь чичирхийлж, тавиур дээр тавьж өрсөн хундага нь мөргөлдөн хангинаж байхад нь Морозов гэнэт асууруун:

	— Елена минь, чи яачхав аа? Өвдчихсөн юм биш биз?.. Зүс царай чинь цас шиг цагаан болчихлоов шүү! гээд шивнэн өгүүлрүүн; — Өнөө муухай Вяземский үзэгдэв үү? Тэгж л таарсан байх! Цэцэрлэгийн хажуугаар дахин өнгөрөн гарч л дээ! Сэтгэлээ бүү зовоо, Елена минь. Чамд гэмших юм алга. Надгүйгээр цэцэрлэгт орсны хэрэггүй. Хонгор минь, сэтгэлээ сэргээ, би чамайг хүнд дарлуулахгүй! Мишээж инээмсэглэ л дээ, гийчин чамайг хараад юу гэхэв? Никита минь, уучлаарай. Өдрийн хоол идээгүй яваа байх гээд, гэргийгээ бушуухан хоол оруулж ир гэж эндээ бид хоёр ярилцаж байна шүү гэхэд нь,

	— Би хоолоо идсээн ноёнтон! гэлээ.

	— Идсэн нь ямар хамаа байх вэ? Дахиад л нэг идчихнэ биз. За, Елена минь, очиж, хоол ундаа түргэлүүлж үз! Чи, байгаа зуушнаас минь ам хүр л дээ. Хаанд нүүр талгүй болсон өвгөн намайг хүнийрхэж битгий гомдуул л даа! Чамлалтгүй их зовлонтой байна шүү, би чинь! гээд урт үсээ заасанд Мөнгөн ноён өгүүлрүүн:

	— Тэр тэмдгийг тань үзээд гайхшаа барж байна. Хаанд нүүр талгүй болох ямар учир байна? Яачихсан хэрэг вэ? Эрээгүй асуусанд минь бүү гомдоорой! гэхэд нь Морозов сүүрс алдаад,

	— Хуучин ёс төрөө сахиж, ноён хүний нэр эвдэхгүй юм сан, шинэ хүнд мөргөж царайчлахгүй юм сан гэснээс л ийм болчихлоо! гээд царай нь барайж, нүд нь ширүүн харцтай болж ирлээ.

	Чингээд, Годуновтой муудалцсанаа ярьж, хааны шударгагүйд ихэд хорсон гомдсон сэтгэлээ гаргаад,

	— Москвад юм их өөр болж, эзэн хааны тэр этгээдчинийг бий болгосноос хойш байдал ондоо болчихсоон! гэхэд нь,

	— Тэр этгээдчин гэдэг нь чухам хэн юм бэ? Би тэдний заримтай дайралдсан боловч, учрыг нь ер мэдсэнгүй! гэхэд

	— Эзэн тэнгэрийг бид хилэгнүүлсэн учир, хааны тунгалаг мэлмийг харанхуй болгон хэсгээжээ! Ховч нар Сильвестр Адашевтаныг урвасан гэж гүтгэн гүжирдэж, тэднийг хаан итгээд үгэнд нь орж хөөн зайлуулснаас хойш сайн цаг шувтарга болж, Иван хаантан, шударгуу боол биднээ хардан сэжиглэх болж, хүний ухаан санаанд багтахгүй урвасан тэрсэлсэн далдуур хуйвалдсан юм бий гэж ярих боллоо! Шинэ улс түүнд нь баярлаад бояр ноёдыг зарим нэг нь уурлаж өшсөнөөсөө, зарим нэг нь гавьяа байгуулах гэж худал хов гөрдөж, тэр бүгдэд нь чих нь зөөлөн болчихлоо. Тэгээд, хүнтэй муудсан л хүн, хааны өөдөөс тэр муу хэлж байна, татаарынхан, польшийн ванг өдөөж, хааны эсрэг болгож байна гэж гүтгэх болж, ёс төр алдсан тийм улс, аймшигт тэнгэрийн хэсээлтийг бодохгүй, худлаа тангараг өргөж, бичиг баримтад худлаа үсэг зурдаг боллоо! Огт гэм зэмгүй өчнөөн төчнөөн хүн шоронд хоригдож, нүүр тулгуулж байгаад эрүү шүүлт хүлээжээ. Хэн дуртай амьтан, эзэнд мэдүүлэх үг бий гэдэг боллоо. Урьд бол, хүн хүнийг хэрэгт оруулан мэдүүлбэл, өөрөө бас шүүлгэдэг байж, одоо ямар ч зөрүү мушгиу үг мэдүүлсэн, тэр дагуу хүн бариад, ховор баримт болгож, эрүүдэн шүүдэг болчихлоо. Ээ дээ, хэцүү цаг болж байна даа! Хааны засгийн аюул гэж, язгуур цагаас огт үзэгдээгүй бэрх юм үзэгдлээ! Эрүү шүүлтийн сүүлээр цаазаар аваачдаг боллоо! Тэгэхдээ, хэнийг цаазаар аваачиж байна?.. Ноён, чи сонссон ч байж юуны магад? гэхэд нь

	— Сонссоон, ноён ах, гагцхүү бүдүүн тоймыг л сонссон. Литва хүртэл юм гүйцэд хүрч дуулдахгүй юм байна шүү дээ. Гэвч, гайхах юу байх вэ? Хаан, өөрийнхөө дайсныг цаазаар аваачих нь эрх нь шүү дээ! гэсэнд,

	— Түүнийг хэн үгүй гэхэв. Хишиг хүртээх, хэсээхийг тааллаараа болгох нь хааны ёс. Ганц хорсолтой нь, хортон дайсныг цаазаар аваачаагүй, эзэн хааны шударга боол шадар Адашевыг (Алексейн хамаатан юм шүү дээ) нялх бага хүүтэй нь, гурван Сатинтаныг, Шишкин Иваны эхнэрийн хамт, бас хүүхэдтэй нь, бас бус олон гэм зэмгүй хүнийг цаазаар аваачсан гэхэд нь, Мөнгөн ноёны царайд хорсон зэвүүрхэх байдал тодорч,

	— Ноёон, тэр бүгд хааны буруу биш, ховч нарын буруу юм биш үү? гэлээ.

	— Ээ дүү минь! Хэлэхэд хэцүү, бодоход бэрх юм аа! Гэмгүй амьтны цусыг хаан урсгахдаа дан хов жив дагасан ч хэрэг биш. Хааны шинэ буурч Басмановыг аваад үз л дээ. Оболенский Овчина ноёныг хаанд муулж нэг эвгүй үг хэллээ гэж мэдүүлсэнд хаан яав гэж бодож байна, чи? Хоог барьж байх үес хутгаа Оболенский - Овчина ноёны зүрх рүү шаачихсан шүү!

	— Ноён ах аа! гээд Мөнгөн ноён ухасхийн босоод, — Ондоо хүн надад ийм үг хэлсэн бол, гүтгэлээ гээд хүлээд авах сан гэж хашхирсанд,

	— Никита минь ээ, өтөлсөн хойноо хүн гүтгэнэ гэж би яах вэ? Гүтгэхдээ бас эзэн хаанаа гүтгэх ёс бий юу? гэхэд нь,

	— Ноён ах аа, миний буруу боллоо. Чингэж эзний зан хувирдаг ямар учир вэ? Ов живт нь автагдаж уу?

	— Тэгсэн ч магад, ноён дүү минь. Гэвч, суугаад сонс. Нэг удаа хаан хөлчөөд, дотно шадарчуудтайгаа хамт (ер нь бодоод ирэхэд ичгүүртэй!) баг өмсөн бүжиж гарсан. Тэгэхэд Репин Михайл ноён тааралдаад, гашуудан уйлжээ. Хаан, тэр ноёнд баг зүүлгэх гээд ноцож, тэгэхэд нь Репин, би бояр сайдын хэргэмийг тэгж бузарлахгүй! гээд, тэр багийг нь хага гишгэчжээ. Тэгээд тав хонов уу, үгүй юу хааны зарлигаар хүн түүнийг сүмд хутгалан хороочихсон шүү!

	— Ноён ах аа! Тэнгэр биднийг хэсээж байгаа юм байна даа!

	— Тэнгэрийн таалал мэдэг дээ! Гэвч, цааш нь сонс. Хүн цаазлах нь эцэсгүй болж, өдөр тутам цаазын газар ч цус урсан, гянданд ч урсаж, хийдийн газар ч урсаж, бояр ноёдын хамжлагыг өдөр бүр бариад эрүү шүүлтийн газар аваачин тамлаж, хайрах түлэхэд нь хүн арга буюу бояр ноёдоо элдвээр худал хэлж байж салдаг байж эзэн ноёндоо худал үгээр халдаж, сүнсээ тамын ёроолд оруулахгүй гэж, ноёдоо цагаатган хэлсэн хамжлагыг алдаг боллоо. Олон ч хүн, шударгыг бариад амь алдсан, олон ч хүн, муухай тамлуулж үхсэн дэг, дүү минь! Хааяа хааяа хааны ухаан сүв нь нээгдсэн юм шиг болж, буруугаа шүтээний өмнө хүлээж гэмээ наманчлан мөргөөд өөрийгөө алуурчин, махчин гэж гэмшдэг болоод молон хийдийн газар өргөл барьц явуулж, хилс алуулсан хүний хойноос буян ном хийлгэдэг байлаа. Тэгж гэмшиж байтлаа, төдхөн биш болдог байж, яадаг байв? гэхэд, дуулж бай: Нэг өглөө бостол амьтан шуугилдаж байв. Гудамжаар улаа бутарч, нэг зарим нь Кремлийн зүг, нэг зарим нь Кремлиэс гүйж байна. Цөмөөрөө: эзэн хаан маань хаашаа явах гэж байгаа юм бэ? гэж шуугилдаж байна. Дотор аягүй болоод, хувцас дээлээ өмсөөд, мориндоо мордлоо. Олон бояр, зүг зүгээс, морь унах нь морь унаад, сандарсандаа явган гүйх нь харцын адил явган гүйж байна, нэр төр нь бүр ч хамаагүй болж! Иверийн хаалганд хүрээд очтол, цэрэг жагсан гарч байна. Амьтан хоёр тийшээ ярж, зай тавьж байна. Цэргийн хойноос чарга гарч ирэв. Чарганд хаан, хатан хоёр тайжтайгаа заларч, хааны чаргын хойноос олон чарганд эд агуурс, хамаг сан хогшил, хааны хэрэглэдэг юм ачаастай; хойноос нь шадар сайд, тайж, түшмэл, цэргийн янз бүрийн албаны хүн - цөм Кремлиэс гарч явна. Хааны чаргын зүг бидний ухасхийтэл, цэргийн хүн огт хавьтуулсангүй: хаан болохгүй зайл! гээд халгаасангүй. Тэгээд Москвагаар цуваад захад нь гарлаа.

	Бид бүгдээрээ гэр гэртээ хариад хаан санаагаа халж буцан залрах болов уу? гэж зөндөө хүлээлээ. Нэг долоо хонолоо. Тэгтэл, их ламтанд захиа зарлиг хүрч ирсэн нь, эзэн хаан, тэр захиандаа, та бүгдийн урвах тэрслэхийг түвдэж үл чадан, улс төрөө орхиод, тэнгэр хаашаа заана, тэр зүг одон зайлсугай! гэж бичжээ. Тэр захианы үг сонсмогц, Москва даяар амьтан уй гашуу болж, богд эзэн хаан биднээ тэвчлээ! Хаангүй бид одоо яана? гэж шуугилаа!

	Үнэнээ нуугаад яах вэ, Иван хаан догшин ширүүн нь аргагүй ширүүн байсан. Гэвч, тэнгэрийн заяасан эзэн хаан болох тул, манай хир хилэнц ихэдсэн учир, түүнийг нимгэлэх гэж Тэнгэрийн бошгоор биднийг хэсээн шийтгэж байсан байж л дээ. Улсын чуулган чуулаад, бүгдээрээ хааны хойноос даган очиж, мөргөн гуйхаар тогтлоо. Александрын хороонд хаан түр буусан гэж олж сонслоо. Тэр хороо нь эндээс гурван өртөө шахуу газар. Тэгээд, залбирцгаагаад, тэр лүү мордоцгоолоо. Өнөөх Хороогоо барааг нь харагдаад ирэхэд, зогсоцгоогоод, айдас хүрээд, дахин залбирцгаалаа; хаан хилэгнээд цаазаар авна гэдгээс айгаагүй, бараалхуулахгүй бол уу? гэж айдас хүрсэн билээ. Тэгтэл, тэгээ ч үгүй шүү. Бараалхуулж, биднийг. Бараалахаар ороод, хаанаа таньсангүй, нээрээ шүү! Царай нь хүртэл биш болчихсон шиг! Сахал үс нь хүртэл унаж барагдсан шиг, яачихсаныг ч бүү мэд. Хаан гэхэд хаан маань шиг, тэгтлээ хаан биш шиг! Манд олон үг айлдлаа; манай санаа оноонд ороогүй урвасан явдал тоочиж зэмлээд, манай мэдээгүй үйлдээгүй бурууг маань тоочоод, тэгээд гагцхүү эзэн миний хойноос тэнгэр сахиусанд залбирдаг олон хамба нарын гуйсныг дагаж, тэдэнтэй хэлэлцээ тогтож, сая төрийнхөө жолоог барихаар боллоо гээд мутрынхаа адис хүртээгээд маныгаа явуулжээ.

	— Ямар хэлэлцээ байсан юм бол? гэж Мөнгөн ноёны асуусанд,

	— Би одоо хэлнэ; дуулж бай: тэгээд нэг гурван долоо хоноод, эзэн хаан Москвадаа буцан заларлаа. Баяр хөөр болж, Христос тэнгэрийн амилсан дүйцэн өдөр баярладаггүйгээ баярлацгаалаа, бүгдээрээ. Тэгээд чуулгандаа ноёд маныг лам нарын хамт дуудууллаа. Цуглан хуралдаад ирэхэд маань, зарлиг болж, төрийн жолоо ахин барихдаа, гагцхүү хортноо хэсээн цаазалж, урваачингуудыг ялд унагаж, ар гэр хогшлыг нь хураан талахын төлөө төрийн эрх барилаа. Тэгэхэд шашны их лам, төрийн сайд түшмэдээс тэдгээрийн амь өршөөх гэж намайг битгий гуйж гувшигтун. Би аюулаас хамгаалах тусгай сахиулын хүнтэй болно. Өөрийн тусгай хэрэгцээнд хэдэн хот дүүргийг захируулан авч, Москва хотод хэдэн гудамж хэрэглэнэ. Тэгээд тэдгээр хот болон гудамж хороо, мөн тусгай сахиулын хүнийг этгээдчин гэж нэрлэнэ. Бусад бүгдийг нутагчин гэж нэрлэнэ. Бояр ноёд, шашны эрх баригч шашин лам, ер миний тэр тусгай мэдлийн зүйлд хутгалдан оролцож үл болно. Ийм хэлэлцээтэйгээр төрийнхөө жолоо барилаа! гээд тэр өдрөөс шинэ хүн албандаа элсүүлж авлаа. Тэгэхдээ, цагаан ястан хүнийг авахгүй, бас ноёд бояртай нүүр талтай байж болохгүй гэж андгай тангаргийг нь авдаг болж, өөрийнхөө мэдэлд оруулсан бүх газар, байшин хөрөнгийг тэдэндээ өгөөд, хуучин хувь хөрөнгөтэй байсан албаныхаа түм хоёр мянга шахуу хүнийг мал адгуус хөөсөн юм шиг, тэр этгээдчиний харьяа газраас хөөн зайлуулчихлаа. Тэгэхийг нь нүдээрээ үзсэн боловч, одоо хүртэл итгэхгүй байна шүү, би чинь! Одоо Орос ариун нутгаар маань тэр шуламсын махчин цэрэг нь шүүр, нохойн толгой ганзагалан давхиж, үнэн шударгыг дарлаж, шүүрдэн устгахдаа, урван тэрслээчнийг шүүрдэхгүй, оросын нэр төрийг шүүрдэж, дайран ноцохдоо, эзэн хааны дайсныг дайрахгүй, аль л үнэнч албатыг нь ноцож, тэдний өөдөөс халдах аргагүй, муу муухайг нь даран хэсээх ч аргагүй болчихлоо! гэхэд нь Мөнгөн ноён,

	— Юунд тийм хэлэлцээг нь зөвшөөрсөн юм бил ээ? гэж гайхав.

	— Зөвшөөрөхгүй яаж болох вэ? Эзэн хааныг ингэ тэнгэ гэж заан тушааж болдог юм уу? Хаан хүн, Тэнгэрийн бошготой юм биш үү?

	— Тэр ч тийм л дээ. Тэгэхэд, хэлэлцээ хийнэ гэж байсан байна шүү дээ. Та нар, тэр этгээдчинийг нь зөвшөөрөхгүй гэвэл яасан юм бэ?

	— Зөвшөөрөхгүй гэвэл, дахиад явчихад хүрвэл яана? Эзэн хаангүй сууж байх уу, тэгээд? Ард олон тэгэхэд юу гэхэв?

	Мөнгөн ноён тэр үг сонсоод бодол болж, баахан чимээгүй байгаад, өгүүлрүүн,

	— Эзэн хаангүй, нээрэн ч болохгүй л дээ. Одоо тэгээд та нар юу хүлээж суугаа улс вэ? Тэр этгээдчингээс нь болж, улс орон сөнөхөд хүрч байна гэж айлтгахаа яасан юм бэ, тануус? Чимээгүй харж суудаг тань юу бил ээ? гэхэд нь Морозов ихэмсгээр өгүүлрүүн

	— Би хувьдаа дуугай байгаагүй шүү. Бодсоноо нуун далдалж ч үзээгүй. Тэгээд л ял зэмлэлд ороод сууж байгаа минь энэ дээ. Намайг хаан дууддаг юм бол, би дуугай байхгүй. Гагцхүү, хаан ер намайг дуудахгүй нь мэдээж. Хааны шадар хүний дунд манайхан ер байхгүй болсон. Дэргэдийнхнийг нь үз л дээ! Эртний сурвалжтанаас хэн байна? Эртний сурвалжтан хүн огт байхгүй! Манай эцэгт энэ хүн боол нь болж тоогдохгүй эцэгтэй хэрмэл муусайнууд байна шүү дээ! Захаас нь аваад үз! Басманов эцэг хүү хоёрын энэ нь илүү муу муухай гэхийн аргагүй амьтан; Скуратов Малюта бол, яргачин ч юм уу, араатан махчин ч юм уу, бүү мэд, хүний цус нөж болсон явдаг; Грязной Василий гэдэг бол, ямар ч бузар хэргээс буцахгүй этгээд; Годунов Борис бол, эрх тушаал олдох л юм бол, эцэг эхээ ч худалдаад, дээрээс нь бүр ч үр хүүхдээ нэмэрлэж өгөхөөс буцахгүй; бас хүний хоолой руу хутга шаачхаад, ичиж зовохгүй, мэхийн ёсолж байх амьтан шүү. Эрхэм сурвалжтан гэвэл, тэднүүсийн дунд ганц Вяземский Атанасий ноён л бий дээ. Тэр муухай гайхал бие ч бузарлаж, ману бүгдийг ч бузарлаж, ер нь яриад ч хэрэг алга гээд гараараа гашуудан зангаж, өвгөн ноёны сэтгэлд түмэн юм санагдав. Мөнгөн ноён ч бас бодлого болж хааны зан байдал айхавтар муухайгаар хувилсныг бодоод, өөрийн биеийг Морозов ноёнтой үйлийн үрээр ямар харьцаатай болчихсоноо ч түр зуур умартав.

	Тэр хооронд зардас нар ширээ засаад, Мөнгөн ноёны юу ч гэж учирлахыг нь Морозов огт сонсолгүй, ширээ зассан олон зүйл идээ зуушнаас заавал ам хүр гэж шахав. Тэр зууш дунд янз бүрийн царцаамал хоол, янз бүрийн хайрсан, шарсан хуурсан хоол, янз янзын шөл, загас, ногоотой бялуу боорцог, гахайн чанасан, утсан мах байв. Тэгээд янз бүрийн сархад өрөөд ирэхэд, Морозов өөрөө болон зочиндоо задитай малвуас дарс хундагалаад, задгай урт үсээ хойш нь болгож хундагаа дээш нь өргөн босоод:

	— Манай их эзэн хаан Иваны эрүүл мэндийг өчье! гэхэд нь Мөнгөн ноён, хундагаа тогтоохын өмнө

	— Тэнгэр, тэр хааны оюуныг нээгдүүлэх болтугай! Нүдийг нь нээх болтугай! гэж хариу ерөөгөөд, хундагаа шавхуут хоёулаа залбиран наманчиллаа.

	Дайлах үес Елена огт үзэгдсэнгүй бөгөөд, хоёр ноёдын ярилцахад ч байлцсангүй.

	Морозов ноён, төрийн хэрэг үйлсийг ярьж, Рязань нутагт Крымын татар халдан довтолсон явдал зэргийг өгүүлэн, Мөнгөн ноёноос Литвын дайны тухай асуугаад, Курбский ноёныг харийн ван дагаар одсоныг гаслан буруушаав. Мөнгөн ноён, Морозов ноёны бүх асуусан үгэнд яруу тодорхой хариулаад Медведевкийн тосгонд этгээдчинтэй тулсан явдлаа, мөн Москвад тэдэнтэй муудалцаж, ухаан солиотой нэгэн хүнтэй дайралдсанаа яривч, тэр хүний битүүлэг үгийг хараахан зүрхлэн дурдсангүй.

	Морозов хичээн сонсоод, түнтгэр духаа маажин өгүүлрүүн:

	— Ээ дээ, ноён дүү минь, муу юм болж дээ. Этгээдчингүүд, тэр тосгонд дээрэм тонуул хийж байсныг гайхах газаргүй, тэр тосгон миний харьяат газар тул, ялт ноёны нутгийг талах тонох нь тэдний дурын хэрэг. Талах юмаа талаад, талж барахгүй юмаа галдан шатаадаг, бас үхэр мал байвал цохиж алдаг тийм зантай болсон юм шүү. Нөгөө тэр ухаан солиотой хөөрхийг би танина. Ёстой билгүүн нүдтэй хүн шүү. Ганц чамайг үзүүт нэрээр чинь дуудаж байгаа хэрэг биш, хүн бүрийг ер анддаггүй таньдаг чадалтай хүн. Эзэн хаан хүртэл түүнээс зовдог юм шүү, Иван хааныг хэчнээн удаа нүд чичин, мууг нь илчилсэн хүн. Тийм хутагтан хүн олон шиг байсан бол этгээдчингүүд ч гарах ёсгүй юм сан! Ноён дүү минь, чи хэзээ эзэн хааны амгаланг айлтгах гэж байна? гэхэд,

	— Хаантныг нойрсох лаврингаас өөдлөн морилмогц өглөө эртлэн бараалхах санаатай.

	— Ээ, тэр өнгөрсөн вий. Одоо харанхуй болж байна. Бараалхана гэвэл, бас зуу гаруй мод явах болно!

	— Үгүй. та минь, эзэн хаан Кремльдээ саатаж байгаа юм биш үү?

	— Үгүй, ноён дүү минь, эзэн хаан, Кремльдээ одоо байхгүй. Бид тэнгэр сахиусыг хилэгнүүлж, эзэн хаан маныгаа гээн тэвчээд, Александрын хороо гэдэгт дахин өөд болж, үйлээ харласан тэр өнөөдүүлтэйгээ тэнд морилж байгаа!

	— Тийм бол, ноён ах, би явж үзнэ. Би гэртээ ч орж амжаагүй шүү. Орж юм хүмээ үзээд, нар битүүгээр тэр хороо орж үзнэ гэлээ.

	— Ноён дүү минь, битгий ор!

	— Ноён ах, юунд хорив?

	Дүү минь, амь алдаж мэднэ шүү!

	— Ноён ах минь, тэнгэрээс тогтоосон тоог хэн өөрчлөх вэ? Үйлээ л ямар бол ямраар нь эдлэхээс дээ!

	— Дүү минь, миний үгийг сонс. Чи намайг мартаж орхисон байх. Би чиний бүр бага байхаас чинь чамайг мэднэ шүү. Таалал болсон эцэг чинь, надтай сэтгэл санаа нэгтэй дотно байсан хүн шүү! Тэнгэрийн оронд жаргал эдлэх болтугай даа! Нас элэгдээд, чамд ухаан заах эцэг чинь үгүй болчихлоо, чи минь. Хувь зохиол чинь хөөрхийлөлтэй байна. Тэр хороо орвол, чиний амь лав хохирно! гэхэд нь Мөнгөн ноён

	— Тэгдэг юм бол, тэгэх л хувьтай юм байх нь дээ би тань гэлээ.

	— Дүү минь, битгий тэр лүү яв. Би чамайг нууж аргалсу. Чамайг хэн ч олохгүй. Миний албат харц чамайг хэнд ч хэл өгөхгүй. Би чамайг төрсөн хүүгээсээ ялгаагүй бөөцийлж хамгаалсу гэхэд нь,

	— Ноён ах, та өөрөө түрүүн Курбский ноёныг юу гэж байсан бил ээ? Орос ноён хүн хаан эзнээсээ нуун хоргодох нь ёсонд таарахгүй бий гэхэд нь Морозов ноён,

	— Ноёнтон, Курбский бол, урвасан этгээд. Эзэн хааныхаа дайсны талд тэрслэн орсон хүн шүү дээ. Би эзэн хааныхаа дайсан болоогүй шүү дээ гэхэд нь,

	— Ноёнтон, миний санамсаргүй андуу үг хэлснийг уучламуу. Гэвч, хүн, үйлээ дагахаас өөр яах вэ даа? гэхэд нь,

	— Дүү минь, манайд үлдээд үзвэл, эзэн хааны хилэн ч тайтгарч, их хамба бид хоёр аргалж байгаад, чамайг гэм зэмгүй болгож ч болох арга байж болох юун магад. Одоо энэ чигээрээ чи эзэнд бараалхвал, зайлшгүй ял халдах зовлон тохооно хэмээвээс Мөнгөн ноён,

	— Ноён ах минь, амь ямар болохыг тэнгэр л мэдэхээс бид яахин мэдэх ажээ. Тэнгэрийн тогтоосон тоо хэмжээг арга залиар яаж өөрчилж яаж болох вэ? гээд босохдоо, — Ах ноёны хишиг хоол хүртсэндээ гялайлаа. Найртай сайхан сэтгэлээр намайг дотно үзсэнд талархлаа гэж хэлэнгүүт баахан зовнисхийн, — Би одоо явахаас өөр аргагүй боллоо. Ах ноён, та намайг уучлаарай! гэхэд нь Морозов ноён өрөвдөн харавч, байдлыг нь ажвал, шударга чигчийг нь дотроо машид ойшоож, хэрэв өөрийн биед ийм явдал тохиолдвол, мөн Мөнгөн ноёны нэгэн адил сэтгэл шулуудах байдал илэрхий байв.

	Чингээд, суудлаасаа босоод, Мөнгөн ноёныг тэврэн

	— Ноён дүүг минь тэнгэр сахиус ивээтүгэй! Эзэн хааны хатуу сэтгэлийг уян зөөлөн болготугай. Тэр чөлөө хорооноос эртний судрыг хөвүүн, галт зуухан дотроос эсэн мэнд гарсан лугаа адил амь мэнд буцаж ирээд, одоо миний үнэн санаанаасаа чамайг энхрийлэн тэвэрч байгаатай адил, чамайг мэнд ирэхийг үзэн тэврэх болтугай! гэлээ.

	Оросын хуучин үгэнд явган хүнийг хашааны хаалга хүртэл, морьтой хүнийг моринд нь хүртэл үдэн гаргадаг гэдэг. Гэрийн эзэн ноён, зочин ноён хоёр, байшингийн үүдний өрөөний босгонд хүрч хагацан салав. Тэр үед тэнгэр харанхуй болж, Мөнгөн ноёныг шивээ хашааны гадуур өнгөрөх үед цагаан хувцастай нэгэн хүн үзэгдсэнд Мөнгөн ноёны зүрх догдлоод, морио зогсоотол, хашаан цаанаас Елена хүрч ирээд, шивнэн өгүүлрүүн:

	— Ноён, би таны үг хэлэлцэхийг сонслоо. Та тэр чөлөө хороонд очих гэж байгаа бол, амиа алдах гэж очиж байгаа хэрэг болно. Бүү оч! гэхэд нь,

	— Елена минь, Эзэн хааны гарт амиа алдах тийм л үйлтэй хүн байж л дээ, би чинь. Нутагтаа зовлон амсах гэж буцаж ирсэн хүн юм шив дээ, би чинь! Тэнгэр сахиус, намайг чамтай жаргах хувь хайрлаагүй учир, чамтай суух хувь заяа надад олдсонгүй л дээ. Елена минь, тэнгэр надад ямар л хувь зохиол оноосон бол, түүнийг нь эдлэн амсана! гэхэд нь,

	— Тэр хороонд очвол, чамайг үйл тамыг чинь эдлүүлнэ шүү дээ! Түүнийг чинь бодохоос миний айдас хүрч байна. Та аминдаа хайргүй болчихсон хүн юм гэж үү? гэхэд Мөнгөн ноён гараа занган,

	— Миний амь одоо дүүрсэн хэрэг, яавал яаг! гэхэд Елена гаслан,

	— Ээ, эх дагинын наана! Өөрийгөө хайрладаггүй бол, өрөөлийг бодооч! Ядахдаа намайг бодооч! Надад үнэн хайртай байснаа бодооч! гэтэл нь үүлэн цаанаас сар гарч, Еленийн царай, сувд татуурга оройвч, хүзүүний сондор чимэг, очир алмаас ээмэг, нулимс мэлтэлзсэн нүд нь жигтэй гэрэл тусан туяарч, Елений нүднээс нулимс гарч уйлсаар боловч, уйлсан царай нь мишээхэд бэлхэн бөгөөд Мөнгөн ноёны ганцхан үг, Елений уй гашууг хязгааргүй баяр төгөлдөр болгох санжээ. 

	Нөхрөө мартаад, болгоомжлохоо мартаад, Мөнгөн ноёныг туйлын их уйдан мөрөөдсөн, машид янаглан амрагласан нүдээр харж байхыг нь үзээд Мөнгөн ноён сэтгэл хоёрдон хөдөлж, жаргах хувь нь үүрд алдагдсан. Елена өөр хүний хань болсон. Чингэвч ганцхан надад үнэн сэтгэлээсээ хайртай байна. Ер нь үлдэн хоцроод тэр хороонд очихоо байвал яана даа? Морозов ноён өөрөө эндээ үлдээч гэж гуйж байсан шүү дээ гэж сэтгэлд нь орж, ухаанд нь түмэн сайхан юм санагдтал, ёс журмыг дээдлэн үздэгээ хоромхон зуур мартаж орхисноо дахин санаад үгүй, би эцгийнхээ сайн нөхрийг сэтгэл санаанд нь ч гэсэн ёс бусчилбал ичгүүртэй болно. Ёс төр мэдэхгүй хүн л сайхан санааны хариуд муу мэх залиар хариулж, аймхай өөдгүй эр л үхэхээс айн зайлдаг! гэж бодуут, эршүүдээр Елений зүг

	— Би очихгүй байж болохгүй! Хүний сайн нь амь үрэгдэж байхад би ганцаараа эзэн хаанаасаа хоргодон нуугдаж чадахгүй. Елена минь, хагацан одсуу! гэхэд, тэр үг, хатны зүрхэнд хутга шаасан адил тусаж, тэсэлгүй гашуудахдаа хөсөр унаад,

	— Хөрст дэлхий эх минь, ангасхийж намайгаа оршуулаач! Алтан дэлхийд миний амьд явсны хэрэг үгүй боллоо! Хор идэж, амиа хорлон үхнэ! Таны амь үрэгдэхийг сонсохоос урдаар би үгүй болж далд орсуу! Танд би алтан аминаасаа илүү хайртай. Энэ дэлхийд танаас илүү хайртай хүн надад байгаагүй, байх ч үгүй! гэж гаслахад нь Мөнгөн ноёны элэг эмтэрч, Еленийг тайтгаруулах гэсэн боловч, улам ихээр цорхирон уйлахад нь, хүн дуулаад, сэм харж, өвгөн ноёнд айлтгах вий гэж ухаанд нь орж, Еленийг гэм буруушаалд оруулахгүйн тул, холдон зайлахаар шийдээд,

	Елена минь, хагацан салсуу! Амьдын минь баяр цэнгэл болсон хөөрхий минь, хагацан салсуу! Уйлан хайлахаа татаж үзээч, Тэнгэр өршөөвөл, бид учран золгох ч юуны магад! Гэтэл, үүл сарыг халхалж, салхи эмдом модны оройг донсолгон хөдөлгөсөнд сайхан үнэртэй цэцэг нь Мөнгөн ноён, Елена хоёрын дээр хур мэт буув. Тэр хөгшин модны гишүүн салхинд ганхан найгаж, ийм бол, бид хэнд гэж цэцэглэж, хэнд гэж хөхрөн ногоорох вэ? Энэ сайхан эр амь үрэгдээд, түүний янаг сайхан хүн бас амиа алдах нь дээ! гэсэн юм шиг шуугин хөдөлжээ.

	Мөнгөн ноён, Еленийн зүг сүүлчийн удаа эргэж харваас, цэцэрлэг дотор нэг хүний бараа харлан үзэгдэх шиг боллоо. Тэр нь Мөнгөн ноёны нүдэнд тэгж хий юм үзэгдэх шиг болов уу, нэг зарц хүн тэр цэцэрлэгээр өнгөрөн гарахыг үзэх нь тэр үү, Морозов ноён биеэрээ хүрч ирснийг үзэх нь тэр үү?

	
7 ДУГААР БҮЛЭГ : АЛЕКСАНДРЫН ХОРОО

	Москвагаас Гурван эрдэнийн хийд хүртэл, тэр хийдээс Александрын хороо хүртэл орох зам нь их хөлтэй байжээ. Хааны элч цааш наашаа завсаргүй давхилдаж, зүйл бүрийн язгуур бүхий хүн, тэр хийдийн зүг мөргөл хийх гэж явган цувж, этгээдчингүүд баг багаараа өөд сөөргөө шалавлан довтолж, хааны шонхорчин, амьд тагтаа олох гэж тосгоны зүг явцгааж, худалдаачид бараа ачсан олон тэрэгтэй цуваагаа мориор эргэж явах нь эргэж, ачаан дээрээ сууж, бараагаа дагаж явах нь дагаж, бүрээ, хуур, товшууртай жүжигчин бөөн бөөнөөрөө цувах ажээ. Тэдгээр жүжигчин, хувцас өмсгөл нь эрээн мяраан, дуу дуулцгаан, сургуультай баавгай хөтөлцгөөж явнам бөгөөд замаар явах баян хүнээс гуйлга гуйх ажээ.

	— Эрхэм ноён та минь, маныгаа өршөө гэж янз бүрийн дуу хоолойгоор дүнгэнэлдэн, — Тэнгэр та бүхэнд газар нутаг, өв хөрөнгө заяагаад, маныг та нарын хишиг өглөгөөр амь зуух хувь олгосон билээ. Үгүй хоосон маныг, эрхэм эзэн ноёд та минь, өршөөн үзэж, юм хайрла! гэцгээж явах ажээ.

	— Эцэг дээдэс минь болсон та минь ээ! гэж нэг зарим нь замын хажууд суугаад, уртаар татан эгшиглэж, — Тэнгэр сахиус та бүгдийг ивээн тэтгэх болтугай! Гурван эрдэнийн Сергийн хийд хүрээнд эсэн мэнд хүртүгэй! гэж дуулан сууж, зарим нэг нь бас сонин хошин үг нэмэн найруулах ажээ. Тэрүүнд нь шан болгож, зарим хүн хишиг хүртээх ажээ.

	Тэдгээр жүжигчин бас эзэн хааны хишиг хүртэх гэж олон хот хийдийн зүгээс бөөн бөөнөөрөө уван цуван явах уранхай ноорхой хувцастай гуйлгачинтай хааяа хааяа зодоо хийдэг удаа ч байлаа.

	Нүдгүй балай хуурч үлгэрчин бас, хуураа мөрөвчлөөд, бие биеэсээ барилцан цувж, тэр олон нааш цааш явах амьтан, дуу шуу гарч, дуулах нь дуулж, хараах нь харааж, агт морь, хүн амьтан, баавгай маавгай цөм унгалдах нь унгалдаж, хашхиралдах нь хашхиралдаж, бархирах нь бархирч явнам бөгөөд зам нь ширэнгэ модон дундуур гарах тул, хэдий амьтны хөл тасрахгүй боловч, заримдаа худалдаа наймааны хүнийг зэвсэг бүхий дээрэмчин дайран дээрэмдэж, цөлбөн тонох удаа ч бас тохиолддог байв.

	Этгээдчингүүд, тариачин эрсийг суурин тосгоноор нь, хот дүүргийн борчуулыг хороо хороогоор нь хавчин хөөж, шахан зайлуулснаас хойш Москвагийн орчим хулгай дээрэм сүрхий ширүүн болсон байжээ. Гэр орноо алдаад тариачин эрс, борчуул, хулгайн сүрэгт нийлцгээж, шугуй модонд хоргодон, тоо нэн олон болсон учир, үнэхээр аюултай болж ирсэн байжээ. Этгээдчингүүд, дээрэмчнээс баривал, хайр найргүй дүүжилдэг тул, цаадуул нь хэрэв этгээдчинийг барихад хүрвэл, хариугаа бас сайн авдаг байжээ. Гэвч, их замд тонуул хийдэг нь ганц хулгай дээрмийн эр төдийгөөр зогсохгүй, харуул манаа муутай аян жингийн ачаатай оройхон дайралдвал, хэрмэл жүжигчин болон гуйлгачин ч, дээрэмчний хөдлөхөөс өмнө учрыг нь олчихдог байв. Тиймийн тул, хамгийн хохирдог нь худалдаа наймааны хүн болоод, тэднийг хулгай дээрмийн эрс ч тонодог, хэрмэл жүжигчин ч дээрэмддэг, согтуу этгээдчин ч талдаг боловч, хожих хохирох хоёр хэзээний хамт гэдэг мэргэн үг бий хэмээн тэдгээр худалдаачны хүн, "Тэнгэр өршөөж, мэнд хүрэх ч юуны магад" гэж тэр хороо чиглэн явах нь тасалдахгүй бөгөөд, үнэн хэрэг дээрээ үзэхэд чингэж явсан худалдаа наймааны хүн, эцэс сүүлдээ нээрээ хожиж байдаг нь, яагаад ч тэгдгийг нь бүү мэд.

	Гурван эрдэнийн хийд хүрээд Мөнгөн ноён хир хилэнцээ наманчилж, хойдын ном буян хийлгээд, дагалдаж явсан хамжлага нь ч мөн чингэв. Хамба лам Мөнгөн ноёнтой салах ёс хийхдээ, лавтай амь үрэгдэн үхлийн аманд орох гэж байгаа хүн гэж үзэн адис тавьж өгөв.

	Хорооноос зургааны газар цэргийн харуул, зам өнгөрөгсдийг хэн гэдэг нэртэй, хэрхэн учир хорионд орох гэж явна? гэж асуун байцдаг байлаа. Хороо гэдэг нэрийг ардууд чингэж хорио гэж дуудан ёгтолдог болсон байжээ. Мөнгөн ноён хамжлагатайгаа бас ямар учир зорьж яваа тухайгаа байцаалгаад, харуулын дарга зэвсгийг нь хурааж аваад, дөрвөн этгээдчин мориндоо мордож хүргэж өгөхөөр явалцав. Удалгүй сүмийн будмал орой харагдаж, хааны ордны алталсан хачин маягтай дээвэр нь харагдлаа. Тэр ордны тухай манай түүхч хүн, Иван хааны үеийн гадаадын хүний тэмдэглэл, баримтлан өгүүлсэн нь:

	 

	«Сэтгэлээ тайтгаруулах гэж Иван хаан, тэрхүү догшин цэнгэлдэх өргөөндөө цагийнхаа их төлөвийг хурал номын үйлс мөргөлд зориулдаг байлаа. Өргөөгөө хийд болгож, шадар хүнээ гэлэн болгох гэж нэг үе бодож, этгээдчин дундаас хамгийн харгис 300 хүнийг сонгож аваад шавь хэмээн нэрийдэн, биеэ хийдийн ширээт гэж нэрлээд, Вяземский Атанас ноёныг ритодч гэж цоллоод, Скуратов Малютыг дэслэн удирдагч гэдэг тушаалтан болгож, гэлэн малгай, номт хар хувцас шагнаж, тэр номт хувцсан дороо булган хажаастай алтан утаст гоё торгон дээл өмсөцгөөн явах болж, хаан, тэдэндээ хийдийн жаяг дэглэм зохиож, түүнийг мөрдөн дагахыг биеэр үлгэр үзүүлж байсан билээ. Иван хааны хийдийн горимтой суудаг болсныг өгүүлдэг нь: өглөөний дөрвөн цагт хонхны гонхон дээр Скуратов Малюта болон хаан хөвүүдийн хамт гарч өглөөний мөргөлийн дохио дуугаргаж шавь болсон этгээдчингүүд, тэр хонхны дохиогоор сүмд мөргөл хийх гэж яаран очдог байлаа. Мөргөл хийх гэж эс одсон хүнийг найман хоног хорих шийтгэл оноодог байсан бөгөөд зургаа буюу долоон цаг хүртэл мөргөл хийдэг байжээ. Хаан уншлага залбирал өндөр дуугаар уншин эгшиглэж, нэн хичээн мөргөх тул, духан дээр нь газар түсхийтэл мөргөсөн ор тэмдэг үлддэг байлаа. Найман цагт дахин бага үдийн мөргөл хийх гэж цуглаад арван цагт үдийн гүнцэг идэх гэж цуглаад хоол идэхэд Иван хаан зогсоогоор судар дэлгэн, сургаал уншдаг байлаа. Тэр завсар өнөөх шавь нар гэдэг нь цадталаа идэж ууж, дарс сархад хэмжээгүй, өдөр бүр найр цэнгэл хийх мэт бөгөөд, гүнцгээс үлдсэн идээ ундааны зүйлийг өргөөнөөс чөлөө талбайд гаргаж, үгүй хоосон хүнд хишиг түгээдэг байжээ. Хамба гэж цоллуулдаг хаан бол, бусдын сүүлээр гүнцэг барьж, шадар дотно хүнтэйгээ үг хэлэлцэж, ном ёс өгүүлээд, түр нойрсдог эсхүл, гянданд очиж, ямар нэгэн хөөрхий амьтныг эрүү шүүлт тулган тамладаг байлаа. Чингэж аймшигтай эрүү шүүлт тулгахыг үзэхдээ сэтгэл нь сэргэдэг мэт, тамлалын газраа их л баяр хөөр болж, ерийн байдлаас ондоо зугаатай найрсаг болж буцдаг байлаа. Тэгээд найман цагт оройн мөргөлд цугладаг бөгөөд, арван цагт Иван хаан нойрсох лавриндаа одон, нүдгүй гурван хүн хаанд үлгэр хүүрнэхэд, түүнийг сонссоор унтаад, удалгүй шөнө дундын алдад босож, мөргөл залбирал хийж, өдрөө эхэлдэг бил ээ! Заримдаа, сүмд мөргөл хийж байтал нь, төрийн хэрэг айлтгаж, заримдаа хамгийн харгис муухай зарлигаа өглөөний буюу бага үдийн мөргөл дундуур буулгадаг байлаа. Өдөр бүр чингэж нэгэн журам байдалтай байдгаа өөрчлөхдөө эргүүл хийнэ гэж гадагш хэсэн явах ан хийдэг байлаа. Чингэхдээ хол ойрын хийд хүрээ эргэж, хилийн батлан хамгаалах цайз эргэж, ой хөвч, зэлүүд цөл газар ан агнаж, ялангуяа баавгай гөрөөлөх их дуртай. Чингэвч, явсан газар бүхэндээ төрийн хэрэг шийтгэж, нутгийн ноёд, төрийн хэрэг эрхлэн явуулах худлаа цолтнууд нь, эзэн хааны зарлиггүйгээр өөрсдөө юу ч мэдэн гүйцэтгэж болдоггүй байжээ! 

	 

	хэмээн өгүүлсэн байнам.

	Хороонд хүрч үзвээс, хааны ордон буюу хүрээ гэдэг нь бусад байшин барилгаас тусгаарласан гүн гуутай, бас шороон далантай байгааг Мөнгөн ноён үзжээ. Хааны тэр өргөөний гоё сайхныг өгүүлэхэд түмэн бэрх. Олон цонх нь цөм ижилгүй сонин байдалтай. Олон баганын нэг нь ч нөгөөтэйгөө хээ хуар, будаг өнгөөр үл ижилсэх ажээ. Өргөөний дээвэрт нь өдий төдий олон оройтой, нэг нь нөгөөтэйгөө шахцалдан зэрэгцэж, нэг нэгнийхээ дээр нь сүндэрлэж, цүлхийж бүлхийж, арзайн сарзайж харагднам бөгөөд, өргөө нь хаяанаасаа оройдоо хүртэл алт мөнгө, алаг паалантай ваараар бүрээстэй нь загасны хайрс мэт гялалзах ажээ. Нар гийн тусахад орд өргөө юм уу, мундаг том гэгчийн их цэцгийн лут бут юм уу, эсхүл, цог бадрангуй галбинга шувуу цуглан овооролдож, цог бадарсан галт өд бүхий сүүлээ дэлгэцгээн нарлаж суусан юм уу? гэж алсаас барааг нь хараад гайхмаар байжээ.

	Ордны ойр хавьд хэвлэх үйлдвэр байрлаастай нь үсэг цутгах газартай, үсэг өрөгчийн орон сууцтай, бас Англи, Германаас Иваны захиж ирүүлсэн гадаадын мэргэжилтэн хэвлэгчийн сууцтай бөгөөд түүний цаана өргөөний олон зардас: түлхүүрчин, туслах түлхүүрчин, сархадчин, тогооч, боорцогчин, агтчин, нохойчин, шонхорчин, элдэв зарлага хамжлагын орон сууцны байшин үргэлжилж, хорооны сүм дуган нь бас сүрхий баян чинээлэг байдалтай ажээ. Эх дагинын алдарт дуган бол, гаднаасаа гялалзсан зураг хуартай, тоосго тутамд нь загалмай гялалзан, гаднаас харахад тэр сүм, алтан тор чимэгтэй мэт үзэгдэх ажээ.

	Тэр үзэсгэлэн төгөлдөр байдал Мөнгөн ноёны сэтгэл, замын турш зовниж явсныг түр мартагдуулав. Чингэтэл удалгүй нэгэн аягүй юм үзэгдсэн нь, дахин өнөөх муухай юм санагдууллаа. Замд нь хүн дүүжилдэг хэд хэдэн дүүжлүүр зэрэгцүүлэн босгосон нь дайралдаж, толгой авах сүх, тосгуур модтой цаазын хашлага мод босгоцгоосон нь цөмийг нь хав хар будгаар будаж, нэг өдөр хэрэглээд зогсохгүй, нэг жил хэрэглээд барахгүй, өдий төдий жил хэрэглэхээр бат бэх босгосон юм байлаа.

	Хүн хэдий зоригтой боловч үхэх цаг айсуй гэж бодохдоо сэтгэлд хачин болдог бөгөөд, ялангуяа их буу нижигнэж, эсхүл илд мэс хангинаж байлдаанд нэртэй төртэйгөө үхэхгүй, муу зандалчны гарт үхлийн муугаар үхэх цаг ойртлоо гэж бодоход дотор нь бүр ч аягүй болдог бий. Мөнгөн ноён, тэр цаазын газрын дэргэдүүр өнгөрөн гарахдаа сэтгэл хөдөлснөө барьж чадалгүй, баярлах гомдох нь ил үзэгддэг царайнд нь тэр байдал тодрон үзэгдсэн бололтой. Дагалдан хүргэж явсан этгээдчингүүд, царайг нь хараад инээмсэглэцгээж, нэг нь, хүн дүүжилдэг мод заагаад,

	— Тэр манай дүүжин даажин хийдэг дүүжлүүр. Ноёны сэтгэлд их л таатай болоод нүд салгалгүй харж явна уу даа? гэхэд нь ард нь явсан Михеич өвгөн юу ч дуугаралгүй, толгойгоо сэгсэрсхийгээд исгэрчээ.

	Өргөө тойрсон шороон далангийн дэргэд хүрээд ноён, мориноосоо бууж, төмөр цагаригтай уяаны шонгоос морио уяж, олон гуйлгачин дүүрсэн их хашаан дотор орлоо. Тэр олон гуйлгачин өндөр дуугаар залбирал дуудан мөргөж, яр шарх болсон биеэ ил үзүүлэн овооролдож, хааны бойдаа гэдэг гэрийн дарга, Иван хааны хишиг гэж идээ зоос түгээн тэдэнд өглөг өгч байв. Хашаан дотуур этгээдчингүүд хааяа хааяа цааш нааш явцгаан, нэг зарим нь шатар тавьж, зарим нь шоо хаях тоглоом тоглож байв. Зарим нэг нь тойрон зогсоцгоож, мод хаях тоглоом тоглож, удаа дараа алдсан хүнийг газарт гүнзгий суулгасан гашуун улаан лууван гэдэг юм суга татахад нь хүнгэнэтэл инээцгээх ажээ. Олон гуйлгачны дэргэд хааны этгээдчингүүдийн хувцас нь жигтэй гоё сайхан үзэгдэж, алтан саа гялалзаж байв. Хүн бүр хилэн буюу хоргой оройвч малгайтай, тэр нь сувд, эрдэнийн чулуу шигтгээтэй бөгөөд, гоё хувцастай ганган этгээдчингүүд гайхалтай сайхан чимэг өргөөтэй тун ч зохилдож, түүний чимгийн нэг хэсэг нь болсон мэт үзэгдэх ажээ.

	Мөнгөн ноёны нүдэнд нэгэн этгээдчин онц сонин харагдсан нь, маш үзэсгэлэнтэй боловч, царай нь аягүй харгис хүйтэн. Өмсгөл нь бусдаас чинээлэг. Огт сахалгүй бөгөөд бусдаас ялгарам урт үстэй. Хөдлөх байдал нь эм хүний шинжтэй бөгөөд, нөхөд нь тэр хүнтэй харилцахдаа бас хачин байдалтай. Үг хэлэлцэхдээ үетэн хүнтэй үг хэлэлцэх байдлаар тэр этгээдчинтэй хэлэлцэх бөгөөд нэг их онц хүндэтгэхгүй боловч, овооролдон цугласан этгээдчингүүдийн дэргэд нь хүрэхэд нь зам тавьж өгөөд вандан дээр сууж байсан хүн босоод, суудал найр тавьж өгч байгаа нь, тэр хүнийг асарч хамгаалж байгаа юм уу, айж ширвээтэж байгаа юм уу гэмээр байдалтай ажээ.

	Мөнгөн ноён Михеич хоёрыг үзээд, ихэрхэг байдалтайгаар ширвэн хараад, дагалдаж яваа этгээдчингүүдийг нь дуудаж, Мөнгөн ноёныг хэн гэдэг хүн бэ? гэж асуусан бололтой. Тэгээд, Мөнгөн ноёны зүг нүдээ аньсхийн хараад инээмсэглэж, нөхдийнхөө зүг нэг юм хэлсэн бололтой. Тэд нь бас инээмсэглээд зүг зүг тархан оджээ. Тэгэхэд нь өргөөний довжоон дээр гараад, шатны хайс түшиж, Мөнгөн ноёны зүг дооглох шинжтэй харсаар байв. Гэнэт олон гуйлгачин ихэд сандарцгааж, нэг бөөн гуйланч мэгдэж, Мөнгөн ноёны зүг зайлан гүйж, арай эс унагав. Өргөөний зүгээс айн эмээж, хашхиралдан дутааж яваа тэдгээр гуйлгачны царайд тэсэлгүй цочин эмээсэн байдал мэдэгдэн гүйцгээсэнд Мөнгөн ноён анх учрыг мэдэлгүй гайхаж байснаа, гуйлгачны цаанаас нэг их том баавгай үсрэн давшиж айсуйг үзээд, гуйлгачны сандарсан учрыг ухав. Өргөөний их хашаа нүд ирмэх зуур хүнгүй хоосон болоод, Мөнгөн ноён ганцаараа тэр том баавгайтай хоёулхнаа л үлдээд, дутаах санаа ер төрсөнгүй. Урьд баавгайг ганцаараа агнан тулдаг байсан тул, цэнгэл гэж үзэж сурсан ажээ. Чингээд баавгайг чихээ хулмайлган, савраараа самардан ойртож ирэхэд нь зогсоод сэлмээ суга татах гэж шүүрвэл, сэлэм нь алга аа! Өнөөх хорионд орохынхоо өмнө этгээдчинд хураалгаснаа мартаж орхисон байжээ. 

	Довжоон дээрээс харж байсан өнөөх залуу эр хүсхийтэл инээд алдаж.

	— Уухай даа, сэлмээ эрээд бай! гэтэл, баавгай Мөнгөн ноёныг ганц алгадаад газар унагаж, дахиад нэг алгадаж, толгойг нь мулт цохих гэтэл, гэнэт Мөнгөн ноён дээр халуун цус годхийтэл дусаад нэг хүн, гараа сарвайн,

	— Ноён, босож үз! гэлээ.

	Түшин босож үзвээс, урьд ажаагүй нэгэн этгээдчин хүн, арван долоо орчим насны байдалтай бөгөөд гартаа цус болсон сэлэм барин зогсном. Толгойгоо хага цавчуулсан баавгай дэргэд нь өөдөө харан хэвтэж, савраа сарвалзуулан үхэж байв.

	Тэр этгээдчин, баавгай алсандаа бахархах шинж огт үгүй, номхон байдал бүхий царайд нь машид гуних тэмдэг буй бөгөөд Мөнгөн ноёны биед баавгай гэм хийсэнгүйг үзүүт, талархлын үг сонсолгүй зайлан одохыг завдтал Мөнгөн ноён

	— Аяа, сайн нөхөр, нэр усаа хэлж өгөөч. Тэнгэр сахиусандаа чиний төлөө залбирсуу! гээд,

	— Ноёнтон, миний нэр хочоор яах нь вэ? Би хочиндоо дургүй! гэхэд нь Мөнгөн ноён баахан гайхлаа. 

	Тэр завсар өнөөх аминд нь орсон хүн хэдийн зайлан оджээ.

	— За, ноён авай минь, би тань айхын ихээр айлаав шүү! гэж Михеич өвгөн, дээлийнхээ хормойгоор ноёны хувцсанд дуссан баавгайн цус арчин байж өгүүлсэн нь, — Таныг орхиод над руу халдаг гэж тэр баавгайн өөдөөс гүү! гүү! гэж хэчнээн гүүглэж гууглаж ядлаав шуу! Тэгтэл, саяын сайн эр харин баавгайн толгойг хага цавчин салгаж өглөөв шүү! Тэнгэр сахиус тэтгэг дээ, тэр сайн залууг! Цаана тань, довжоон дээрээс муухай харж байгаа тэр сахалгүй муу хар хог л энэ хэрэг тарьсан байхгүй юу? Хааны өргөө шадар, хашаа хороонд нь баавгайг гинжнээс тавьж, хүн дайруулж байх ёс яаж байж болох вэ! Бид хоёр, чухам ямар гэгчийн газар хүрч ирсэн болох гэж байна даа, ноёон? гэж шивнэн хэлэв.

	Михеич өвгөний тэр үг нээрээ чиг зөв байж, тэр Хороо гэдэг нь хачин ёс дэглэмтэй, хамаг юм нь ерийн ёс жишиг тэргүүтнээс этгээд өөр ажээ.

	Хаан, араатан гөрөөсний тулалдаанд дуртай тул, хэд хэдэн баавгайг тор дотор хорин тэжээж, тулаанд хэрэглэдэг байсан юм байж, заримдаа хаан өөрөө буюу этгээдчингүүд нь баавгайг тор дотроос нь суллан тавьж, хүн амьтныг ноцон дайрахад нь таваа ханан явдаг ажээ. Чингээд, баавгайд бэртсэн хүнд хаантан мөнгө шагнаж, хэрэв баавгайд амь үрэгдэх явдал гарвал, ар гэрийн хүнд нь мөнгө олгоод, үхсэн хүний нэрийг эзэн хааны цэнгэл буюу хилэнд амь үрэгдэгсдийн дансанд тэмдэглэж, буян ном хийлгэдэг заншилтай байжээ.

	Чингээд удалгүй, хааны хоёр шадар хүн гарч ирээд, Мөнгөн ноёныг хаан цонхоороо үзээд хэн гэгчийг нь асууж байна гэв. Тэгээд нэрийг нь хаандаа уламжлан айлтгаад гарч ирэхдээ, хаантан мэндийг чинь асууж, өнөөдөр зоог барих үед бараалх гэлээ гэж хэллээ.

	Хааны тэр хишиг хүртээх гэсэнд Мөнгөн ноён дотор баахан баяр үгүй болж, этгээдчинтэй Баавгайтын тосгонд тулсныг нь хаан сонсоогүй байж ч магад. Бас (яаж мэдэх вэ) хаантан хилэгнэснээ түр маш өршөөнгүй найрсаг байдалтай дүрэм үзүүлэн нууж, гэнэт найр цэнгэлийн дунд шийтгэж, найр наадмын дунд ялтан хүнийг улам ихээр хэлмэгдүүлэх гэдэг зантай тул, яаж ч болно гэж Мөнгөн ноён, дотроо залбирал уншиж, юу л болдог бол, эдлэн өнгөргөхөөс дөө гэж бэлдэн зэхэв.

	Тэр өдөр Александрын хороонд ерийн өдрөөс өөр өдөр байж, хаан, Суздаль хот мөргөл хийх гэж морилох болсноо урьдаас зарлаад, шавь нартайгаа хамт зооглоно гэж үргэлжид дэргэд нь байдаг гурван зуун этгээдчингээс гадна бас дөрвөн зуун хүн урьсан тул, хааны зоог хишиг хүртээх хүн бүгд долоон зуун хүн боллоо.

	
8 ДУГААР БҮЛЭГ : НАЙР ХУРИМ

	Хоёр өрөө их танхимд, хээ угалзтай баганын хооронд гурван эгнээ урт ширээ өрж, эгнээ тутамд арван ширээ залгаастай, ширээ бүрд хорин хүний таваг хэрэгсэл өрөөстэй. Хаан болон хаан хөвүүн, хааны шадарчуулд танхимын хойморт тусгай ширээ засаастай байв. Зочдын суудалд зориулан урт вандан тавиад хилэн бүтээлгээр бүтээжээ. Хаанд сийлмэл өндөр ширээ засаж, сувд очир алмаас цацагтай түшлэг тавьжээ. Ширээний урд талын хөлийг нь хоёр арслангийн дүртэй хийж, ар түшлэгийг нь хоёр толгойтой бүргэдийн байдалтай хийж алтлаад будгаар алаглан чимжээ. Танхимын төв дунд нь царс модоор хийсэн том гэгчийн ширээ тавьсан нь, ширээний дөрвөн хөлийг эргүүлдэн урлаж, самбарыг нь маш зузаан царсаар хийсэн нь, дээр нь алт мөнгөн сав хэрэглэл тавьдаг байжээ. Түүнийг үзвэл, дөрвөн хүн чүү гэж хээтэй бариулаас нь өргөж даах гадир сав, сувд шигтгэсэн буур хундага, цохиж хийсэн хээтэй их бага янз бүрийн цар таваг, цом хундага, тэмээн хяргуулын өндгөөр хийсэн цом хундага, алтаар чимсэн бух гөрөөсний эвэр хундага өрөөстэйн дунд баавгай, арслан, тогос, тогоруу, хирс, тэмээн хяргуулын дүрэмтэй янз бүрийн хачин сонин хундаганы зүйл овоолон өрөөстэй хүнд гэгчийн цар таваг, хундага, цом, аяга буур сөнгийн шанага, янз бүрийн гөрөөс жигүүртний дүрстэй савын зүйл танхимын адарт хүрэн алдаж, шовгор суварга мэт өрөөстэй байлаа.

	Хааны шадарчуул, гоё гэгчийн хувцас хунараа гялалзуулан, маш журамтай дэглэмтэй байдлаар танхимд орж ирээд, вандан дээгүүр суудлаа эзлэн сууцгааж, ширээн дээр тэр үед давс, поваарь, цууны савнаас өөр юм хараахан тавиагүй. Идээний зүйлээс гагцхүү үрийн тосонд хуурсан хүйтэн зууш мах, давстай хэмх, лис, жимс, модон цартай тараг төдий л өрөөстэй байв.

	Этгээдчин орж ирээд сууцгаавч, хаан заларч ирээгүй тул идээ амсалгүй хүлээж байв.

	Удалгүй, хошоод хошоодоор жагсаж хааны зоогчид орж ирээд, хаан ширээний хоёр талд жагсав. Зоогчдын хойноос бойдоо хэмээх гэрийн дарга, сөнчийн хамт орж ирлээ.

	Тэгж байтал, бүрээ татаж, өргөөний том хонх дуугарч, Иван хаан алгуур аажмаар алхлан орж ирлээ.

	Хааны байдал, нуруу чилгэр өндөр, дал мөр өргөн. Хээ угалз болсон хоргой урт дээл нь сувд эрдэнийн чулуугаар эмжээстэй. Хүзүүндээ зүүсэн эрдэнийн эрихэнд нь аврагч Христос тэнгэр, эх дагина, Христосын арван хоёр Ставира7 нарын дүрийг пааландаж хийсэн чимэгтэй бөгөөд алтан оосортой хээтэй том загалмай хүзүүндээ зүүж, улаан савхин гутлын өндөр товхыг мөнгөөр хашин тахалжээ. Хааны биеийг үзүүт Мөнгөн ноён маш өөр байдалтай болсонд нь хирдхийн цочив. Царай зүс нь урьд мэт гоо үзэсгэлэнт боловч, байдал ширүүн болж, бүргэдийн хошуу мэт хамар нь улам монхор болсон байдалтай үзэгдэн, нүдний харц нь, муухай хүйтэн, магнайд нь урьд байгаагүй үрчлээ зурайжээ. Нэн гайхсан нь, сахал маш сийрэг болсон байв. Иван хааны нас сүүдэр нь гучин тавын орчим боловч дөч хол гарсан шинжтэй үзэгдэж, зүс царайн шинж байдал нэн өөр болжээ. Зүйрлэвэл галд автагдсан байшингийн дүрс байдал урьдынхаас өөр болж, сүндэрлэж байгаа боловч, гоёл чимэг нь нурж ойчоод, цонх нь хөндий хоосон, тун эвгүй харагдаж, эзгүй болсон өрөө тасалгаанд нь муу юм орогносон байдалтай үзэгддэг лүгээ адил санагджээ.

	Чингэвч, Иван хааны өршөөлгүйгээр орчин тойрныг хялайн харахад, харц нь урьд адил, хүний сэтгэл дур татмаар үзэгдэн, хар харгисыг нь жигшин буруушааж, занг нь андахгүй болсон хүн ч гэсэн хааны мишээхэд нь сэтгэл дотор баясгалан төрөх ажээ. Иван хааны дүр байдал угаас сайхны дээр үг хурц мэргэн тул, журамтан хүн ч, хааны үг сонсох зуур, түүний хатуу муухай цааз нь аргагүй байгаа юм байна гэж үгэнд нь автагдан, хүн хар тамлан муухайгаар алдаг нь зөв юм байна гэж үг хэлэх үед нь итгэдэг байлаа.

	Иван хааныг орж ирэхэд бүгдээрээ босоцгоож, мөхийн ёсолсонд, хаан олон ширээний дундуур алхлан явж, суудалдаа хүрээд, түр зогсон, хурсан олныг эргэж хараад, цуглагсдын зүг мөхийн ёслоод, загалмайлан наманчилж8 урт гэгчийн залбирлыг өндөр дуугаар уншаад зоогийг адислан, ширээнээ суув. Зургаан зоогчин нэгэн сөнчөөс бусад нь цөм хааныг суухад даган сууцгааж, алт хатгамалласан нил хөх өнгөтэй хилэн дээлтэй олон зарц, хааны өмнө жагсаад, бөхийн ёслоод, хоёр хоёроороо жигдлэн жагсаж зоог авчрахаар одоод, удалгүй хоёр зуугаад хайрсан шувууг алтан цар дээр тавин орж ирэв.

	Хааны зоог хурим түүгээр эхлэх нь тэр билээ.

	Мөнгөн ноён, хааны ширээнээс асар холгүй суух суудал оногдож, нутгийн бояр ноёдын зэрэгт нь суув. Тэр нутгийн ноён гэдэг болбол, этгээдчиний тоонд ороогүй боловч, тушаал хэргэм өндрийн учир тэр нэгэн удаа эзний зоогоос хүртэлцэх хишиг тохиосон язгууртан байжээ. Тэдний нэг хэсгийг Мөнгөн ноён, Литва мордохынхоо өмнө таньдаг байжээ. Сууринаасаа эзэн хааныг бүх зочдын хамт харж болох суудал оногдсон үүнд таван жилийн өмнө Иван хааны байдал ямар байсныг одоогийн Иван хааны байдал, түүний одоогийн шадруудтай зэрэгцүүлэн үзэхэд дотор гуньхраад, урьд таньдаг байсан хажуугийнхаа хүнээс

	— Хааны ич этгээд9 царай цайвар зэвхий, уруу царайлан суудаг тэр хэн бэ? гэж асууваас,

	— Тэр бол хаан хөвүүн Йоханн гэдэг гэж хэлээд ийш тийшээ сэм хараад шивнэж, — Тэнгэр сахиус биднийг өршөөх болтугай! Өвөг эцгийгээ дуурайлгүй, эцгийгээ дуурайн төрж, орь залуу наснаасаа дэндүү харгис догшин тул, төр барихад хүрвэл, манд зовлон их тохоох вий! гэлээ.

	— Ширээний доод талд сууж байгаа, эелдэг царайтай, хар нүдтэй тэр хэн бэ? Зүсийг нь үзсэн ч юм шиг. Чухам хаа үзсэнээ би санахгүй байна гэхэд нь, дэргэдэх тэр ноён нь хариу хэлэхдээ,

	— Ноёнтон түүнийг таван жилийн өмнө хааны дэргэдэх хиа нарын дунд үзсэн байх учиртай. Тэр үеэс нааш их дэвшээд, хойшдоо бүр ч дэвших хүн. Хааны дотно зөвлөх нь болсон Годунов Борис гэдэг хүн дээ. Дэргэд нь... гээд тэр ноён, дуугаа нам болгож өгүүлрүүн, — Хөмсгөө атируулаад, хүний өөдөөс огт харалгүй, хун шувуу чихэж байгаа тэр улбар шар үстийг харав уу? Нэрийг нь мэдэх үү? Скуратов Бельский Григорий гэдэг хүн, хоч нь Малюта. Хааны найз нь, дэргэдийн дотно хүн бөгөөд зандалчин нь, тэгээд энд хийдийн газар,.. тэнгэр өршөөнө дөө, дэслэн удирдагч хэргэмтэй болсон хүн. Эзэн хаан, тэрүүнгүйгээр хөдөлдөггүй мөртөө, Годунов Борис нэг л үг хэлчихвэл, Малютын үг хүчингүй болж, Борисын хэлснээр болчихдог юм шүү! Цаана нь хүүхэн хүн шиг залуухан хүн, хаанд сархад барьж байна, тэр бол Басманов Теодор гэдэг хүн гэхэд нь, хааны өргөө шадар явж байсан өнөөх эм хүн шиг царайтай бөгөөд, тоглоом тохуу хийж алан алдсан гайтай залууг зүсээр нь таниад Мөнгөн ноён,

	— Тэр үү? гэж асууваас,

	— Тэр ээ, тэр. Хаан тэрүүнд тун хайртай, биеэсээ холдуулдаггүй мөртөө, хэрэг явдал гарахад, тэрнээс асуухгүй, Годунов Борисоос л яавал зохих вэ? гэж асууна шүү! гэхэд нь Мөнгөн ноён, тэр Годуновыг ширтэн ажаад,

	— Одоо би Годуновыг таньж байна. Хааны саадагч байсан биш бил үү? гэхэд нь,

	— Тэгсээн. Саадагчин гэж багахан тушаал, эрдэм чадлаа үзүүлэхэд дэмий ашиггүй мэт боловч, нэгэн өдөр ан гөрөөнд харвах намнах гэж хэлэлцэж л дээ. Тэгтэл, Крымын хааны элчин сайд Девлетмурза явалцаж, хааны өргөөнөөс зуун тохой газар шонд өлгөсөн татар малгайт сум тоолон онодог харваач мэргэн байжээ. Харвал хийхдээ тэр үед зоог барьж, олон удаа сархдын дугараа өнгөрүүлж, халамцсаны сүүлээр харвал хийсэн юм байж л дээ. Тэгээд, хаан босоод, аль ээ, миний сум саадаг аваад өг. Энэ татаараас би дор харвана гэж үү? гэхэд нь цаад татар элч уухайн тахийж баярлаад, 

	— Хаан авай, оноод үз л дээ! Би мянган адуу тавина. Чи алдвал юу тавих вэ? гэж мөрийцөхөд нь хаан

	— Би Рязань хотоо тавина аа! гээд, — Аль ээ, саадгийг минь аваад ир! гэлээ. 

	Борис саадагч морины уяанд байсан саадагтай морины зүг ухасхийгээд мордоод орхитол, гэнэт морь нь булгиад авч давхив. Тэгээд нэг мөч хяраатай болов уу даа, үгүй юү дээ, Борис буцаж ирэхдээ саадаг хоромсого нь урагдаж, нум нь эвдэрхий, сум нь бутарчихсан, толгойгоо хага уначихсан юм хүрч ирээд мориноосоо буунгуут, хааны өмнө мөргөн сөгдөж, 

	— Эзэн хаантанд түмэн буруугаа өчье! Морины ам дийлж ядаад, эзний нум саадгийг эвдүүлэн осолдчихлоо! гэлээ. Хаан тэр завсар, архины согтуу хөлчүү нь тэлэрч самбаа ухаан нээгдэж 

	— Чи тэгсэн бол миний саадгийг чам шиг өөдгүй хүн хадгалах ёсгүй. Хүний нум сумаар би харвахгүй! гэж мөрийгөөс мултарчээ. 

	Түүнээс хойш Борис мандаж эхлээд, та үзээрэй, талийж өгөх хүн шүү! гээд тэр ноён, Борисыг харан өгүүлрүүн, — Сүрхий хүн шүү, юмны түрүүнд годгонохгүй мөртөө, эзнээс салахгүй дэргэд нь байж байдаг хүн. Эршүүдээр зүтгэж, хаантай зөрөхгүй, тойруу, зайдуу замаар ахиж явдаг зантай хүн. Ямар ч цус нөжтэй хэрэгт холбогдолгүй, хүнийг цаазаар алах хорооход ер хавьтахгүй, дэргэд нь цус олгойдож байхад, огт халддаг нялздаггүй, гэм зэмгүй ариун цагаан явж, этгээдчингүүдийн дансанд ч нэр нь ороогүй явдаг хүн. Тэр цаадах нэг хүн гэж муухайгаар инээмсэглэн зааж хэлсэн нь Басманов Теодорын эцэг Алексей гэдэг. Түүний цаана байгаа нь Грязной гэдэг Бузар Василий, тэр нэг лам бол Чудов хийдийн хамба Левкий гэдэг хүн; тэнгэр өршөөг дөө, лам хувраг хүн гэхэд ертөнцийн шунал хурьцлын сав болсон амьтан даа! гэж заан тоочиход нь Мөнгөн ноён гашуудан сонирхож суулаа. 

	Тэгээд, тэр ноёноос

	— Тэр хар нүдтэй, гучаад насны байдалтай, өндөр нуруутай, буржгар үстэй нэг хүн хэн гэдэг бэ? Том гэгчийн хундагаар дөрөв уучхаад сууж байгааг нь үзвэл, архи даахдаа сүрхий хүн бололтой. Тэгтлээ уугаад, уугаад сэтгэл сэргэдэггүй хүн юм уу даа? Царайгаа барайлгаад, нүд гэдэг нь яасан ширүүн харцтай юм бэ? Үгүй, та хараач түүнийг! Ширээний бүтээлгийг хутгаараа хага зүсэж байна л! гэхэд нь,

	— Тэр хүнийг та, уг нь, таних л учиртай, манайхны хүн юм шүү дээ. Гэвч урьдынхаасаа ондоо болж, ноёд язгуураа гутааж, этгээдчин болсон хүн. Вяземский Атанас гэдэг ноён доо. Этгээдчин бүгдээс чадлаар давуу боловч, толгойгоо бүтэн авч явж чадахгүй хүн дээ! Нэг сайхан хүнд дурлаад, зан байдал нь биш болчихсон хүн. Юу ч үзэх сонсохгүй, өөрөө өөртэйгөө ярьж суудаг болчихсон солиотой юм шиг хачин болоод хааны дэргэд хүртэл хэлж байгаа үгийг нь сонсоход айдас хүрмээр. Сонсвол, тэр сайхан хүнд дурласнаасаа болж, этгээдчингүүдийн дансанд нэрээ бичүүлсэн юм гэдэг гээд Мөнгөн ноёнд Вяземскийн тухай дэлгэрэнгүйхэн юм хэлэх байдалтай тонгосхийтэл нь, хааны зоогчин Мөнгөн ноёны дэргэд хүрч ирэн, хайрсан махтай цар урд нь тавиад,

	— Мөнгөн ноёнтон! Их эзэн хаан чамд хишиг хайрлаж байна! гэхэд нь Мөнгөн ноён босоод, хэв ёс дагаж, хааны зүг гүнээ мэхийн ёслов.

	Тэгэхэд нь Мөнгөн ноёны хамт нэгэн ширээнд суугсад цөм босоцгоож, эзний хишиг хүртсэн тухайд нь баяр илтгэж мөхийн ёсолцгоосонд, Мөнгөн ноён, хариуд нь хүн бүрийг тусгайлан ёслов.

	Тэр завсар зоогчин эргэж эзэн хааны дэргэд хүрч очоод, бөхийн ёсолж айлтгаруун:

	— Их хаан эзэн ээ! Мөнгөн ноёнтон, хишиг хүртээд, мөргөн ёсолж байна! гэж очив.

	Хун шувуун идээг идэж гүйцсэн хойноо зарц нар хошоод хошоодоороо танхимаас гарч, дэлгэсэн сүүл нь дэвүүр мэт ганхаж байгаа гурван зуун хайрсан тогостой цар авч ирэн барив. Тогосын сүүлээр далан давхар махтай идээ, тахианы махтай идээ, махтай бяслагтай боорцог, янз бүрийн хуймаг, муруй шарвин, дусаамал бин барив. Чингээд, олон зочин хоол идэж байх завсар интоорт бал бурам ундаа, арцат бал бурам ундаа, мойлт бал бурам ундаа бүхий хундага барьцгаан дайлж, зарим зарц нар, роман дарс, рейн дарс, задит дарсны зэрэг гадаадын дарс барьцгаан дайлж, тусгай зоогчин, олон ширээний хоорондуур шалган явж, ийш нь идээ унд, тийш нь тийм зоог барь гэж зааварлаж явав.

	Мөнгөн ноён тушаа нэгэн өвгөн ноён сууж байсныг хүн хэлэхдээ, эзэн хааныг хилэгнүүлсэн хүн гэдэг байлаа. Тэр ноён, биед зовлон учрахыг мэдэх боловч, ямар зовлон тусахыг үл мэдэх бөгөөд, үйлээрээ л болсуу гэж айван тайвангаар хүлээн суух ажээ. Олон бүгд, тэр өвгөн ноёнд сөнч Басманов Теодор, хундага дарс өөрийн биеэр барихыг үзээд ихэд гайхжээ.

	— Василий агч аа! Их эзэн хаан чамд хишиг хүртээлээ! гэж Басмановын хэлэхэд өвгөн босоод, Иван хааны зүг мөргөн ёслоод, хундагыг нь шавхан хүртжээ. 

	Басманов, хааны дэргэд эргэж очоод,

	— Василий агч, хишиг хүртээд мөргөн ёслов! гэж өчлөө.

	Тэр ширээнийхэн цөм босоцгоож, өвгөн ноёнд ёслоод, хариу ёс хийхийг хүлээн зогсож байтал, өвгөн ноён огт хөдлөхгүй зогсож байснаа, амьсгал нь гэнэт давхцаж, бүх бие нь чичрээд, гэв гэнэтхэн нүд нь цус харван улайгаад царай нь үнсэн хөх болоод, газар падхийтэл ойчоод өгөв.

	— Өвгөн ноён хөлчжээ. Аваад гар, гэж Иван хааны дуугарахад хуримласан олон цөм шивнэлдэж, орон нутгийн ноёд бие биеийнхээ өөдөөс харалцаад, үг дуугарах зүрхгүй, цөм таваг руугаа дэмий л ширтэн суув.

	Мөнгөн ноёны бие зарсхийв. Иван хааны хар харгисыг сонсохдоо сая болтол огт итгэхгүй байснаа, одоо өөрөө нүдээрээ түүний муухай харгисаар хонзогнодгийг үзээд, — Хай, намайг бас ингэх гэж байгаа юм биш байгаа? гэж бодлоо. 

	Тэр завсар өвгөн ноёныг авч гараад, найр хурим урьд адил үргэлжилжээ. Хуур хөгжим хөгжимдөж, хонх хангинаж, хааны өргөө шадрын хүмүүс өндөр дуугаар үг хэлэлцэн инээцгээж байв. Хилэн хувцастай зарц нар цөм хоргой дээл өмсөцгөөн орж ирэв. Чингэж хуримлах завсар хувцас халж өмсдөг нь хааны найр хуримын нэгэн гайхуулдаг юм нь байжээ. Зочдын ширээн дээр янз бүрийн царцаасан идээ тавиад, дараагаар нь халуун амттай тогорууг гаатай давсанд даран болгосон эр тахиа, ясгүй эм тахианы мах, хэмхтэй нугасны мах бариад, сүүлээр нь янз бүрийн шөл барьж, тахианы цагаан тан, тахианы хар тан, тахианы гүрэмтэй тан гэдэг гурван зүйлийн тан шөл барьж тан шөл дагалдуулан лис жимстэй ногтруу, будаатай галуу, гүргэмтэй сойр шувууны мах барив.

	Түүний сүүлээр цэнгэл болж, тэр цэнгэлийн үед зочин гийчинд үхрийн нүдтэй бал бурам ундаа, ноён бал бурам ундаа, түшмэл бал бурам ундаа барьж, бор10 дарснаас аликант бор дарс, бастар бор дарс, малвази бор дарс өргөв.

	Зочдын яриа хөөр нь улам дуу ихтэй, инээх нь улам чанга болж, толгой эргэн хөлчицгөөв. Мөнгөн ноён, этгээдчингүүдийг ажин харсаар, түрүүхэн баавгайгаас амийг нь аварсан өнөөх залуугаа холын нэгэн ширээний цаана сууж байхыг олж хараад, дэргэдээ байсан хүнээс хэн болохыг асуувал нутгийн ноёд дунд ер тэр хүнийг таних мэдэх хүн эс олдов. Харвал, тэр залуу этгээдчин, ширээ тохойлдон суугаад, гараараа толгойгоо түшин, нийтийн зугаа цэнгэлд огт оролцохгүй, бодол болон суух ажээ. Мөнгөн ноён, түүний нэрийг дэргэдүүрээ өнгөрсөн нэг зарцаас асууя гэж байтал, гэнэт араас нь:

	― Мөнгөн ноёнтоон! Их эзэн хаан, чамд хишиг хүртээж байна! гэх үг сонсоод цочин эргэж үзвэл, ард нь дооглосхийн инээмсэглэсэн Басманов Теодор зогсож, хундагатай архи сарвайх ажээ.

	Мөнгөн ноён, хоромхон зуур ч үл түдгэлзэн, хааны зүг мөргөн ёслоод, хундагатай дарсыг шавхан ууваас, дэргэдэх хүн яадаг бол? гэж сониучирхан харж, Мөнгөн ноён өөрөө ч гэсэн одоо үхдэг цаг ирсэн байх гэж бодтол, ер хор хүртсэн шинжгүй. Чичрэн дагжихын оронд бүх биед нь жигтэй аятайхан бүлээхэн болж, цочин эмээж, царай зэвхий болсон нь дахин өнгө оржээ. Хааны хишиг хайрлаж явуулсан нь он удтал дарсан сайхан цэвэр бастар бор дарс байлаа. Тэгэхлээр Мөнгөн ноён, Иван хаан нэг бол бурууг нь уучилсан, нэг бол, этгээдчингүүдийг нь хохируулсныг хараахан мэдээгүй бол уу даа? гэж мэдлээ.

	Хуримласаар дөрвөн цаг илүү болтол, ширээ зассан идээний дундуур төдийг л баржээ. Тэр хуримын үес хааны тогооч нар эрдэм чадлаа гаргаж, нимбэгтэй зоог эргүүлгэн бөөр, хонины махтай хоршсон зоодой загастай идээний урьд өмнө тийм сайхнаар хийж үзээгүй, жигтэй сайхнаар найруулан хийжээ. Зочин гийчин, ялангуяа Жихүүн тэнгисээс барьж, Соловкийн хийдээс ирүүлсэн лут том загасыг ихэд гайхаж билээ. Тэр том загасыг торхтой усанд хийж, хэдэн долоо хоног аялан явж амьдаар нь хүргэж ирсэн байжээ. Хэд хэдэн хүн дамжлан оруулж ирсэн алтан мөнгөн том гэгчийн гонзгой цард арай чүү гэж тэдгээр том загас багтаан ядаж, замаа тогооч нар ч уран чадлаа гайхуулан үзүүлж, тэр том хилэм тэргүүтэн загасыг засаж цар дээр тавихдаа, нэг заримыг нь далавчаа дэлгэсэн азарган тахианы байдал дүрэмтэй болгож, нэг заримыг нь амаа ангайсан далавчит аварга могой мэт байдалтай болгосон байлаа. Гурилтай шөлтэй туулайн мах таатай сайхан байж, олон гийчин хэчнээн зүйлийн юм идэж цадасхийсэн боловч, саримсаг найруулсан шөлөнцөртэй бөднө шувууны мах, сонгино гүргэмтэй махыг амсалгүй өнгөрүүлж тэвчин эс чадав. Тэгж байтал зоогчны дохио өгмөгц, зарц нар, ширээн дээрээс давс, поваарь, цууны зүйлийг хураан авч мах загасны идээг цөмийг зайлуулав. Чингээд хоёр хоёроороо зэрэгцэн жагсаж гараад, хурган дээлээ булган хажлагатай мөнгөн хатгамалтай цагаан пүүсүү тэрлэгээр солиод, хүндээрээ таван пүү болох чихэр шилтгээн дамжлан оруулж, хааны ширээн дээр тавилаа. Тэр шилтгээн балгас нь маш уран хийцтэй бөгөөд, хайсантай хэрэм цамхаг, морьтой явган хүнийг жигтэй сайхнаар хийжээ. Тэр нь эр хэрэмтэй адил боловч, хэмжээ жингээр арай бага, гурваад пүү хэртэй хэд хэдийг бусад ширээн дээр авчран тавьж, чихэр шилтгээн боовны дараагаар алт будаг тавьж чимсэн зуугаад мод оруулж ирснийг үзвэл, мөчир найлзуурт нь жимсний оронд янз бүрийн амтат боовны зүйлийг зүүн чимжээ. Мөн тэр үед чихэр арслан, бүргэд, элдэв жигүүртнийг ширээ ширээнд тавьж, чихэр шилтгээн балгас, чихэр шувууны хооронд нь алим, жимс, шид самар овоолон тавьж зочилсон боловч, хүн болгон цадсан тул, жимсний зүйлд ам хүрсэнгүй. Зарим нэг нь, цангаа хариулах гэсэн ч юм биш, хуримын ёс гэж ром дарснаас оочиж, хундагаа шавхан, зарим нэг нь ширээгээ тохойлдон нойрмоглож, нэлээд олон хүн, вандан дор ойчоод хэвтэж, цөмөөрөө бүсээ тайлж, дээлийнхээ энгэрийг яржээ... Хөлчсөн хүн бүрийн зан байдал нь тодорхой томруун үзэгдэх боллоо.

	Хаан бараг зоог зооглосонгүй шахуу. Шадар дэргэдийнхээ хүнтэй юм ярилцан, тоглоом, наадам хийж, их л өршөөл төгөлдөр байв. Зоогийн сүүлд ч гэсэн, зүс царай ер өөр болсонгүй. 

	Годунов Борис ч мөн тиймэрхүү байдалтай байж, амтат идээ, хатан дарснаас хойш суугаагүй шинжтэй боловч, зугаатай найрсаг байдал нь хэвээрээ бөгөөд, хаан болон шадар хүнийг нь цэцэн мэргэн үгээр сэтгэлийг нь сэргээж суухдаа ер хөлчиж үг ёс алдаагүй. Царайг нь үзвэл, зоогийн эхэн үеийнхтэй адил, нэвтэрхий ухаантай, нарийн бодож, номхон хүлцэнгүй байдалтай болсон бөгөөд биедээ найдсан шинжтэй ажээ. Согтож хөлчсөн, нойрт дарагдаж үүрэглэсэн олон шадарчуулыг ширвэн хараад, сэмхэн инээмсэглэсхийж, царайд нь тэднийг үл тоомсорлох байдал агшин зуур үзэгдэв.

	Йоханн хаан хөвүүн, дарс ихэд ууж, зоог бага зооглож, дуугүй сонсон сууж байтлаа, юм хэлж байсан хүний үгийг ичгүүргүй буюу тохуурхах шог үгээр таслан дайрч, ялангуяа Скуратов Малютыг нэнд дайран шоглож суув. Гэтэл цаадах нь ер тоглоом тохуу даах хүний шинж огт үгүй. Царайг нь харахдаа зүрхтэй хүн ч гэсэн айдас хүрэм байжээ. Дух нь хавчиг бөгөөд өчүүхэн, толгойн үс нь бараг хөмсөгнөөс нь үргэлжилж, эрүү шанаа нь хэрээс хэт том бөгөөд гавал яс нь урдаасаа хавчиг мөртөө шилэн тийшээ жалавч тогоо шиг өргөн болж, чихний нь цаана товгор тул, чих нь хонхойсон юм шиг үзэгдэх ажээ. Нүд нь тийм гэх өнгөгүй бөгөөд хүний өөдөөс харахгүй боловч, гэнэт тэр өнгөгүй муухай нүдний харцтай дайралдсан хүн, их л цочин айдаг байжээ. Гахайн дэл шиг ширүүн үстэй зузаан гавал толгой доторх явцуу тархинд нь адгуусны шунал хурьцлаас бусад өөр ямар ч сайн сайхан сэтгэл санаа төрөхийн аргагүй гэж санагдам шинж царайтай түүнийг харахад, горь алдуулсан хүйтэн царай байна даа. Хүний үнэр энэ амьтнаас гарахгүй нь лавдуу бий гэж санагдах ажээ. Нээрээ чиг, Малюта та ер хэн хүнээс хөндий тасархай, олны дунд ганцаараа, ямар нэгэн найртай харилцаа эв найрам гэдгийг хэрэгсэхгүй болж, хүнээ хэдий байчхаад, Иван хааны тухирсан хүн бүгдийг дайран урах нохой нь болчихсон амьтан байжээ.

	Малютын ганц сайн тал нь гэвэл Скуратов Максим гэдэг хүүдээ халуун хайртай ажээ. Гэвч тэр нь өөрийн биеийг гээж хайрлах чин боловч, учир утгаа таниагүй, зэрлэг адгуусны хайр бөгөөд нэр төрд дуртайн улмаас улам ч сүрхий болсон хайрын сэтгэл ажээ. Уг язгуур муутай хүн тул, сурвалжит язгууртай өнгөтэй мөнгөтэй хүнийг үзэхдээ машид атаархдаг тул, ядахдаа хүүгээсээ эхлэн ач үрээ өндөр их язгууртай дээдэс болгохыг нэнд хүсдэг байжээ. Максим гэдэг хүүдээ өөр төрлийн сүлбээгүй тул нэн хайртайн дээр, хэдэн арваар цаазаар аваачин хороодог өнөөх их зантай ноёд сайдаас олны нүдэнд хүүгээ доогуур угсаатай үзэгдэх вий гэж бодохдоо галзууран алдталаа хорсдог хүн байжээ. Тэгээд, угсаа залгамжлах ёсоор олдохгүй нэр цолыг алт цутган олохыг хичээж, хүн алах хороохдоо нэн амтархан бахархдаг байсан учир нь гэвэл, үзэн ядах ноёд сайд язгууртныг өшин хядаж, тэдний юмаар олз хийж, хаанд дотно хайртай болох тусмаа хүүгээ бас өндөр их цолтой хэргэмтэй болгоно гэж горилон боддог ажээ. Чингэж бодохын хажуугаар хүний мах цус урах урсгахдаа бахаа ханаж таашаадаг тул, нэн олон хүний аминд хүрсэн ажээ. Он дараалсан сударт тэмдэглэсэн нь, түүний бие, цаазаар аваачсан хүний хүүрийг өөрөө сүх барин тас цавчиж, үе мөчөөр нь салган жиргэж, нохойд хаяж өгдөг байсан гэж тэмдэглэжээ. Тэр хүний дүр байдлыг гүйцээн тодорхойлохын учир нэмэн өгүүлбээс зохих нь, ухаан охор мөчид боловч, араатан шиг маш муу санаа заль ихтэй бөгөөд дайнд маш баатар, бусадтай харилцахдаа хардах муу санаатай нь, хэрээсээ хэтэрсэн, нэр хүнд, хишиг гавьяа хүртсэн боол нүх шиг хардан сэжиглэх хар дотортой бөгөөд хорсол хонзон агуулахдаа хосгүй этгээд хүн байжээ.

	Хаан хөвүүний болгоомжгүй дооглож байгаа хүн нь тийм шинж байдалтай хүн анам.

	Йоханн хаан хөвүүний дооглож тохуурхахад нэгэн сэдэв шалтаг болсон зүйлийг өгүүлбэл, атаархаж, нэр төр хүсэх сэтгэлийн үүднээс Малюта аль хэдийнээс ноён сайд болохыг хүсэн ээрдэг байжээ. Гэвч хаан, заримдаа оросын эрхэм дээд хэргэм цолыг хүндэтгэн үздэг тул, уг үндэс муут харц гаралтай тэр дотно хүнээ цолтон хэргэмтэн болгохыг үл хүсэх тул, түүний гуйн гувшихыг огт хайхрахгүй байжээ. Чингэтэл, Скуратов Малюта, хүсэл болсон юмаа хаандаа нэг сануулаад үзэх гэж шийдээд, хааныг нойрсох өргөөнөөсөө гарахад нь мөргөн айлтгаж, зүтгэл гавьяагаа тоочоод, ноён малгай шагнахыг гуйн айлтгажээ. Иван хаан түүний хүсэн айлтгахыг тэвчээртэйгээр сонсоод инээж, "Нохой хүн ээ" гэж хариулсан билээ. Тэгээд, хуримлан суух үес Йоханн хан хөвүүн тэр Малютын цол хэргэм гуйж ядсаныг нь дурдан тохуурхаж байлаа. Малютын зан чанарыг мэддэг асан бол, хаанаас тэгэх асанжээ.

	Малюта дооглуулан хэлүүлснээр дуугай суух боловч царай зүс нь жигтэй хохигор хувхай болж байсан үүнд хаан, хүүгээн Малютатай эв түнжин муутай болж байгааг нь дургүйцэн харж суугаад, тоглоом тохууг нь халах гэж Вяземскийн зүг дотнолсон ч юм шиг, дооглосон ч юм шиг өгүүлрүүн:

	— Атанасий, чи хэдий болгон гуньж гутах хүн бэ? Миний сайн этгээдчин хүн ингэж зангаа хувилах гэж, даан чиг дээ! Янагийн сэтгэл мөрөөдөх хэцүүяа! гэхэд нь хаан хөвүүн,

	— Вяземскийг этгээдчин гэж яаж болох вэ? Залуу хүүхэн шиг санаа алдаад суудаг энэнд, хаан аав минь, охин хүний банзал өмсгөөд, Басманов Теодорын сахал шиг сахлыг нь хусуулбал дээр юм биш үү? Эсхүл хуурчинтай нийлэн дуулуулбал таарах байх. Сэлэм барьснаас энэнд хуур барих нь илүү зохих вий! гэхэд нь Вяземскийн дотор цухалдаж,

	— Хаан хөвүүн минь! Хэрэв одоогоосоо нэг таван нас ах байвал чинь уу, тэгээд хан хөвүүн биш байвал чинь, миний нэр гутаасны хариуд чамайг Москвад Гурван эрдэнийн талбайд дуудан гаргаж, эр чадлаа үзэлцэх асан. Тэр цагт тэнгэр сахиус чи бид хоёрыг ялгаж, хэн маань сэлэм барих, хэн маань хуур барих хувьтайг үзүүлэх асан! гэж хашхиран өгүүлэхэд нь, хаан буруушааж,

	— Атанасий чи хэний өмнө юу гэж байгаагаа бодож дуугар, гэхэд нь, Вяземский хатуу ам гарч,

	— Жа, Иван хаан авай, би эзэн хааныхаа өмнө буруутай болбол, миний толгой авахуул л даа. Хаан хөвүүнд л би дарлуулж чадахгүй! гэлээ.

	Иван хаан, Вяземскийн эр зоригтойд бахархаж, хатуу үг явдлыг нь даан өнгөргөдөг тул, нэг их буруушаахаа зөөлөрсхийж, — Үгүй Атанасий, толгой авах цаг арай болоогүй. Эзэн хааныхаа албанд бас зүтгэж яваг. Хариуд нь би чамд урьд шөнө нүдгүй Филькийн хэлсэн үлгэр хэлж өгсүү.

	Алдарт Ростов гэдэг сайхан хот балгасанд Алеша Попович гэдэг сайн эр байж гэнэ ээ. Нэрийг нь мартчихлаа, нэг ноёны хатанд ухаан амьгүй дурлаж гэнэ. Тэгтэл, тэр хатны нөхөр нь бол, өвгөн Тугарин Мангас байж гэнэ ээ. Алеша Попович тэр хатанд дотнолох гэж ядаад, цаадах нь огтхон ч хавьтуулдаггүй байж дээ: Сайн эр чамд би дургүй, би ганц эр нөхөр өвгөн мангастаа л дуртай би гэж хэлдэг байж гэнэ ээ. Тэгэхэд нь Алеша Попович хэлж гэнэ: За, тэгвэл, цэнгэл болсон цэн шувуу минь, наддаа хайртай болох цаг чинь ирэх вий! гээд арван хоёр сайн эр зарцаа дагуулаад, мангасын өргөөнд дайран орж, хатныг нь аваад явчхаж гэнэ. Тэгэхэд нь тэр хатан хэлж гэнэ. За, сайн баатар эр чамд тал өгсүү! Надад хайртай сэтгэлтэй болж чадаад, намайг илд мэсийн ирээр олж чадсан чинь сайн. Тэр учраас би чамд үнэн хайртай болж, алтан дэлхийгээс, аминаасаа илүү хайртай боллоо. Хуучин муу бузар мангас нөхрөөсөө илүү дуртай янаг амраг боллоо! гэж гэнэ.

	— За, Атанасий минь, нүдгүй Филькийн үлгэр нь чамд ямархан санагдаж байна? гээд Иван хаан, Вяземскийг ширтэн харав.

	Вяземскийн бие, Иван хааны тэр үгийг шунан сонсож, хааны тэр үг нь, сэтгэл зүрхэнд нь хатангадаж, тарианы сүрэл боож хураасан пүнзэнд галын оч туссан адил хурьцангуйн гал нүдэнд нь бадарч, цээжинд нь Гал шатах мэт болж ирлээ.

	Хаан үгээ үргэлжилж, Атанасий минь, би Суздаль хотод мөргөл хийх гэж хэд хоноод явна. Чи Москва орж Морозов ноёны ялыг нь тайлах гэж намайг явуулсан гэж оч. Очихдоо нэр хүндээ бодож, олонхон этгээдчин дагуулан очоорой! гэж их учиртай үг хэлжээ.

	Мөнгөн ноён суудлаасаа Вяземскийн зүс царай жигтэйхэн хувилаад, тэсгэлгүй баярласныг нь харавч, Иван хаан, тэр Вяземскийтэй чухам юухан хэлэлцсэнийг нь дуулсангүй.

	Хэрэв Мөнгөн ноён, Вяземскийн баярласан учрыг мэдсэн бол, эзэн хааны шадар байж байгаагаа мартаж, туурганд өлгөөстэй хурц сэлэм шүүрэн далайж, Вяземскийн дүрсгүй толгойг авч орхих асанжээ. Өөрийнхөө толгойг ч хусуулах асанжээ. Гагцхүү дуутай хуур, өргөөний их хонхны дуу, олон этгээдчингийн дүнгэр дүнгэр хэлэлцэх чимээ нь тэр учиртай үгийг эс дуулгаснаар аминд нь орж, Вяземскийн юундаа баярласан учрыг нь мэдэлгүй өнгөрчээ.

	Тэгж байтал Иван хаан босоод орхив. Шадар олон хүн цөм шуугилдан, босож чадах нэг нь босоцгоож, хааны гараас хишиг хүртээн барьдаг хатаамал лис жимсний хувь хүртэх гэж цувцгаав.

	Тэгж байтал хуримлагсдын дунд байгаагүй нэгэн этгээдчин орж ирээд, Скуратов Малютын чихэнд нэг юм шивнэн хэлж эхлэв. Малютын царай гэнэт хувирч, царайд нь уур нь хүрсэн тэмдэг үзэгдэв. 

	Хааны нүд сүрхий хурц тул, тэр байдлыг хэдийн үзчихээд учрыг нь асууваас, Малюта хашхиран зарга мэдүүлж,

	— Хаантаан! Дуулдаагүй муухай хэрэг гарлаа! Хааны хишгийг тэсэргүүлсэн муухай хэрэг үүслээ! Урвасан хулгай... гэхэд хаан, тэр «урвасан хулгай» гэдэг үг дуулмагц, царай нь зэвхий болоод, нүд нь гялалзав.

	— Хаантаан, зарлигийг чинь Москвагийнхан аль хэр дагаж гүйцэтгэж байгааг хянах гэж би эргүүл явуулсан билээ гэж Малюта айлгаж гарлаа. Тэгтэл, нэгэн үл таних ноён хүн, хэдэн боолтойгоо манай тэр эргүүлийн хүнийг дайран хядаж, нэлээд хэдийг нь алан хороож, миний хөтчийг бэртээж орхилоо. Тас нүдүүлчхээд, тэр хөтөч минь, энэ хаалганы гадна зогсож байна! Дуудан бараалхуулах уу? гэхэд нь Иван хаан, этгээдчингүүдийн харахад, бүгдээрээ ихэд хорсон хилэгнэсэн байдал дүрэм үзүүлэв. Тэгэхлээр хааны царайд ямархан нэгэн хачин таатай болсон байдал тодроод, тайван дуугаар зарлиг буулгаж,

	— Дуудан оруул! гэлээ.

	Төдхөн олон хүн зам гаргаж зайцаад хуримын танхимд толгойгоо боосон Бозлог Маттэ орж ирэв.

	
9 ДҮГЭЭР БҮЛЭГ : ШҮҮЛТ

	Бозлог, нүүрнийхээ цусыг зориуд угаасангүй, толгойгоо боосон даавуу, хувцас хунараа хүртэл цусаараа будаж, зарцынхаа зодуулж муучлуулсныг хаан үзэг! гэж Иван хааны дэргэд хүрч ирээд, сөгдөн мөргөөд сөхөрч суун, үг өчих зөвшөөрөл хүлээв.

	Олон цөм Бозлогийг сонирхон ширтэцгээж, хаан ам нээн,

	— Чи хэнд гомдолтой, ямар учир хэрэгтэй болов? Дэс дараагаар нь хэлээд бай! гэхэд нь Бозлог өчиг мэдүүлж,

	— Хэнд гомдолтойгоо, эзэн хаан минь би одоо болтол мэдээгүй явна аа! Тэр муу нохой надад овог нэрээ хэлж өгсөнгүйв шүү! Хаантанд гомдол мэдүүлж, үл таних нэгэн хүн намайг зодож нүдэж бэртээсэн түмэн гомдлоо айлтгаж байна аа! гэхэд нь бүгдээрээ чих тавин сонсоцгоож, амьсгалаа даран чагнав. 

	Бозлог өчгөө үргэлжлүүлэн мэдүүлж,

	— Эзэн хаан минь, эргүүл хийж Баавгайтын тосгонд хүрч иртэл, тэр гайтай түйтэй улс, чухам хаанаас гарч ирснийг нь бүү мэд, цочмог биднийг дайран довтолж арван хүнийг жадлан сэлэмдэж унагаагаад, бусдыг минь хүлж тушаад, тэдний дээрэмчин ноён нь маныг дүүжилж алах гээд, эргүүл хийж бидний барьсан хоёр хулгай дээрмийн эрийг суллан тавиулчихсан! гээд чимээгүй болж, толгойгоо боосон цус нөж болсон даавуугаа засахад нь, олон хүн гайхаж, үл итгэн шуугилдав. 

	Бозлогийн үгийг нь итгэмгүй худал гэж этгээдчин бүгд гайхаж, хаан ч бас эргэлзэв.

	— Чи, хө, үнэн хэлж байгаа юм биз дээ? гэж хаан сэжиглэн гайхаж, Бозлогийг бүргэдийн нүд мэт хурц нүдээр нэвт харах мэт ширтээд, — Согтууран дэмийрч байгаа юм биш биз дээ? Архинаас болж толгой түрүүгээ хага унасан юм биш биз дээ? гэхэд нь Бозлог

	— Өчиг минь түмэн үнээн! Андгаар тангараг өргөнө! Толгойгоо тавин батална! гэлээ.

	— Тэгвэл, тэр үл таних ноён чинь чамайг яагаад эс дүүжилсэн юм бэ?

	— Дүүжлэх гэснээ байчихсан юм байлгүй дээ. Маныг бүгдийг ташуурд гэж тушаан ташуурдуулсан даг! гэхэд нь цугласан олон гайхан шуугилдав.

	— Эргүүл хийхдээ олуулаа явсан уу, та нар?

	— Тавин хүн явсан. Би тавин нэгдүгээр нь! 

	— Цаадуул чинь олон хүн байсан уу?

	— Үнэнээ нуулгүй айлтгавал, манайхнаас арай цөөвтөр хориод ч юм уу, гучаад л хүн байсан байх

	— Тэгээд тэдэнд хүлүүлж ташуурдуулдаг яасан улс вэ, та нар? Юундаа сандарч айсан юм бэ? Гар хөл тань татсан юм уу, айсандаа сүнс тань зайлсан юм уу? Ичгүүртэй юм болж л дээ! Гэгээн цагаан өдөр этгээдчингүүдийг дайрах яасан сонин ноён хүн бэ? Тийм ноён хаанаас байж болох вэ? Этгээдчингүүдийг үгүй хийх хүсэл ихтэй байж болно. Хүсэл төдийгөөр бас болохгүйг андахгүй бий! Намайг ч чадвал идэх сэн гэж бодоочингууд байх, ганц даах шүд байхгүй дээ! Хэлж байгаа үгэндээ намайг үнэмшүүлэх гэвэл, тэр ноёныхоо нэрийг нь хэлж өг. Эсхүл худал хэлсэн буруугаа хүлээ! Хэрэв нэр эс зааж, буруу эс хүлээх юм бол, муугаа үзнэ шүү, чи минь! гэхэд тэр хөтөч

	— Эзэн хаантан минь! Тэнгэр мэдэг, би түмэн үнэнээ хэллээ! Яллах цаазлах нь эзний дур. Би үхэхээс айхгүй, худал хуурмаг хэлэхээс айдаг хүн. Эзний цэргийг барин үгээ батална! гэж зоригтой өгүүлээд, олон этгээдчингүүдийн зүг хартал, гэнэт Мөнгөн ноёныг харчхаад, сэтгэл дотор нь юу ургасныг хэлэхүйеэ бэрх. 

	Гайхах цочих, сэжиглэх эргэлзэх, тэгээд хавархан тавлах байдал царайд нь тодроод, сөгдөж байснаа өндийн босуут,

	— Хаантан, хэрэв маныг дайраад, нөхдийг минь цавчиж хядаж, манийг ташуурдуулсан хүнийг мэдэж авах гэвэл, тэр нэгэн ноёны нэр цолыг нь асуу! гэлээ.

	Олон цөм Мөнгөн ноёны зүг харцгаав. 

	Хаан, үс нь гуужсан хөмсгөө атируулаад, бас ширтэвч үг дуугарсангүй. 

	Мөнгөн ноён огт хөдлөхгүй, айван тайван зогсож байвч, царай цайвгар болжээ.

	Тэгж тэгж хаан, үг бүрийг аажуухан өгүүлж дуудруун, 

	— Никит ээ! Нааш ир! Хариугаа хэл. Энэ хүнийг чи таних уу? гэлээ,

	— Танина аа, хаан эзэн минь!

	— Чи нөхөд сэлтээр үүнийг дайрсан үнэн үү?

	— Эзэн хаантан минь, наад хүн тань нөхөд сэлтээрээ өөрөө нэг тосгоныг дайран довтолсон хүн...

	Бозлог, тэр завсар Мөнгөн ноёны үг таслан, өөрийн биеийг буруутгаж, түүгээрээ ноёныг хэрэгт оруулах гэж өгүүлрүүн,

	— Эзэн хаан минь, энэ ноёны үг битгий сонс. Намайг өчүүхэн хүн гэж ноцон доромжилж байна. Тэр учраас бид хоёрын дундаас үнэн зөв үг гарахгүйд хүрлээ. Нөхөд сэлтээс маань өчиг гаргуул. Эсхүл, энэ ноён бид хоёрыг эрүү шүүлт тулгуулан, үнэн өчгийг маань гаргуулж ялгаруул гэхэд нь Мөнгөн ноён, Бозлогийн зүг үл тоомсорлон хараад,

	— Эзэн хаан минь, би ер нуун далдлах зүйлгүй билээ. Энэ хүнийг би дайран орж, нөхөд сэлтийг нь ташуурдуулсан, тэгээд бас... гэхэд нь Иван хаан зандран

	— Дуугай бай! Миний асуусан үгэнд л өч. Дайран орохдоо эднийг миний этгээдчин гэж мэдэж байсан уу?

	— Мэдээгүй байсаан, эзэн хаан минь!

	— Дүүжилж алах гэхэд чинь, биеэ этгээдчин гэж хэлсэн үү?

	— Хэлсээн, хаантан минь!

	— Дүүжлэх гэснээ яагаад байчихсан бил ээ!

	— Эзэн хааны шүүгч нь шүүж яллаг гэж бодсон билээ.

	— Тэгсэн бол, яагаад анхлангаасаа миний шүүгчид эс хүргүүлсэн бил ээ?

	Мөнгөн ноён хариу хэлэх үг олсонгүй.

	Иван хаан хянан ширтэж, юу бодож байгааг нь танин мэдэх юм сан гэж харж байгаад,

	— Чи тэднийг дүүжлэхээ байхдаа, шүүгчид шилжүүлэх гэж бодсон хэрэг биш, хааны албаны хүн гэж мэдээд дүүжлэхээ байсан хэрэг. Тэгээд чи... хэмээн улам хилэн бадарч өгүүлрүүн, — Тэгээд чи эднийг миний албаны хүн гэж мэдсээр байгаад ташуурдуулсан биз? хэмээвээс, Мөнгөн ноён:

	— Эзэн хаан... гэтэл, гэтэл Иван хаан зандран, — Дуугай бай. Байцааж гүйцлээ. Шавь нар минь ээ! Никита гэдэг ноён ямар зүйлийн ял эдэлбэл таарна? гэж шадарчуулынхаа зүг хандан асууж, — Хүн бүр бодож санаснаа хэл. Би та нарын саналыг мэдэх хүсэлтэй байнам! гэж тогтуухан дуугаар өгүүлэвч, харцыг нь үзвэл, Мөнгөн ноёныг хатуу шийтгэхийг хэдийн тогтоод, тэр тогтсоноос нь бага ял оноох гэсэн хүнд багагүй ял халдах байдал илэрхий байв.

	— За, тэгээд та нар Никита ноён ямар ял эдэлбэл таарахыг хэлцгээ! гэж дуугаа баахан өндөр болгон давтан асууваас,

	— Алах ял! гэж хаан хөвүүн дуугарлаа.

	— Алах ял! гэж Скуратов, Бузар Василий, Левкий лам, хоёр Басманов хоёулаа даган давтав.

	— Тэгвэл алах ял эдэлтүгэй! Мэс далайгсад мэсэнд үхнэ гэж сударт өгүүлсэн бий. Хүмүүсээ, наадахаа бариад ав! гэж ажиггүй дуугарсанд Мөнгөн ноён, Иван хааны зүг дуугай мөхийн ёслов. Хэдэн хүн дэргэд нь хүрч ирээд, танхимаас гаргав.

	Яаж цаазаар аваачихыг харах гэж нэлээд олон хүн, хойноос нь дагалдан гарч, бусад нь танхимдаа үлдээд, дүнгэр дүнгэр хэлэлцэх чимээ танхим дүүрэв. Хаан олон этгээдчиний зүг хандаж, байдал маш ихэмсэг,

	— Олон шавь нар минь, миний шүүн ялласан шударга уу? гэлээ.

	— Шударга аа, шударга! гэж ойр хавьд зогсож байсан этгээдчингүүд дуугарлаа.

	— Шударга шударга! гэж хол зогсож байгсад даган өгүүлэв.

	— Шударгагүй гэж ганцхан хүн дуугарлаа.

	Этгээдчингүүд шуугилдаж

	— Хэн тэгж байна? Ямар хүн тэгж хэлэв? Эзэн хааны шүүсэн нь шударгагүй гэж хэн дуугарав? гэж зүг зүг шуугилдлаа.

	Хүн болгоны царайд гайхах байдал тодорч, амьтан бүхний нүд нь хорсон хилэгнэх байдалтай болоод ирэв. Гагцхүү хамгийн догшин харгис этгээдчин, огт хилэгнэсэн байдалгүй, царай нь хувхай зэвхий болоод байв.

	Иван хаан, царайгаа төв болгох гэж оролдон, — Миний шүүсэн хэрэг шударга бус гэж хэн хэлэв? Хэлсэн хүн, миний өмнө хүрээд ир! гэж дуугарваас, Малюта, сэтгэл машид догдолж,

	— Эзэн хаан минь, шударга үнэнч боолчуудын тань дунд одоо хөлчүү хүн нэн олон. Өөрийн ухаангүй дуугардаг ч хүн бий. Тэгж хөлчүүрсэн хүнийг одоо эрж сураглаад яах вэ! Архины согтуу нь гарсан хойноо, буруу үг хэлснээ өөрөө мэдэх бололгүй яах вэ! гэхэд нь хаан, Малютын зүг эргэлзэсхийн харав. Чингээд инээмсэглэж

	— Дэслэн удирдагч хэзээний ийм зөөлөн сэтгэлтэй болчихсон бил ээ? гэхэд нь, Малюта

	— Эзэн хаан, өршөөж.., гэтэл, нэгэнт хожимдож, хүү нь урагш давшин, Иван хааны өмнө хичээнгүйлэн зогсов. 

	Тэр залуу бол, Мөнгөн ноёныг баавгайгаас амийг нь аварсан өнөөх этгээдчин Скуратов Максим гэдэг байжээ.

	— Миний шүүн тогтоосныг чи буруушаадаг хүн байжээ? гэж Иван хаан, эцэг хүү, хоёрын зүг хүйтнээр инээмсэглэн хараад, — За Максим хүү, яагаад миний шүүсэн хэрэг шударгагүй болсныг өч л дөө гэв.

	— Шударгагүй болсон нь, Мөнгөн ноёны үг өчгийг сонсож, учир зөвийг нь шүүлгүйгээр ял оноож, Бозлогийг юун дээрээс дүүжлэх гэснийг нь асууж мэдсэнгүй шүү дээ, та гэхэд нь эцэг Малюта нь гуйж, 

	— Эзэн хаан энэ согтуу жаалын үг сонсоод яах юм. Согтуу байна шүү дээ. Үгийг нь сонсоод яах юм! Муу, архич хүү чи зайл! Юунд ингэж ууж согтуурсан бил ээ? Мэнд байгаа дээрээ бушуу тонил! гэхэд хаан хөвүүн хорт сэтгэлээр

	— Максим ер бор дарс, бал бурам ундаа ч уусангүй Би үргэлж ажиж байсан. Ер сархад амсаагүй гэхэд нь Малюта тэр хаан хөвүүнийг маш муухайгаар хялайн харжээ. Өөр хүн бол, чингэж муухайгаар харахад нь чичрэн дагжих асанж, хаан хөвүүн Малютын хонзонгоос айхгүй тул эс тоожээ. Догшин Иван хааны хоёрдугаар хөвүүн бөгөөд хаан ширээг залгамжлах хүн ажээ. Эцгийн бүх муу занг уламжлаад, муу муухайн үлгэр жишээнд автагдаж, сайн чанар бүрнээ дарагдаж, хүнийг хайрлах энэрэхийг огт мэдэхгүй болчихсон хүн байсан бөгөөд инээмсэглэн өгүүлрүүн:

	— Нээрээ шүү. Максим ер идээ унданд огт ам хүрсэнгүй. Манай зан байдал сэтгэлд нь таагүй болж, аавын этгээдчингүүдийг жигшдэг хүн болсоон! гэхэд нь Годунов Борис тэр завсар Иван хаанаас нүд салгахгүй шинжиж харж байснаа, сэмхэн, хэнд ч мэдэгдэлгүй хуримлах танхимаас гадагшаа гараад өгчээ.

	Малюта даруй эзэн хааны өлмийн өмнө сөгдөж, хормойгоос нь шүүрэн өчрүүн:

	— Эзэн хаан минь, өнөө өглөө мунхаг тэнэг миний бие, хүдэх мэргүүгийн учир ноён хэргэм шагнуулахыг хүсэн айлтгасан билээ. Миний муу ухаан хаанаа орчихсон бил ээ? Учир зүйг бодохдоо би яасан бил ээ? Шинхэг боол миний бие, яаж ноён малгай зүүж явах бил ээ? Эзэн хаантан миний тэр буруу үг гээж, алтан саат албаны энэ дээлийг хуу татуулаад, надад сийрс нөмрүүл! Муу хүүг минь л өршөөж, ялаас ;нь хэлтрүүлэн соёрх! Нас бага, ухаан мунхаг тул, юу донгосож байгаагаа мэдэхгүй мунхаг байна! Цаазаар авах юм бол, хүүгээ ууж согтуурахад нь хориг тавиагүй намайг л цаазаар аваач! Тэнэг толгойгоо би эзний өмнө цаазын самбарт өргөсүү! Зарлиглавал, хар амиа өөрөө хорлосуу! гээд царай нь жигтэй хачин болж, харгис догшин байдлаас өөр байдал огт мэдэгддэггүй царайд нь хүүгийнхээ төлөө санаа зовон цөхөрсөн байдал илэрснийг үзэхэд элэг эмтэрмээр ажээ.

	Хаан инээж,

	— Цаазаар чамайг ч аваачихгүй, хүүг чинь чиг аваачихгүй! Максимын түмэн зөв! гэхэд нь,

	— Хаантан юу гэж айлдав, та? Максимын зөв гэж үү? гэж хашхираад, тэсгэлгүй баярласандаа маш тэнэгээр маасганамагц, хаан зориуд тохуурхаж байна гэж бодоод, маасалзахаа байчихсанд хаан, Малютын царайд тэсгэлгүй эмээх баширлах байдал түргэн түргэн ээлжлэн үзэгдэж байхад дахин инээгээд, царайгаа төв болгож өгүүлрүүн:

	— Максимын түмэн зөв. Би дэндүү түргэдлээ. Мөнгөн ноён өөрийн дураар миний өөдөөс тэсэргүүлэх ёсгүй хүн. Никитийг би Литватай дайтахаас хол өмнө танина. Би түүнд хэзээд хайртай байсан билээ. Миний шударга сайн албат зардас байсан хүн. Харин, та нар л, гайтай түйтэй улс, намайг дандаа өдөөн хатгаж, амьтны цус асгаруулах гэдэг! гэж Бузар Басманов нарын зүг буруушаан өгүүлж, — Та нар хүн алуулж ханахгүй, бас миний сайн ноёныг хороолгох гэж оролдлоо. Хар махчид, юугаа хийж гөлийгөөд байгаа юм бэ? Цаазаар аваачихыг нь гүйж очиж, хориглон зогсоо! Үгүй, байз, яваад чиг хэрэггүй бол уу? Хожимдчихов уу даа? Толгойг нь хэдийн авчихсан байлгүй дээ! Мөнгөн ноёны амийг нь тануус бүгдээр тань төлүүлнэ шүү, би! гэж зандартал, Годунов, танхимд эргэж орж ирээд,

	— Оройтоогүй ээ, эзэн хаан минь! Мөнгөн ноёныг цаазаар аваачихыг түр түдгэлз гэж би хүлээлгэчихсээн. Өршөөлд тогтоол байдаг юм биш, хаантан минь, эзэн хааныхаа өршөөл ихтэйг андахгүй, гэмтэн хүнд ял унагаад хойно нь өршөөж, ялыг нь үрдгийг би мэдэлгүй яах вэ. Тэгсэн чиг, Мөнгөн ноён, толгойгоо банзан самбар дээр тавиад, зандалчин, дээл тайлж, ханцуйгаа шамлаад сүхдэн цавчих тухай эзний зарлиг хүлээж байгаа! гэхэд нь Иван хаан царай нь сэргэж,

	— Миний сайн зарц Борис минь, наашаа хүрээд ир. Миний сэтгэл санааг ганц л чи мэддэг байна. Амьтны цус нөж урсгахдаа би зугаа цэнгэл хийж урсгадаггүй, урван тэрсэлснийг үгүй хийх гэж урсгадгийг ганц чи л мэддэг хүн. Намайг хүний мах иддэг гэж үздэггүй нь чи л байна. Наашаа хүрээд ир, би чамайг тэврэн таалсуу! гэхэд нь Годунов айсан бөхийж, хаан, түүний толгойг таалан үнсэв.

	— Максим, чи чиг наашаа хүрээд ир, би чамд адис тавьсуу. Хатуу амтай боловч, хаан эзэндээ шударгыг хойшид чиг эрхэм болгож яваарай, чи минь. Та нар, Максимд дээл хийх гурван дөчин булга хан сангаас талбин олго! гэхэд нь Максим. сөгдөн мөргөөд хааны гараас адис авлаа.

	— Чи аль хэрийн цалинтай вэ? гэж Иван хаан асууваас,

	— Жирийн албаны хүний авдаг цалинтай гэж өчихөд нь Максимд хаан

	— Би чамайг дарга нартай эн чацуу болголоо. Хүнс шүүс, цалин пүнлүү, элдэв хэрэглэлийг дарга нарын авдаг хэмжээгээр олгож байсуу. Чиний царайг үзвэл нэг юм хэлэх гээд л, халж ядаад байна уу даа? Юу хүссэнээ хэл! гэхэд нь,

	— Эзэн хаан минь! Өчүүхэн миний бие, эзний их хишгийг хүртэхээс эмээж байна. Булган сайхан дээл шагнуулан өмсөнө гэхэд, надаас ах зах хүн байх тул, би аймшиггүй өмсөн үл чадна. Миний хүсэх зүйл, гэвэл, эзэн хаан минь, намайгаа Литватай байлдахад явуулан соёрх. Ливон газар байлдаар явуулж хайрла. Эсхүл Рязанийн зүг татаарыг балбан байлдаар явуулан соёрх! гэхэд нь Иван хааны нүдэнд сэжиглэх байдал илэрсхийж

	— Дайтах байлдахыг хүсдэг учир юу бил ээ? Энэ хороо балгасанд цэнгэн суусаар уйсав уу? гэхэд нь,

	— Тэглээ, эзэн хаан минь! гэсэнд,

	— Яагаад тэгж вэ? гэж Максимыг сүрхий ширтлээ.

	Малюта, завсраас нь хүүдээ үг хэлүүлэлгүй айлтгаруун:

	— Эзэн хаантан минь, танд л үнэн сэтгэлээсээ зүтгэж үзэх юм сан гэж байгаа хэрэг ээ. Залуу хүн болоод идэрхэж, дайсныг дарж, эзний мутраас алтан оосортой пайз хүзүүндээ зүүж хүртэх гэсэн учир, татар германтай байлдъя гэж айлтгаж байгаа нь тэр дээ хэмээвээс, хаан хөвүүн өлгөж аваад,

	— Тэгж байгаа юм биш ээ, этгээдчин болох дургүй тул би өөрийнхөө л зорьсноор болгоно гэдгээ үзүүлэх гэж зүтгэж байгаа нь тэр! Эзэн хааны зарлигаар болохгүй, миний хүслээр л болно гэж байгаа юм! гэхэд нь Иван хаан егж өгүүлрүүн;

	— Аа, тийм юм вий! Максим хүү надаас давуу болох санаатай юм вий? Яасан сүрхий эрэлхэг баатар вэ? Над шиг мөхөс амьтан, чиний өөдөөс яаж сөрөх вэ дээ! За, этгээдчин болох дургүй юм бол чинь, танхайчуудын дансанд нэрийг чинь бичүүлье л дээ! гэхэд нь Малюта сандан мэндэн өчрүүн:

	— Ээ эзэн хаан минь, Максимыг хаа чиг, ямар чиг дансанд бичүүлсэн, хаан зарлигийг чинь даган зүтгэнэ дээ! Максим минь, орой боллоо, гэртээ харь. Ээждээ намайг битгий хүлээ гэж хэлээрэй. Би шоронд ажил явдалтай. Колычев ноёныхныг эрүү шүүлт тулгаж байна. Максим минь харь, харь! гэхэд Максим одоод өгөв. 

	Хаан, Мөнгөн ноёныг дуудуулав.

	Этгээдчингүүд Мөнгөн ноёныг гар нь хүлээстэй, дээл нь тайлаастай, цамцны зах заам нь яраастай хэвээр оруулж ирэв. Ноёны хойноос их зандалчин Терешка, ханцуй шамлаж, гартаа гялалзсан том сүх барьсан орж ирэлцсэн нь, Мөнгөн ноёныг хаантан хэлтрүүлэн өршөөх гэсэн юм уу, алахдаа өөр янзаар ал гэх гэж байгаа юм уу? гэж учрыг нь мэдээгүй тул, даган орж ирсэн байжээ.

	— Ноён, наашаа хүрээд ир! Миний эрчүүл дэндүү хөнгөн хуумгай хөдөлчихлөө. Тэрүүнд нь битгий хилэгнээрэй. Учир нажир мэдэлгүй, уухайн тас хийчихдэг нэг гэмтэй улс юм даа. Хүнийг цаазаар хэзээ ч аваачиж болно. Ганц толгойг нь авчихвал, дахин залгаж болдоггүйг мэддэггүй улс. Борис л ачтай хүн. Тэрүүнгүй бол, чамайг хэдийн тонилгочхоод, Бозлогийн тухай асуух хүн үгүй болчих байж л дээ. Яагаад Бозлогийг дайран халдсанаа хэлж өг л дөө! гэж Иван хааны өгүүлэхэд, Мөнгөн ноён өчрүүн,

	— Тосгон дунд тэр Бозлог, огт гэмгүй номхон ардыг дайран халдсан учир би дайран тулсан билээ. Эзэн хааны албаны хүн гэдгийг нь ч тэгэхэд би мэдээгүй. Этгээдчин гэж юун улс байдгийг ч ер дуулаагүй явсан. Би уг нь Литва улсаас Москвад буцах гэж явсан билээ. Тэгтэл, Бозлог нөхөд сэлт тэр тосгонд гэнэт халдан дайран, хүн харыг хядаж гарсан! гэхэд нь хаан,

	— Миний албаны хүн гэж мэдсэн бол, чи дайран дарж гарах байж уу? хэмээгээд Мөнгөн ноёныг ширтвээс, нэг хэсэг бодлого болоод, цайлган санаагаар өчрүүн,

	— Мэдсэн чиг, дайран дарах сан. Хүн ардыг алан хяд гэж эзэн хаан зарлиг буулгасан гэдгийг би хэзээ чиг, яасан чиг итгэхгүй сэн! гэхэд нь Иван хаан, Мөнгөн ноёныг маш муухай хүйтнээр ширтэн хараад, удтал, хариу чимээгүй байснаа дуугарч,

	— Зөв л хариулж байна даа, Никита минь! гэж ойшоон, толгойгоо дохиод, — Орос улсын дотор этгээдчин бий болгохдоо гэмгүй номхон ардыг миний албаны хүн хядаж байг гэж тавьсан хэрэг биш! Тэнгэр сахиус, хар цагааныг ялгах цагт виваангирдич богдуудын үгээр өчиж, тэнгэрийн надад заяасан үрсийн хамт би байна гэж өгүүлэхийн учир би халдан дайрагч чононоос хонин сүргээ хамгаалах сайн нохой тавьсан хэрээг! Чи сайхан хариуллаа. Даян дэлхий сонсон мэдэг: Чи, Борис... та хоёр л миний чин санааг танин мэджээ. Бусад нь бол, та нар шиг боддоггүй, намайг цус нөж сордог амьтан гэж нэрлэдэг. Тэгэхдээ цус асгаруулахдаа уйлж байсаар асгаруулдаг юм гэж намайг мэддэггүй улс. Цусыг бүгдээрээ үздэг, улаан өнгөтэй учир нүдтэй амьтан бүхэн үзэх нь аргагүй, миний сэтгэл дотор гаслан уйлдгийг хүн үздэггүй. Уйлан гашуудсан нулимс минь, буцлам давирхай мэт, өнгөгүй боловч, зүрхэнд минь дуслахдаа цоо цоргиж байгаа юм шүү! гээд хаан, маш гашуудан гуньсан байдалтайгаар дээшээ хараад, эрт балар цагийн Рахиль хатагтай, үр хүүхдээ эмгэнэн гашуудсан лугаа нэгэн адил, их хилэнцтэн миний бие, танхай балмад, муухай харгис явдалтныг өрөвдөн уйлдаг байнам. Никита минь, чи сайхан хариуллаа. Ялыг чинь хэлтрүүллээ, би. Гарын хүлээсийг тайлаад өгөгтүй. Терешка, чиний хэрэг үгүй боллоо. Тонил цаашаа... Үгүй түр хүлээзнэ! гээд Бозлогийн зүг хандаж,

	— За тануус. Баавгайтын тосгонд булай муухай ааш зангаа гаргаж юугаа хөглөсөн бил ээ? гэж догшноо зандан асууваас, Бозлог, тэр Терешка зандалчныг нэг хяламхийн буландаад, Мөнгөн ноёны зүг нэг хараад, шилэн хүзүүгээ маажин

	— Хөдөөгийнхнийг баахан дарласан эндэгдэл бий, нуугаад яах вэ. Эзэн хаанд нүүргүй ялтан болсон улсыг баахан дарласан гэм бий. Хаантан минь, тэр тосгон бол, өнөөх Морозов ноёны харьяат тосгон юм шүү дээ! гэхэд нь Иван хааны догшин царай зөөлрөөд, инээмсэглэж,

	— За, тэгвэл, чи ноёны ташуур хишиг хүртээд, ханасан юм шив дээ? Дээр нь нэмэлтгүй биз дээ? За, яах вэ, чамайг ч гэсэн өршөөн хэлтрүүлье. Терешка, чи одоо тонил доо, өнөөдөр чамгүйгээр болох нь шиг байна! гэлээ.

	Иван хааныг Мөнгөн ноёнд өршөөлтэй болсонд нутгийн ноёд сайд баярлалдан шивнэлдсэнд хааны чих нэн сонор тул хэдийн сонсоод, уулаас хартай тул, чингэж шивнэлдсэнийг муугаар тайлбарлан сэжиглээд, Бозлог Терешка хоёрыг танхимаас гадагшаа гараад одсон хойно нутгийн ноёд сайдын зүг хянан ширтэж,

	— Тануус! миний шүүн нягталсныг танууст элэгсэг болсон гэж бүү бодогтун! гэж хэлээд, Мөнгөн ноёд чиг бас өршөөлт сэтгэл нь зөөлрөн бууж өгсөн гэж бодуузай хэмээн сэтгэж, дэмий чиг өршөөл үзүүлэв үү дээ? гэж харамсаад, эндэгдлээ зассугай гэж, Мөнгөн ноёны зүг ширтэн өгүүлрүүн:

	— Сонсож бай! Би чамайг үнэнч шударга үг хэлсэнд чинь ял хэлтрүүлсэн билээ. Чингэж өршөөсөн үгээ би буцахгүй. Гэвч, хэрэв дахин эндэгдэл гаргахад хүрвэл чинь хуучин ял хамт хэлэлцэх болно. Тэр цагт бусдыг дуурайн, Литва улсын зүг буюу татар хааныд оргон явж болохгүй шүү. Чамайг яаж ч шийтгэн ялласан, тухайн тэр ял эдлэхийг хүлээж, хаа ч байсан зайлахгүй гэдгээ надад шахаа тангаргаа өргө! гэхэд нь Мөнгөн ноён өчрүүн:

	— Эзэн хаантаан, миний үхэх эсэх нь хааны эрхэнд бий. Эзнээсээ хоргодон зайлах ёс надад байхгүй. Хэрэв би буруутай болж, ял эдлэхэд хүрвэл, эзнийхээ шүүн шийтгэхийг хүлээж, хэрхэвч хааны зарлигаас зайлахгүйг ам алднам! гэхэд нь Иван хаан,

	— Тэгвэл энэ загалмайгаас адис аван шахаа тангараг өргө! гэж ихэмсгээр өгүүлээд, нутгийн ноёд сайдын зүг буландан харсаар, хүзүүндээ зүүсэн хээтэй загалмай сахиусаа өргөн Мөнгөн ноёнд өгөв.

	Олны чимээгүй болон сонсон суух үес, Иван хаан, загалмайд тэлсэн аврагч Христосын хөргийг Мөнгөн ноёнд сарвайн өгөхөд нь алтан оосор нь хангинах чимээ дуулдлаа. 

	Мөнгөн ноён амласнаа баталж, тэр загалмайгаас адис авсанд, Иван хаан,

	— За, одоо яв! Эрхэм дээд гурван эрдэнэд, олон богдуудад дахиад өчүүхэн боловч эндэгдэл гаргуулахгүйг даатган залбирч яв! гээд нутгийн ноёд сайдын зүг ширтэлхийлэн,

	— Тануус, бидний энэ хэлэлцсэнийг сонссон тул, Никитийг дахин ялаас хэлтрүүлнэ байх гэж бүү бод. Түүнийг дахин миний хилэн хүргэж, ял олбол нь, надад энэ тэр гэж бүү нурш! гэж ирээдүйд Мөнгөн ноёныг дур зоригоороо яллаж болох болгосноо нэгэн ёсны сануулга журам болгосондоо бахаа ханасан байдалтай, олны зүг:

	— Одоо бүгдээрээ өөр өөрийн эрхэлсэн ажилдаа шамдан ор! Нутгийн ноёд сайд, хуучин удаагаар зохих зургаандаа албаа хаш. Миний сонгосон зарц, цэргийн албатан этгээдчингүүд, надад шударгыг гүйцэтгэнэ гэж загалмайгаас адис авснаа мартаж болохгүй. Өнөөдөр Никитийг өршөөсөнд минь сэтгэл хоёрдож болохгүй. Миний сэтгэлд харь халуун гэж ялгаж алаглаж үзэх ёсгүйг мэдэгтүн! гэсэнд бүгдээрээ тархацгааж, гэр гэрийн зүг одохдоо, нэг хэсэг нь айн эмээж, нэг хэсэг нь гунин зовж, нэг зарим нь хорсол өвөрлөж, нэг зарим нь дотроо элдэв горьдол төрж, нэг хэсэг нь согтууран хөлчиж харьцгаалаа. 

	Хороо балгасанд орой болсон тул харанхуй болж, хөвчийн цаанаас сар мандах тэмдэг үзэгдлээ. Олон оройтой, цонжтой, нуруутай харлан харагдах ордон, тун ч айдас хүрмээр сүртэй үзэгдэж, эрчлэн эвхрээд үсрэн харайх гэж байгаа нэгэн аймшигт амьтантай адил санагдан, нэг цонхонд гэрэл гялалзаж байгаа нь тэр аймшигт амьтны нүд гялалзаж байгаа юм шиг үзэгднэм бөгөөд, тэр цонх бол хааны нойрсох өрөөний цонх байжээ. 

	Хаан тэндээ тэнгэр сахиусанд хичээн мөргөж байсан байв.

	Мөргөхдөө, хутагт Орос улс төвшин болтугай, тэрслүү зөрүү этгээдийг даван дарахын чадлыг тэнгэр сахиус хайрлах болтугай, их хүч хөлс гаргасан зуун алжаалыг нь төгсгөлд нь хүргэхийг тэнгэр сахиус адистидлах болтугай, хүчтэнийг буурайтай эн чацуу болгож, Орос улсын дотор нэг нь нэгнээсээ илүү эрхэм болгож сагсалзахгүй, цөмөөрөө тэгш чацуу болоод, ганц эзэн хаан тэдгээр бүгдийн дунд хээр тал газар сүндэрлэх царс мод шиг ганцаараа бүхний манлайд байх минь болтугай! гэж мөргөн залбирч байсан ажээ.

	Чингэж Иван хаан залбирч, магнайгаараа газар тулан мөргөж байхад нь огторгуйн одод хацавчит цонхоор нь будантан харж байгаа нь, даруй «Аяа Иван хаан! Цаг бусын үйл үүсгэж дээ, чи! Од гарагийн гүйдэл шинжилгүй их хэрэг үүсгэж дээ. Тарианы сүрэл цөм чацуу ёс байдаггүй. Эгц өндөр уулыг дэнж довтой чацуу болгож болдоггүй. Улс орныг ноёд сайдгүй болгож болдоггүй» гэж бодон бодон, цонхоор нь харж байгаа юм шиг ажээ.

	
10 ДУГААР БҮЛЭГ : ЭЦЭГ ХҮҮ ХОЁР

	Хэргэм тушаалаас огцруулсан их хамбын төрөл садан Колычевынхныг эрүү шүүлт тулган тамлаад, шоронгоос Малютыг гарч ирэхэд хэдийн шөнө болж, зузаан үүл, Хороо балгасны дээр хар үүл мэт бүрхэн хурж, салхи бороо болохын шинж заажээ. 

	Малютын гэрийнхэн цөм хэдийн унтчихаад, ганц Максим хүү нь унтаагүй байв. Эцгийн өөдөөс угтан гараад,

	— Аав аа, би таныг хүлээж суулаа. Надад танд хэлэх юм байна гэхэд нь,

	— Юу хэлэх гэсэн юм бэ? гээд, өөрийн эрхгүй буруу тийшээ харав. 

	Дайсны өмнө огт эмээж, нүд халтирдаггүй боловч, хүүгийн өөдөөс харахад эвгүй мэт санагджээ.

	— Би маргааш явлаа. Аав, намайг үл буруушаах болов уу? гэж Максимын хэлэхэд,

	— Хаашаа? гэж асуугаад, хүүгийнхээ өөдөөс аягүй муухай харцтай нүдээрээ ширтвээс,

	— Толгой хазайсан тийшээ л явна даа, аав аа. Алтан дэлхий уужим, явах газар юу мундах вэ! гэлээ.

	— Чи ер нь солиороод байна уу, галзуурч байна уу? Галзуурч байгаа юм байлгүй дээ! Өнөөдөр зоогийн үеэр чи яаж байгаа чинь тэр бил ээ? Хааны өөдөөс сөрөх үг хэлж яаж болно? Хаан хүн гэж юу юм бэ? Чи гэж юу юм бэ? гэдгийг мэдэхгүй болсон гэж үү?

	— Мэдэлгүй яах вэ даа, аав минь; миний үг хэлснийг зөв гэж хаан сайшаасан уу даа! Тэгсэн чиг, би энд байж болшгүй боллоо гэхэд нь,

	— Чи яасан галзуу тэнэг вэ? Ингэж дураараа дургих чинь юу вэ? Өнөөдөр чи ер нь яачхав аа? Хаан чамайг дарга нартай мөр зэрэгцүүлж, ихэд хишиг хүртээж байхад, явна, зайлна гэдэг чинь юү вэ? Заавал одоо явна гэдэг чинь яах нь тэр вэ? гэлээ.

	— Аав таны дэргэд байхад надад тун хэцүү байна. Та намайг юу эс андах вэ, би өөртөө итгэдэггүй байлаа. Хар бага наснаасаа сонсвол, хаан эзний таалал даруй тэнгэрийн таалал. Хаантай санаа эс нийлбэл, нүглийн муухай нь тэр гэдгийг сонссоор ирлээ. Левкой ламтан, хороо балгасын бүх лам цөм намайг эцгийн адил санаа бодол байдаггүй гэж намайг буруушаан, их алдал унал гэж үздэг байлаа. Тэгээд ирэхэд нь би, ер нь та бүгдээс ондоогоор боддог минь зөв үү, буруу юу? гэж бодлого болдог байлаа. Тэгээд, зайлан явах гэснээ арга буюу хойшилсоор ирсэн билээ. Өнөөдөр харин, миний боддог зөв юм байна гэж ухаарлаа! гээд царай нь сэргэж, хацар нь улайв. Мөнгөн ноёны үг сонсоод чиний эргүүлийн хүнийг, хүн ардыг алан хядсан учир бут дайраад, үнэн шударга хэрэг үүсгэсэн түүндээ эзэн хааны өмнө ер нуун даралгүй, зөв шударга юмны төлөө үхэхээс айсангүй зорьсонд нь миний сэтгэл зүрх хөдөлж, тэр ноёнд дур санал минь татагдаад, сэтгэл хоёрддог минь үгүй болж, та нарын шударга бус гажууг ухааран сэнхэрлээ! гэхэд нь Малюта, тэртэй тэргүй Мөнгөн ноёнд хорсол агуулсан тул,

	— Аа, тэр чиний толгой эргүүлчихсэн юм бий! Замыг чинь тэр муу алдуулсан юм бий! Миний гарт ордог л юм бол, тэр муу нохойг би үхлийн муугаар үхүүлнэ! гэж хашхирахад нь, Максим загалмайлан залбирч,

	— Тэнгэр сахиус тэр хүнийг таны гарт оруулахгүй сахих бий! Орос улсын аль л сайныг нь үгүй хийх гэдэг таныг арай тэгүүлэхгүй бий! гээд улам зориг орж өгүүлрүүн: — Мөнгөн ноёныг хармагц, тэр хүнтэй хамт байдаг бол юутай сайхан бил ээ! гээд, намайг татаж аваач гэж гуйх гэснээ, энэ этгээдчиний хувцастай байгаа цагт дэргэд нь ойртохоос халширлаа! гэхэд нь Малюта тэр үгийг нь сонсон сэтгэл, хоёрдож, Максимыг тас загнан аашилж, хөлөөрөө дэвхцэн, элдэв хатуу үгээр айлган дагуулмаар боловч, нөгөөтээгүүр хорсол сэтгэлийг нь, өөрийн эрхгүй ёс журмын нь хүндэтгэх санаа хориглон барьж, айлган сүрдүүлээд ер бүтэхгүй боллоо гэж сэтгэлд нь төрж, хүүгээ яаж аргалан тогтоодог билээ хэмээн харгис муухай сэтгэлдээ арга сүвэгчлэв.

	Харгис муухай царайгаа аль болох аятайхан болгох гэж чадлаараа оролдон, хүүгийн зүг аргадах байдлаар 

	— Максим, хүү минь ээ! Чиний явах цаг арай болоогүй! Өнөөдөр чиний үг эзэн хаанд их таатай үг болсон. Чиний хатуу амнаас би тэгэхэд тэсэлгүй зовон айсан боловч, хувилгаан сахиус, эзэн хааны сэтгэлийг зөөлрүүлэн номхотгож, чамайг тэтгэн аварлаа. Чамайг цаазаар аваачих гэснээ хаан эзэн харин ч магтан өргөөд, цалин нэмж, булган дээлээр шагнан хишиг хүртээсэн шүү дээ! Одоо л чиний мандах цаг ирсэн шүү! Тэгж байхад чи эндээ сууж байхгүй яах гээд байгаа юм бэ? гэхэд нь Максим, эцэг Малютын өлмийн өмнө мөргөн сөгдөж,

	— Аав аа, би энд сууж чадахгүй нь ээ, чадахгүй нь! Гэртээ байхын чадал нөхцөл алга! Өдөр бүр амьтны уй гашуу сонсох минь хэцүү байна. Эцгийгээ... гээд дуугай болсонд Малюта,

	— За, тэгээд эцгийгээ юү гэх гэсэн юм бэ? гэхэд нь,

	— Эцгийгээ зандалчин болчихсоныг нь харж суухад хэцүү байна гээд, эцгийн өөдөөс аягүй үг хэлсэндээ зовсон мэт доошоо харваас, Малюта, биеэ тэгж нэрлүүлсэнд огт ажиггүй, байшингийнхаа булан тийш хяламхийж хараад,

	— Зандалчин дотор олон янзын зандалчин бий. Жирийн нэгэн муу зандалчин байдаг. Даргалан захирах дээгүүр зандалчин байдаг. Муу сайн хулгайчийг цаазаар аваачиж байдаг зандалчин бол нэг зүйл, эзэн хааны төрийг түйвээж улс төрийг үймүүлдэг ноёдыг цаазаар аваачдаг зандалчин гэж бас нэг мөртөө юм бий. Би хулгай дээрмийн хэрэг эрхлэх албаны хүн биш, миний сүх бол, төрд тэрсэлсэн ноёдын л толгойг тас цавчдаг сүх шүү! гэхэд нь,

	— Аав дуугай бай л даа. Миний сэтгэлийг тийм үгээр битгий үймүүл. Таны хорлон үгүй хийсэн олны дотроос хаанд муу хор санасан хэн байна? Улс төр үймүүлсэн хэн байна? Та ноёдын толгой авахдаа, гэм хийсэнд нь толгойг нь авч байгаа хэрэг биш, хорсол өвөрлөсөндөө л тэгж байгаа хэрэг! Та эс үймүүлбэл, хаан ч арай өршөөлтэй байх сан. Та нар л урван тэрсэлсэн хэрэг хайн зохиож, элдэв худал өчиг мэдүүлгийг эрүү шүүлтээр тулган гаргуулж байгаа юм шүү дээ, амьтны цус нөж урсгадгийн хамаг шалтгаан нь та нар шүү дээ! Аав, та тэнгэр сахиус хилэгнүүлж, ноёдыг битгий гүтгэ л дээ. Ноёдын угсаа язгуурыг нь таслан үгүй хийх гэж, зөв буруу хамаагүй хядаж байгаагаа хүлээн хэл л дээ! гэхэд нь Малюта муухайгаар инээмсэглэн,

	— Чи тэднийг өмгөөлөөд яах гэсэн хүн бэ? Чиний бие хэчнээн сайхан, хэчнээн үзэсгэлэнт боловч, тэдэнтэй мөр зэрэгцэхгүй, адгийн амьтан гэж үзэгддэгтээ баяртай байдаг уу, чи? Тэгэхэд, тэр ноёд чамаас юугаар илүү байгаа юм бэ? Маны өмнө юугаараа ихэрхдэг юм бэ? Тэнгэр биднийг заяахдаа манаас өөр махбодоор бүтээсэн юм уу? Баянаараа гайхуулдаг юм бол, манайхан мөд юугаар тэднээс дутах юм бэ? Хаан эзэн маань. шударга зарц боолоо мартдаггүй хүн. Колычевынхан үхэх ялд хүрвэл, тэдний хөрөнгө зоорь нь манайх болохгүй хэнийх болох вэ? Тэр муухай долоон голтуудыг хэрэг хүлээлгэх гэж эрүүгийн шоронд би хэчнээн тарчиллаа, муу нохойнуудын бөх голтойг нь хэлэх үү! гээд, Малютын хорсол хөдлөвч Максим хүүгээ үгэндээ оруулах горь тасраагүйн учир, амаа дотнолон инээмсэглэх байдалтай болгож мурийлгав. Чингэж инээмсэглэх нь Малютын царайд огт үл таарах тул, түүнийг нь хараад Максимын дотор аягүй боллоо. Тэгтэл, Малюта тэр учрыг нь танин мэдсэнгүй.

	— Максим хүү минь ээ! Мөнгө зоос хэчнээн хураасан минь хэний төлөө гэж бодож байна? Хэний төлөө би махран зүтгэж байгааг чи мэдэж байна уу? Хүү минь битгий яв л даа. Минийхээ дэргэд сууж байл даа, нас чинь залуу, цэргийн албанд мордох цаг чинь болоогүй. Намайгаа хаяад битгий яв л даа! Эцэг минь байна гэж намайгаа бод л доо! Би чамайгаа харахдаа, дотор онгойж, хаанд магтуулж, хишиг хүртсэнтэй адил сайхан болдог юм шүү. Чамайг хүн гомдуулбал, амьдаар нь залгилчихаар санагддаг юм аа! гэхэд нь Максим дуугай байж, Малюта царайгаа жигтэйхэн энхрийлсэн байдалтай болгох гэж ядан,

	— Максим хүү минь, чи наддаа огт хайргүй юм гэж үү? Сэтгэлд чинь ер нь өрөвдөх юу ч байхгүй гэж үү? гэхэд нь

	— Юу ч байхгүй дээ, аав аа! гэж хариулсанд хорслоо дараад,

	— Чиний явчихсаныг хаан мэдвэл, зайлж холдон явчихсан гэж бодвол яана? гэлээ.

	— Аав аа, би тань, хаанаас л холдох гэж явах гэж байгаа юм л даа. Айдас минь хүрээд байна. Тэнгэр сахиус, эзэн хаандаа хайртай бай гэж үздэг боловч, хааны зарим явдлыг харахад, дотор аягүй болоод байх юм. Хаандаа хайртай сэтгэлтэй байя гэж бодоод бодоод болж өгөхгүй байна. Энэ хороо балгаснаас холдон зайлаад, хилсгүй амьтны цус нөж урсгахыг нь нүдээрээ үзэхгүй болоод ирэх тэр үед хаандаа дахиад хайртай болж юуны магад. Хайртай болж эс чадсан ч гэсэн, хүчээ өгч зүтгэнэ. Этгээдчин л байхаасаа бэрхшээнэ! гэхэд нь Малюта сүүлчийнхээ арга хэрэглэж,

	— Эх чинь яана! Чамайг явбал, цаадах чинь үхнэ шүү дээ! Хөгшин эхээ чи алах гэж байгаа юм уу? Бие муутай, өвчтэйг нь мэдэхгүй байна гэж үү, чи? гэхэд нь Максим сүүрс алдаж,

	— Өршөөлт тэнгэр эхийг минь харан тэтгэх биз ээ. Эжий минь намайгаа буруушаахгүй вий гэхэд нь Малюта, байшин дотроо хойш урагшаа алхлан явж, Максимын өмнө зогсоод өөдөөс нь харахдаа, албаар энхрийлэх царай гаргах гэж оролдож байсан нь ондоо болж бүдүүн муухай царайд нь гагцхүү мятаршгүй хатан зориг тодрон, зан дуу хоёр нь шал өмнөө болоод,

	— Мунхаг балчир минь дуулж бай. Би чамайг аргадаад ядлаа. Одоо чамд явах зөвшөөрөл өгөхгүйгээ шулуухан хэлсүү. Чамайг ер явуулахгүй. Үг дагахгүй байвал чинь, маргаашаас эхлэн, тэр хаан эзэндээ тэрсэлсэн муу ялтныг чиний гараар цаазлуулна. Өөрөө цус нөж болоод ирэх тэр цагт, нэг их ариун цагаан гартай хүн гэж сүрхий болж, эцгийгээ голон жигшихээ байна байх аа, чи! гэхэд нь Максим, тэр үгийг нь сонсоод царай нь зэвхий болоод ер үг хариулсангүй. 

	Эцгийнхээ нэг хэлсэн үгээ буцдаггүй, шийдсэнээсээ няцдаггүйг нь андахгүй байжээ.

	Тэр завсар Малюта үгээ үргэлжилж

	— Чамтай ярьж зөндөө цаг нөхцөөлөө. Одоо шөнө дүл болох шахаж, хаанд бараалхах, шоронгийн түлхүүрийг аваачиж өгөх цаг боллоо. Бороо орж эхлэлээв шүү. Алив, тэрлэгийг минь аваад өг. Яасан айхтар хүү болов оо, чи минь! Явна, холдоно, энд чинь сууж байж чадахгүй гэнэ ээ, чи! Дураар чинь тавивал, намайг чиг өөрийнхөө эрхээр болох нь ээ, чи! Ээ, тэгдэг цаг чинь арай болоогүй. Дэгдэх жигүүр чинь арай ургаагүй, өдий байна шүү! Би чам байтугай юмыг нуга дарж байсан хүн. Хүний үгэнд орохыг зааж чадна шүү, би чинь! Ээ, яачихсан муухай тэнгэр вэ? Малгайг минь аваад өг. Ямар айхтар аянга цахилгаантай юм бэ? Тэнгэр ангасхийсэн юм шиг, яасан сүрхий гялаан цахилгаан бэ? Хороо хот тэр чигээрээ гал болсон юм шиг сүрхий байх шив. Цонхныхоо хөшиг татаад, очиж унт гэм! Өглөө болоход, ухаан чинь орж, солио галзуу чинь гарах юуны магад. Чиний тэр Мөнгөн ноёны учрыг би олж чадна аа! Толгойг чинь эргүүлснийг би ер мартахгүй гэж хэлээд гадагшаа гарчээ. Максим ганцаараа үлдээд бодлого боллоо. Байшин дотор чимээ аниргүй, гагцхүү гадаа тэнгэрийн дуу, цахилгаантай бороо шуугин орж, хааяа хааяа цонхоор салхи орохдоо, туурганд өлгөөстэй гинж тушааг хөдөлгөхөд, бие биеэ цохилон, аягүй муухайгаар хангинах ажээ. Дээд давхарт эхийн байдаг өрөө өөд гарах шатны дэргэд очоод, бөхийсхийн чагнахад, дээд давхарт ер чимээ аниргүй тул, шатаар аяархан гараад, эхийн нойрсож байсан өрөөний хаалган тушаа зогсон,

	— Ай тэнгэр сахиус минь! Миний сэтгэлийг тольдон, санаа бодлыг минь мэдэж байгаа биз ээ! Эцгийн үгийг ихэрхсэндээ дагахгүй, үгэнд ордоггүйдээ зөрчиж байгаа гэж тэнгэр сахиус намайг үзэхгүй биз ээ! Ай тэнгэр, зарлиг зааврыг тань давж байгааг минь өршөөн соёрх оо! Ээж минь намайгаа уучлан соёрх оо. Таныхаа зөвшөөрөлгүйгээр, адистид ерөөлийг тань сонсолгүйгээр муу хүү тань явлаав шүү! Ээжийнхээ сэтгэлийг чилээх гэж байгааг би мэдэж байна. Ээж минь намайг яасан ч явуулахгүй л дээ, би мэдэж байна! Ачит ээж минь, уучлаарай, дахиад муу хүүгийнхээ царай харах тань өнгөрлөөв шүү! гээд, эхийн өрөөний босгоноос сөгдөн адис аваад, хэд хэд загалмайлан наманчлаад, шатаар доошоо бууж, гадаа гарваас, бороо тун ширүүн, хүн амьтанд өшсөн юм шиг асган орж байв. Хашаан дотор нэг ч хүн үл үзэгдэх тул, адууны жүчээ дотор орж үзвэл, агтчин цөм унтаж хэвтэв. Тэгэхэд нь, хайртай хүлэг морио өрөөн дотроос нь гаргаж аваад, эмээлээ тохтол, хаалган тушаа гинжлээстэй том гэгчийн нохой, төмөр саравч дотроосоо гарч ирээд гаслан гангинаж, Максимын зүг тэмүүлж эхэлсэн нь, хагацан салахыг мэдсэн юм шиг байлаа. Тэр том нохой бол чоно барьдаг сүрхий үүлдрийн нохой бөгөөд, хар хүрэн урт ширүүн үс нь унжиж, цэцэн гэгчийн нүдийг нь бүтээн далдлах ажээ.

	Максим тэр нохойг эрхлүүлэн илбээс, урд хоёр хар хөлөө мөрөн дээр нь тавиад, нүүрийг нь долоож эхэллээ.

	— За Буян, гэр орны минь сайн харж, эжийд минь тус хүргэж, сайн байгаарай! гээд мориндоо мордож, эцэг эхийнхээ гэрээс хагацан одлоо. 

	Шороон далан хүрээгүй явтал нь нохой хуцах чимээ гарч эзнээ дагах боллоо. Гинжнээсээ мулт буун хүрч ирлээ гэж баярлан, морийг нь тойрон үсэрч байгаа өнөөх Буян гэдэг нохойгоо үзлээ.

	
11 ДҮГЭЭР БҮЛЭГ : ШӨНИЙН ЖАГСААЛ

	Малютыг хүүтэйгээ ярьж байх үед Иван хаан тэнгэр сахиусандаа мөргөн залбирсаар байжээ. Нүүрнээс нь хөлс асгарч, духаараа газар цохин мөргөсөн ором дээрээ сая мөн сөгдөн мөргөсний тэмдэг нэмэн хөх няц болон тодортол гэнэт хүн айсуй чимээ гарсанд яаран эргэж харваас, тэжээж хүмүүжүүлсэн өрлөг эх Онуфриевна хүрч ирсэн байв.

	Тэр өрлөг эмгэн эх маш өндөр настай ажээ. Таалал төгссөн их хан Василий, түүнийг дээшлүүлэн ирүүлээд, Глинска Елена хатны үед бас хүчин зүтгэсээр байсан бөгөөд Иван хаан, тэр өрлөг эхийн гар дээр төрсөн хүн байжээ. Иван хааны эцэг нас барахдаа, тэр эмгэний гар түшин, хүүдээ ерөөл адистидаа хайрласан билээ. Улс амьтан хэлэлцэхдээ, хэний ч мэдээгүй юмыг Онуфриевна мэддэг юм гэж хэлэлцдэг байлаа. Иван хааны бага балчир байхад Глинскийнхэн тэр хөгшнөөс айж эмээдэг байсан билээ. Шуйскийтэн, Бельскийтэн түүнийг элдвээр аргадаж, сэтгэл санаанд нь аль л чадахаараа нийцүүлэхийг хичээдэг байлаа.

	Онуфриевна эмгэн бас их олон далд юмыг мэргэлж мэддэг бөгөөд мэргэлэхдээ ер алддаггүй. Иван хааныг дөрвөн настайд нь Телепнев ноёны хамгийн их мандаж байсан үед тэр ноёныг өлбөрч үхнэ гэж мэргэлсэн нь яг л тэр ёсоороо болж билээ. Тэр цагаас хойш өчнөөн төчнөөн он жил өнгөрсөн боловч өндөр настай өвгөд, тэгж мэргэлснийг нь ер мартаагүй гайхсаар байлаа.

	Одоо Онуфриевна бараг зуу шахаж жигтэйхэн бөгцийж, нүүрний арьс нь модны холтос шиг болоод, он удсан холтсонд хөвд хаг ургадагтай адил, Онуфриевна эмгэний эрүүнд нь бөөн бөөн буурал сахал ургаж, шүд хэдийн унаад, нүд нь бараг харахгүй болсон болов уу гэмээр болж, толгой нь салгалдаг болжээ.

	Хатангир гараараа дэгээ таяг тулаад, шарласан уруулаа хумин татаж, Иван хааныг хэчнээн болтол ширтэн, юм зажилж буюу аман дотроо гүнгэнэж байсан шиг, уруулаа хөдөлгөн хөдөлгөн хараад, царгиа бөглүү хоолойгоор

	— За, яаж байна хө? Мөргөж байна уу, чи? Мөргө, мөргө Иван минь! Хилэнцээ наманчилж их л мөргөх хүний нэг дээ, чи! Хэрэв дан хуучин, урьдын хир хилэнц бол, бас яамай санж, тэнгэр өршөөж хэлтрүүлж болох асан. Тэгэхэд, чи өдөр тутам шинэ нүгэл нэмэн хийхээр барахгүй нэг өдөр хоёр ч юм уу, гурван ч юм уу, нүгэл нэмэн хийдэг биз дээ! гэхэд нь хаан сөгдөн мөргөж байснаа босоод,

	— Онуфриевна минь, боль доо, юу хэлж байгаагаа мэдэхгүй дэмий юм хэлээд яах нь вэ дээ? гэхэд,

	— Намайг юу хэлж байгаагаа мэдэхгүй гэж байна уу, чи? Намайг ухаан солиорлоо гэх нь үү? гээд, эмгэний ширгэчихсэн нүд нь гялалзаад, — Чи өнөөдөр хуримлахдаа юу хийсэн бэ? Яах гэж тэр өвгөн ноёнд хор өгч алсан бэ? Намайг мэдэхгүй байх гэж бодсон биз дээ? Яана гэнэ ээ? Хөмсгөө атируулж байна уу, чи? Үхэх цагаа ирэхэд, мэдээрэй чи минь, мэдээрэй! Хийсэн хир хилэнц чинь сая пүү юм шиг чамд наалдан дараад, тамын ёроолд чирэн татан оруулна даа. Эрлэг хүрч ирээд, дэгээгээрээ чамайг тосон дэгээдээд авна даа! гээд уруулаа өмөр өмөр хөдөлгөв.

	Хаан хичээн мөргөж, буяны зүг сэтгэлээ чиглүүлээд ирээдүйд хийсэн үйлийнхээ үрийг амсана гэж сандруу сэтгэлд нь ордог боловч, хойд насандаа тамаа эдэлнэ гэж боддог бодлыг хатан зоригоор дарж, чингэж тамын зовлон сэтгэлд нь ордог явдал бол, шуламс ордослосон хэрэг. Тэнгэрээс заяат хаан хүнийг эрхэм үйлсийг гүйцээлгэн хийхээс нь холдуулах гэж чингэж сүрдүүлж байгаа юм гэж бодоод, шумнасын хатган ордослохыг мөргөл залбирлаар дарна гэж оролддог боловч сэтгэлд нь түмэн зүйлийн юм урган төрөхөд, цөхрөн гутрах сэтгэлд төмөр савраар тас базуулах мэт автагдан гутарч, хэрэг явдлын шударгагүй, ёсон бус нь товойн үзэгдэж, ёроолгүй тамын аймшигт байдал сүрдмээр тод үзэгддэг байлаа. Тэгэвч, тэр цөхрөл нь асар удалгүй, төдхөн өөрийнхөө эмээн сандарсанд хорсон, биедээ хилэгнэн, шумнасын хаанд хилэгнэн, эсэргүүцэн өширхөж, өөрийнхөө сэтгэлд өширхөж, дахиад л амьтны цус нөж урсган гоожуулах хөлс асгаруулах их ажлаа үүсгэн нэгэн хэсэг айж цочсоныхоо дараа улам ч муухай харгис үйлсгүй догшин болчихдог байжээ.

	Чингээд, мөргөж суутлаа, тэнгэрийн дуутай бороо орж, Онуфриевнын ирээдүйг зөгнөн бэлгэдсэн уг дуунаас болж, тамыг бодон санах нь улам сүрхий болоод, бие нь чичрэн дагжиж, орон дээрээ суугаад, шүд нь тав тав тавжигнаж байв.

	— За, яачих чинь тэр вэ? гэж Онуфриевна, баахан зөөлрөн уярасхийсэн дуугаар Иван хаанаас асууж, юу болчих чинь тэр вэ? Өвдчихөв үү, яав, чи минь? Ээ өвдчихлөөв шүү! Би чамайг айлгачхав уу даа? Битгий зов, хүү минь, хир хилэнц чинь маш их боловч, тэнгэрийн өршөөл бүр чиг их бий! Гэмээ сайтар наманчлаад, хожим дахиад бүү нүгэл хий! Би чиний төлөө өдөр шөнөгүй залбиран мөргөж байдаг шүү дээ. Одоо улам ихээр чиний төлөө залбирна. Хэлээд ч яах вэ! Би өөрөө энхжиний оронд төрөхөө байсан ч яах вэ, чамайгаа л мөргөж залбирсаар тамд унагахгүй бол барав! гэхэд нь Иван хаан, хөгшин өрлөг эхийнхээ өөдөөс харж үзвэл, эмгэн мишээж байгаа мэт боловч, хилэнт царайн тэр мишээж байгаа нь хүртэл нэн зэвүүн догшин мэт үзэгдэв.

	— За, Онуфриевна минь, гялайлаа; дотор минь онгойх шиг боллоо; одоо яв даа! гэхэд нь эмгэн:

	— Онгойж дээ, дотор чинь! Жаалхан зориг оруулж, сэтгэлийг чинь сэргээгээд орхихлоор, айхаа байгаад, намайгаа яв барь гэж хөөдөг болжээ! Тэнгэр сахиус тэвчээр тэсвэр ихтэй гэж дэмий ихээр битгий горьд доо! Тэнгэр ч гэсэн, чиний ёсон бусыг тэвчин тэсвэрлэх тэвчээр нь гүйцэхгүй байх бий! Чамайг гээн тэвчиж орхиход шумнасын хаан баярлан таваа ханаад шархийгээд л чамайг ордослон ороод ирэх вий! За, дахиад л хулчганаж чичрээд орхив уу? Халуун ундаа уугаад үзвэл чинь сайн юм сан. Халуун ундаа уу л даа, чи минь! Таалал төгссөн эцэг чинь, шөнө нойрсохынхоо өмнө түүнийг уудаг юм сан. Эжий чинь чиг, хөөрхий тэнгэрийн оронд төрөөсэй, бас л халуун ундаанд дуртай юм сан. Муухай Шуйскийтэн, ундаанд хор найруулж, цааш нь харуулчихсан шүү дээ! гээд эмгэн, түр сэтгэл нь самуурчихсан юм шиг болж, нүд нь ширгээд толгойгоо үргэлж салгануулсаар, уруулаа дахин өмөр өмөрхийж байтал нь, нэг юм цонх цохилох шиг боллоо. 

	Иван хаан цочиж, бие нь зардхийлээ. Хөгшин салганасан гараараа загалмайлан наманчилж залбираад,

	— Хараач, бороо асгаж орхилоо! Цахилгаан ч сүрхий гялсхийж эхэллээ! Тэнгэр зарлиглалаа, ээ тэнгэр сахиус манийгаа өршөө гэв.

	Тэнгэрийн дуу аянгатай ширүүн бороо улам улам ширүүлж, тэнгэр зай завсаргүй нижигнэж, аянга цахилгаан тасралтгүй гялалзлаа.

	Тэнгэр дуугарах бүр Иван хаан залсхийж цочиход нь эмгэн өрөвдөж,

	— Яасан айхтар чичрэн дагжиж байна даа, чи минь! Жаалхан хүлээж бай, би чамд халуун ундаа чануулаад өгөм, заа... гэхэд нь,

	— Үгүй, хэрэггүй дээ, Онуфриевна минь, миний бие зүгээр байна... гэлээ.

	— Юу зүгээр гэж, зүс царай чинь жигтэйхэн болчхоод байна. Хэвтээд, хөнжлөөрөө дулаахан хучиж үз. Энэ дэвсгэр гэдэг чинь яачихсан юм бэ? Нүцгэн банз. Яаж байгаа чинь энэ вэ? Хаан хүн ийм банзан дээр хэвтдэг юм уу? Гэлэн лам хүн хатуужил хийж хэвтдэг юм гэхэд, чи ямар гэлэн болсон юм уу? гэхэд нь Иван хариу юм дуугарсангүй, нэг юм чагнаад сууснаа, гэнэт цочиж,

	— Онуфриевна аа! Хэн цаана чинь явж байна? Хүн алхаж яваа юм шиг! гэлээ.

	— Христос тэнгэр өршөө! Өдийд хэн явж байх вэ, чамд л тэгж санагд аа юм байлгүй гэхэд нь,

	— Үгүй, цаана чинь яваад байна! Наашилж байна! Онуфриевна, хараадхаач! гэв.

	Эмгэн хаалгаа нээмэгц, жихүүн салхи цохиод, хаалган цаанаас Малюта үзэгдсэнд, хаан сандраад, босон харайж,

	— Хэн бэ, цаана чинь? гэхэд, Малютын зүг ууртайгаар харж,

	— Чиний муухай шар нохой л байхгүй юу даа, өнөөх Скуратов Малюта, хүнийг ингэж цочоох гэж, харламар чинь! гэхэд хаан, тэр дотно хүнээ хүрч ирсэнд баярлаж, 

	— Ирсэн чинь сайн болж, хаанаас ирэв? гэлээ.

	— Шоронгоос ирлээ, эзэн хаан минь! Шүүн байцаагаад шоронгийн түлхүүр ацарлаа! гээд хаанд мэхийн ёслоод, өрлөг эхийн зүг хулчийсхийн харваас,

	— Түлхүүр ацарлаа гэнэ ээ? Муу буг чамайг тамын оронд улайсгасан түлхүүрээр тас хайрах вий! Ёстой муу буг даа, чи! Царай нь хүртэл, буг чөтгөр шиг! Мөнхийн халуун тамаас чи л лав зайлахгүй дээ! Хүнийг ховлосны хариуд халуун тамын газар улайсгасан хайвын ёроол долоохоо л долооно доо, чи! Буцалсан халуун давирхайн дотор шалз буцалгана даа чамайг, халуун тамд, миний үгийг тэгэхэд л санана даа, чи! гэж уурлан хараатал нь цахилгаан гялсхийж, таягаа далайн, нүдээ сүртэй гялалзуулан харж байгаа тэр эмгэний дүр нь гялаан гэрэлд нэн ч сүртэй харагдав.

	Малюта баахан эмээсхийвээс, дотно хүнээ дэргэдээ байхад нь зориг орсон Иван хаан зүрхэлж,

	— Цаадхыгаа бүү сонс. Хийдэг юмаа л хийгээд бай. Эм хүний элдэв донгосдогийг бүү хайхар! Зөнөг хөгшин чи тонил! гэхэд нь, Онуфриевнын нүд нь дахин сүртэйеэ гялалзаж,

	— Зөнөг хөгшин гэнэ ээ? Би зөнөг хөгшин болж байгаа юм биз дээ? Үхэж хатаад та хоёр намайг дурдах болно доо, дурдах болно! Иван чиний хань хамсаа чинь, цөмөөрөө хариугаа амсаж, энэ насандаа үйлээ эдэлнэ дээ. Бузар Василий ч тэр Басманов ч тэр, Вяземский ч тэр, цөм энэ насандаа хариугаа амсан эдэлнэ; энэ чинь гэж таягаараа Малютыг заагаад, энэ чинь амьд яваадаа ялаа эдлэхгүй, хийсэн хэрэг нь дэндүүгийн учир, энэ дэлхийд тэнцэх ял олдохгүй, тамын ёроолд л зовлон эдлэх амьтан. Тэнд нь орон нь бэлдээстэй эрлэгүүд хүлээн баясаж суугаа! Чамд ч, Иван минь тэр тамын оронд халуун их орон зэхээстэй! гээд, таягаа тус тус тулан хөлөө шар шар чирсээр гарлаа.

	Иван хааны царай зэвхийрч, Малюта мөн цочсондоо үг хэлж чадахгүй, нэлээд удтал дуугай байж, байж хаан сүүлд нь,

	— За, өнөөх Колычевтан хэрэг хүлээж байна уу? гэлээ.

	— Ер хүлээхгүй байна, хаантан минь. Гайгүй бий, миний гарт байгаа хойно, хүлээлгүй хаачхав! гэлээ.

	Иван хан, Малютаас яаж шүүж байцаасныг нь нарийвчлан асуусаар, сэтгэл нь сэргэж, одоо л унтаж чадна байх гэж, Малютыг явуулаад, орон дээрээ хэвтэн дугхийтэл, нэг юм дугтраад авсан шиг болсонд сэрээд, тэнгэр сахиусны хөргийн өмнө барьсан зулын бүдэг гэрэлд, намхан цонхоор туссан сарны туяа, хэвтэх ваандубын хээтэй паалан тоосгонд гялалзан толонтож, ваандубын цаана хүрэлзгэнэ дуугаран, хулгана нэг газар мод хэмлэж байхаас өөр чимээгүй тул, Иван хаан дахиад айдас нь хүрч, шалны нэг банз өндийсхийгээд дороос нь өнөөх хуримын үеэр хор уулгасан сайд цухуйн харж байх шиг үзэгдлээ.

	Иван хаан тийм юм хэдийн үздэг болчхоод, шумнас адлан ордослож байна гэж боддог байжээ. Тэгээд, тэр буг үзэгдсэнийг хөөн зайлуулах гэж загалмайлан наманчилбаас, урьдын адил үгүй болж өгсөнгүй. Тэр үхсэн сайд, тэргүүнийг дарж, нэтийн харж байгаа нь, хуримын үеэр нүд нь бүлтийчихсэнтэй адил бүв бүлтийгээд, Иван хааны өгсөн хортой дарс уучихсан хойноо царай нь үнсэн хөх болчихсонтой эгээ адил хөв хөх болоод, хааны өөдөөс харж байв.

	Дахиад л шумнас адлаж байна! Чөтгөр бугийн үзэгдэлд би автагдан айхгүй, шумнасын аргыг эвдэнэ! гэж бодоод, Тэнгэр амьдран, тэнгэрийн дайсан сарнин усттугай гэж муу юм дарах залбирал уншваас, өнөөх буг, шалны завсраас шурган гарч ирээд Иван хааны дэргэд нь хүрч ирэв.

	Хаан бархирах гээд, дуугарч чадсангүй. Чих нь жигтэйхэн хангинаж эхлэв. Өнөөх буг нь, Иван хааны өмнө бөхийсхийгээд, хүмүүн бусын бүдэг бөглүү муухай дуугаар

	— Иван таны амрыг эрнэ! Хилсээр хорлуулсан миний бие ёслон мөргөж байна! гэхэд, Иван хааны голд нь орох шиг болоод, буг тэгж дуугарав уу, дотроо бодсон үг чихэнд минь ингэж дуулдах болж байна уу? гэж гайхлаа.

	Тэгтэл, бас нэг банз өндийгөөд, дороос нь дөрвөн жилийн өмнө Иваны цаазалсан шадар сайд Адашев Данилын царай цухуйв.

	Адашев сайд бас шалан дороос сугарч гараад, хаанд мөргөн ёсолж өгүүлрүүн:

	— Иван таны амрыг эрнэ! Хилсээр хорлуулсан миний бие ёслон мөргөж байна! гэв. Адашев сайдын хойноос бас хүүхэдтэйгээ хамт цаазлуулсан нэг хатагтай Мари гэгч гарч ирэв. Шалан дороос таван хүүхэдтэйгээ сугарч гараад, цөмөөрөө хаанд мөргөн ёслоод, дор дороо,

	— Иван таны амрыг эрнэ! Ёслон мөргөж байна аа! гэцгээв.

	Чингээд Курлатов ноён, Оболенский ноён, Шереметев Никита тэргүүтэн, цөм Иван хааны цаазалсан буюу алсан хүн үзэгдэв. Буг чөтгөр байшингаар нь дүүрээд, цөмөөрөө мэхийн ёсолж, цөмөөрөө:

	— Амрыг эрнэ, Иван таны амрыг эрнэ! Ёслон мөргөсүү! гэлцэв.

	Шалан дороос гэлэнгүүд, өтгөс лам нар, гэлэнмаа нар цөм номт хар хувцастай зэвхий цайвгар царайтай, цус нөж болчихсон дүртнүүд гарч ирцгээв.

	Иван хаантай Казань хот байлдаж явсан цэргийн эрс гарч ирсэн нь, биед нь аймаар их шархтай. Тэр аймшигтай шарх нь байлдаанд олсон шарх биш, эрүү шүүлтийн шарх ажаам.

	Хувцас хунараа тас татуулж уруулсан охид, нялх нялзрай хүүхдээ тэвэрсэн залуу эмс гарч ирэв. Цус болчихсон гараа Иван хааны зүг сарвайгаад, тэр балчир хүүхэд

	— Иван хааны амрыг эрнэ ээ, амрыг эрнэ, бүгдийг маань түмэн хилсээр та хороосон шүү! гэж шулганалдав.

	Байшингаар дүүрсэн хий үзэгдэл улам улам олон болж, хаан үнэн байдал, сэтгэл санаанд нь орсон юм хоёрыг хэдийн ялгаж чадахаа байчихжээ.

	Амрыг эрсэн чөтгөрүүдийн үг зуу дахин цуурайтах мэт сонсдон11 Иваны чихэнд амь хагацаж байгаа хүний дэргэд унших номын аялгуу, үхэгсдийн хойноос унших залбирлын аялгуу хангинан дуулдаж, хаан ихэд айн хэлмэгдэж, үс сөхүйн босов.

	— Хүмүүн амьтны дайсан шумнасын явуулсан чөтгөр үхдэл мөн болбол, Тэнгэр их сахиусны нэрээр тушааж байнам - сөнөн арилтугай. Хэрэв, үнэхээр та бүгд, миний цаазалсан хүний сүнс мөн юм бол, Тэнгэрээс бидний хар цагааныг ялгах цагийг хүлээж байгтун! Эзэн Тэнгэр та бидний зөв бурууг ялган таслам заа! гэж хэлэхэд нь, тэр олон үхсэн хүний хий үзэгдэл нь, намрын хуй салхинд хийссэн навч мэт Иваныг тойрон хуйларч, муухайгаар улилдаад, үхсэн хүнийг оршуулах номын эгшиг улам ч гашуудах уяралтай болж ирэв. Бороо дахиад цонх цохилон, салхи шунгинах чимээн дундуур хааны чихэнд тэнгэрийн бүрээ татаж,

	— Иван, Иван! Хар цагааныг чинь ялгана, хүрээд ир! гэж дуудах шиг чимээ туслаа. Сандрахынхаа ихэд муухайгаар хашхирваас, зэргэлдээ өрөөнөөс хааны нойрны сахиулчин гүйн орж ирвээс, хаан өндөр дуугаар

	— Босоцгоо! Юундаа унтаж байна, та нар! Эцсийн цаг ирлээ, эцэслэдэг цаг боллоо! Цөмөөрөө сүмд очицгоо! Цөмөөрөө намайг дагаад яв! гэж хашхирсанд, хааны шадарчуул бужигналдаж, сүмийн хонх цохилон, хурал залрав. Дөнгөж сая унтсан этгээдчин хэдийн таних хонхны дохиогоор яаран хэвтрээс босоцгоон хувцаслаж гарлаа.

	Зарим этгээдчин, Вяземскийнд найрлаж хундага барьцгаан эрэлхэг дуу дуулж байснаа, тэр сүмийн хонхны дохиогоор гоё дээлийнхээ дээгүүр номт хувцас, толгой дээрээ өндөр овоодой малгай өмсөцгөөж, Хороо даяар хөдөлцгөөв. Эх дагинын сүмд олон зулын гэрэл гялалзаж цочин сандарсан борчуул, харчуул, хашааныхаа хаалганд очиж үзвэл, ордон дотор, нэг өрөөнөөс нөгөө рүү гүйн яваа хүнийг дэнгийн гэрэлд үзэв. Тэгсээр тэр олон гэрэл нь хойно хойноосоо цувраад, ордноос дагинын сүм орох саравчтай гудамжаар жагсаал цувахыг үзлээ.

	Олон этгээдчин. цөмөөрөө овоодой, номт хар хувцас өмсөөд, гартаа давирхайт бамбар барьцгаан, сүмийн зүг цувсанд бамбарын гэрэлд сийлбэртэй багана, туурганы чимэг их хачин чамин үзэгдэж, салхинд номт хувцасны хормой сөхөгдөхөд цаанаас нь алт, сувд эрдэнийн чулуун чимэг галт бамбар, сарны гэрэлд гялс гялсхийлээ.

	Жагсаал цувралын эхэнд хаан, элгэн хүний номт хувцас өмсөөд, хэнхдэгээ шаан, ихэд уйлан, өндөр дуугаар:

	— Тэнгэр минь, хилэнцтэн намайг өршөө! Шинхэгтэй муу нохой намайгаа өршөө! Муу хар толгойг минь өршөө! Түмэн хилсээр надад алуулсан олны сүнсийг Тэнгэр сахиус тонилгон соёрх оо! гэж өчин алхсаар, сүмийн үүдэнд тэсгэлгүй чилэн ойчлоо.

	Олон бамбарын гэрэлд гишгүүр дээр сууж байсан нэгэн эмгэн үзэгдэж, хааны зүг салгалсан гараа сарвайж,

	— Бос доо, чи минь! гэж дуугарлаа. Тэр бол Онуфриевна бөгөөд, хааны зүг, — Би чамд тусалсуу. Чамайг энд хүлээсээр удлаа. Явъя, Иваандай минь, хоёулаа залбирч мөргөе! гэтэл, хоёр этгээдчин урагш давшиж, хааныг суганаас нь түшээд, сүмд орлоо.

	Хорооны гудамжаар сүмийн зүг бас л өндөр овоодой, номт хар хувцас өмссөн этгээдчин жагсан цувж, гартаа бамбар барьцгаан явав. Сүмийн хаалгаар этгээдчин завсаргүй цувж, сүмийн өндөр туурга дээврээс богдуудын мундаг том хөрөг тэднийг буруушаах мэт хялайх ажээ.

	Тэр үе хүртэл чимээгүй байсан шөнийн дунд хэдэн зуун хүний уншлага эгшиглэх ая хүнгэнэн дуулдаж, сүмийн их хонхны дуу, уртаар татах залбирал номын дуу маш хол цуурайтан дуулдав.

	Шоронд хориостой олон амьтан, гинжээ харжигнуулан босоцгоогоод, чих тавин чагнаж,

	— Хаантан, өглөөний мөргөл хийж байна! Ээ тэнгэр сахиус өршөөж, хааны хатуу сэтгэлийг уяруулж, өршөөл болгон соёрх оо! гэлдэв.

	Хорооны харчуул борчуулын гэрт балчир хүүхэд эхийнхээ өвөрт унтацгааж байснаа, хурал номын дуу чимээгээр сэрээд цочин уйлцгаасанд, зарим эх нь хүүхдийнхээ уйлахыг зогсоож, ядаад, арга барагдахдаа,

	— Дуугай бай, дуугай! Малюта гайхал дуулчихна шүү! гэж хэлэхэд нь хүүхэд Малютын нэрийг сонсмогц, уйлахаа байгаад, айсандаа эхдээ наалдаад, шөнийн чимээгүйд гагцхүү олон этгээдчиний залбирал эгшиглэх, сүмийн хонх завсар зайгүй хангинах нь л сүртэйеэ дуулдаж байв.

	
12 ДУГААР БҮЛЭГ : ГҮТГЭЛЭГ

	Нар мандавч, Малютад зовлонт өглөө болжээ. Гэртээ буцаж ирээд, хүүгээ үгүй болсонд, Хороо балгасаас үүрд хагацан одлоо гэж ухаараад, тэсгэлгүй уурлан, зүг бүр нэхүүл мордуулж, Максимын явахыг мэдэлгүй унтчихсан агтчиныг цөмийг нь шоронд хийлгэлээ.

	Чингээд, хөмсгөө атируулан, шүдээ зуугаад гудмаар морио унан явахдаа, хүүгээ оргосныг хаандаа айлтгаюу, байюу? гэж гайхан бодож явтал, хойноос нь морьдын төвөргөөн, хөгжилдөн хэлэлцэх үг сонсогдсонд гэдрэгээ эргэж харвал хаан хөвүүн, өглөөний зугаалга хийгээд Басманов тэргүүтэй залуу эрсийг дагуулан буцаж явсан байжээ. Сэвсгэр хөрстэй шороо, шөнийн бороонд дэвтээд морины туурай бэрэвхийдээ хүртэл шигдэн явах ажээ. Малютыг хармагц хан хөвүүн, аргамаг хүлгээ ухасхийлгэж Малютыг шавар шавхай болгочхоод, мориныхоо ам татан,

	— Малюта сайд танаа сөгдөн мөргөсүү! Чиний нэхүүлтэй саяхан дайралдлаа. Максим чинь таарахаа байгаад, ядах цөхөхдөө чамаас оргож л дээ. Эсвэл, чи хүүгээ сайдын малгай олж ир гэж Москва оруулаад, хожим буцаж нэхүүл явуулсан юм уу? гээд тачигнатал инээж орхив.

	Малюта ёс баримталж, мориноосоо буугаад, малгайгаа авч ёслонгуут, нүүрт туссан шавар шавхайг гарынхаа алгаар арчиж, хаан хөвүүнийг цоо харах гэсэн юм шиг айхтар муухайгаар харж байсанд, Басманов, хаан хөвүүнд нийлүүлж өгүүлрүүн:

	— Шавар шавхайг арчаад яах гэсэн хүн бэ, наадах чинь? Өөр хүн бол чиг яамай. Энэний царайд шавар мэдэгдэх юм биш! гэж нам дуугаар хэлснийг нь Малюта хэдийн сонсжээ. Дагалдан бараа бологч нар нь инээлдэн ярилцсаар хаан хөвүүнийг даган давхиад явчихсан хойно Малюта малгайгаа өмсөөд мориндоо мордож, ордны зүг чиглэн одох завсар дотроо хорсон гомдож "За тэгж л бай, тануус, тэгж л бай!" гэж сэтгэн, зэвхий цонхигор болсон уруул нь жуумалзан инээмсэрч, хүүгийнхээ оргон зайлсанд хорссон сэтгэлд нь саях болгоомжгүй дайран доромжлогсдоос өшөөгөө баттайгаар авах бодол боловсорч явав.

	Малютыг ордон орон бараалхахад нь Иван хаан, өргөө тасалгаандаа ганцаараа сууж байлаа. Царай нь цонхийж зэвхийрээд, нүд нь гялалзаж, номт хар дээлээ халж, хөх торгомсог эмжээр хажаастай, ширмэл торгон дээл өмсжээ. Оноон тушаа нь урт цацаг найман сүлжээ унжуулсан мяндсан бүстэй ажээ. Хаан дэргэдэх ширээн дээр том маргад эрдэнийн жинстэй шовгор малгай, таягийн хамт тавиастай байжээ. Шөнө элдэв хий юм үзэж, олон цаг мөргөл залбирал хийж нойр алдсанаас болж тэнхээ алдраагүй боловч, зан тун муухай болж, шөнө үзсэн бүгдийгээ шумнасын ордослосон юм гэж бодоод, айж зовсноосоо ичиж суусан байжээ.

	Христос тэнгэрийн дайсан шумнас, миний хамаг юманд саад талбин хөндөлдөж миний дайсанд тусалж байна. Би тэр шумнасын таваа ханахад нь хүрүүлэхгүй! Түүний ордослохоос би айхгүй! Надад халдах эсэргүүцэл бус гэдгийг нь би үзүүлнэ дээ! гэж бодоод, урвасан тэрсэлсэн этгээдийг мянга түм боловч, урдын адил хэсээн залхааж, алан шийтгэнэ дээ гэж сэтгэл шулуудан, албат олныхоо дунд хэн хэн нь тэрслүү урвагсад байж болох билээ гэж санагалзан бодож, сэтгэлдээ эргэцүүлэн шүүж үзэхэд, хүн бүхний харцаас нь эхлэн хөдлөх аашлах бүхэн нь учиртай сэжигтэй мэт санагдаж суув. Шадар хүнийхээ хэлсэн энэ тэр үгийг нь санан бодож, нууцаар хуйвалдсаны шинж тэмдэг гэж хардан, төрөл элгэнийхээ хүнийг битүүгээр сэжиглэн бодож, ихэд халуурсан хүний ухаан солиотой болдог лугаа адил байдалтай болоод байсан үед нь Малюта хүрч ирээд, баахан дуугай байж байснаа,

	— Эзэн хаантан минь, Колычевынхныг шүүж, урван тэрслэгсдийн нэрийг нэмэн илрүүл гэж зарлиг буулгасан билээ. Тэр тухай хаантан надад итгэн найдаж болно. Эрүү тулгаж байгаад Колычевынхныг хамаг нууцыг нь хэлүүлж авна. Нэг л юмыг би тэднээр хэлүүлж чадахгүй нь, хаантны хамгийн их дайсны нэрийг тэдний амаар дурдуулж чадахгүй байх! гэхэд хаан, дотно янаг болсон тэр Малютынхаа өөдөөс гайхан харав.

	Малютын нүдний харц нь жигтэйхэн этгээд болж, дуу нь хүртэл ондоо болоод өгүүлрүүн:

	— Чухмыг нь хэлбэл, хаантан минь нүдээр үзэж чихээр сонсоод, амлаж хэлэх гэхэд хэл эргэж өгөхгүй нэг бэрх юм байна... гэхэд нь хаан сонсоод, учрыг нь ойлгож ядан байтал, Малюта өгүүлрүүн:

	— Хаантан, жишиж хэлэхэд, төчнөөн олон хулгайг цаазаар аваачсан боловч, Орос улсын дотор урвасан хулгайн үндэс нь тасраагүй хэвээрээ байна шүү дээ. Одоо хүртэл цаазалсныхаа дайтай байтугай арав нугалсан хэмжээгээр цаазлавч урван тэрслэгсдийг устгаж барахгүй болно! гэхэд нь хаан хэдий учир утгыг нь эс ухааравч, сонирхох нь нэмэгдэж, сонсон сууж байв.

	— Эзэн хаанд ухааныг нь хэлбэл, жишээ нь хаантныг үхлүүт өвчтэй хэвтэж байхад.., тэнгэр насны хутаг танд заяах болтугай! Олон сайд, эзний бие чилээрхэж байх үеэр хуйвалдаж, тэднийг хааны угсааны Владимир Андреевич толгойлсон жишээтэй байна! гэхэд нь хаан,

	— Аа, миний шөнийн тэр юм ийм л юмыг зөгнөсөн юм байж л дээ. Төрөл угсааныхаа хүнд битгий халдан зүрхлэг гэж дайсан шумнас миний оюуныг мунхруулах гэсэн юм байж л дээ. Тэрний зоригоор болохгүй. Угсааны хүн гээд өршөөхгүй гэж бодоод, Малютын зүг ширүүлэн зандарч,

	— Владимир Андреевичийн тухай юу олж мэдсэнээ өч! гэхэд нь Малюта,

	— Үгүй, одоо би Владимир Андреевичийн тухай юм хэлэхгүй. Танд хор хүргэх санаа тэр хүн агуулахаа байсан даг. Сайдууд чиг тэр хүнд санаа тавихаа байсан. Төрийн эрх барих гэсэн санаагаа тэр хүн хэдийн тэвчсэн. Би ондоо хүнийг өгүүлэх хүсэлтэй гэхэд нь хаан гайхаж, царай нь таталдан ярваганаж,

	— Тэр чинь хэн бэ? гэж асуув.

	— Хаантан, Владимир Андреевич хэдийн төр үймүүлэх гэснээ байчихсан боловч сайдуудын санаа нь хэвээрээ. Түүнийг хаан ширээнд суулгах гээд бүтсэнгүйд ондоо хүн олж суулгана гэх болж... гэтэл,

	— Хэнийг? гэж хаан асуунгуут, нүд нь гялалзаад явчихлаа. 

	Малюта царай нь хувьсаж,

	— Хаантаан! Ам нээж болдоггүй юм олон бийв шүү! Бид мэтийн хүн, бодож таамаглавч, ам гарч болдоггүй юм бийв шүү! гэтэл, Иван хаан өндийж,

	— Хэнийг?.. гэхэд Малюта хариу өчихийг түдгэлзэж байх тул, шилэн хүзүүнээс нь шүүрээд, нүүрээ нүүрт нь тулгаж, ширтэн харваас, Малютын хөл нь шарваж,

	— Хаантаан, та тэр хүнд битгий хилэгнээрэй. Тэр хүнээс гарсан хэрэг биш шүү! гэхэд Иван хаан сөөнгө хоолойгоор

	— Хэл! гээд Малютын захыг улам чангаар атган шахсанд, Малюта, хааны өөдөөс харахаас нүд нь халтиран,

	— Тэр хүний ухаанд нь ч тийм санаа орохгүй байгаа л даа. Өрөөл хүн л өдөөн хатгасан байх учиртай. Шадар ойрын хүн л өдөөн хатгаснаас зайлаагүй. Тэгэхэд, тэр хүн, яах вэ, тэртэй тэргүй одоо биш бол, эцэс сүүлдээ тэр ёсоор л болох юм гэж бодчихсон байлгүй яах вэ гэж хэлтэл, хаан учир утгыг ухаарах шиг болж, царай нь бүр ч зэвхий болж ирээд, хуруу нь Малютын зах шүүрч байснаа сулран тавих болж, Малюта ч тэр завсар самбаа олж, одоо л эрс дайраад авах цаг боллоо гэж ухаараад, гэнэт хатуу эрс байдлаар өгүүлрүүн:

	— Хаан эзэн! Урвасан этгээдийг хариас бүү эр, халуунаасаа эр. Дайсан тань, тантай зэрэгцэн сууж, нэгэн савнаас унд ууж, нэгэн тавгаас зоог зооглож, нэгэн адил дээл өмсөж явдаг хүн байна шүү! гээд дуугай болж, хааны өөдөөс одоо яадаг бол гэж улаан нүдээ бүлтийн ширтлээ.

	Хаан ч үг дуугүй болж, гараа доош нь тавиад, Малютын үгний учрыг ухааран мэдчихжээ. 

	Яг тэр үед хашаан дотор хүн амьтан баярлалдан хашхиралдах дуу чимээ дуулдаж, хааныг Малюттай юм ярьж эхлэх үес хаан хөвүүн шадар бараа бологчидтойгоо хашаанд орж ирээд, Москвагаас, мөн хороодоос ирсэн харчуул наймаачид бэлэг барих, өргөдөл өргөх гэж хүрч ирсэнтэй тааралдсан байжээ. Хаан хөвүүнийг үзээд, тэд цөм сөгдөн ёсолж, хаан хөвүүн тэднийг баахан тоомсоргүйхнээр

	— Тануус юу гэж яваа наймаачин панзчин бэ? гэж асуусанд, худалдаа наймааны хүний ахлах дарга нар нь

	— Тайжтан танд зовлонгоо тоочих гэж ирлээ! Өмөг түшиг болж өршөө! Өчүүхэн амийг маань асран тэнхрүүл! Этгээдчингүүд манийг хоосруулан баллаж, эхнэр хүүхэдтэй маань цөлбөн идэж дуусах нь ээ! гэхэд, хаан хөвүүн, Басмановын зүг инээмсэглэн:

	— Хараач энэ тэнэгүүдийг! Эд эхнэрээ ганц өөртөө л хадгалаад байх гэж байгаа юм уу даа? Гутарч гуйдаг тань юу бил ээ? Гэртээ харьцгаа! Би хаан аавдаа тэнэг мангуу та нарын төлөөнөөс айлтгам заа! гэхэд нь наймааны хүмүүс баярлалдаж,

	— Эцэг болсон таныг тэнгэр урт наслуулах болтугай! гэж хашхиралджээ.

	Хаан хөвүүн морио унасаар, дэргэд нь морьтой Басманов байсан бөгөөд, өргөдөл өргөгсөд тэдний өмнө сөгдсөөр дарга нь идээний дээжтэй алтан цар барьсаар байгааг Малюта хэдийн цонхоор харчхаад, хаанд сэм шивнэн,

	— Эзэн хаантан, дэргэд нь байгаа хүний нэг нь л түүнийг хатган өдөөсөн байх вий. Хар л даа, ард олон одоо түүнийг хаан төр барь гэж бат оршил өргөж байна! гэж хэлтлээ, чөтгөр шулмыг урин ирүүлчхээд, түүнээсээ айн гэлмэдэг бөөч хүн шиг, хааны сэтгэл хөдөлгөх үг хэлээд, хааны зүс царай тэсгэлгүй муухай догшин болсноос эмээн хулчийлаа. 

	Иван хааны царай нь хүний үнэргүй муухай догшин харгис болчихсонд, Малюта ер хааны царай тийм аймшигтай болохыг урьд өмнө үзсэнгүй байжээ. Тэгээд хэдэн хором болоод Иван хаан гэнэт инээмсэглэж, хоёр гараа мөрөн дээр нь тавиад,

	— Чи минь, сая юу гэж хэллээ? Гишүү мөчрийг нь цавчиж унагатал, их бие мод нь хэвээрээ байна гэл үү? гээд үг бүрийг аажуухнаар өгүүлэн, Малютын өөдөөс аймаар итгэмжилсэн байдалтайгаар асууж, — Тэр урвасан этгээдийг үндсээр нь үгүй хийхийг чи зүрхлэх үү? гэхэд нь Малюта баярласандаа уруул ам нь мурийж, бүх бие нь чичрэн дагжиж, шивнэн өгүүлрүүн

	— Эзэн хааныхаа төлөө зүрхэлнэ дээ! гэлээ.

	Иван хааны царайн байдал агшин зуур ташхи ондоо болж инээмсэглэх байдал үгүй болоод, зүс царайд нь маш хүйтэн шинжтэй бөгөөд няцашгүй шийдсэн байдал тодрон, гантиг чулуугаар сийлсэн мэт, огт хөдлөхгүй царай царайллаа. Тэгээд, огцом захирангуй дуугаар тушааж,

	— Удаан саатаж болохгүй! Хэн ч бүү мэдэг. Өнөөдөр цаадах чинь ан хийнэ. Өнөөдөр л бие нь модон дотроос олдог. Мориноосоо унаж осолдсон гэг! Чи Бузар шалбаагт гэдэг газар мэдэх үү? гэлээ.

	— Мэднэ ээ, хаантан минь!

	— Тэндээс л бие нь олдог! гээд хаан, даруй хаалгаа заан дохив.

	Малюта босго алхан гараад, дотор нь онгойх шиг болжээ. 

	Хаан тэр завсар нэлээд болтол огт хөдлөлгүй байж байгаад, шүтээн хөргийн өмнө аяархан алхаж очоод, өмнө нь сөгдөв.

	Малютын зарц нар дотроос хамгийн гавшгай шаламгай нь хөтөч Бозлог Маттэ байжээ. Аюултай юмнаас зайлсхийдэггүй, моринд сайн, дүрсгүйтэхдээ дуртай, догшин харгисын хувьд эзэн Малютынхаа л дараа орох харгис хүн тул, айл тосгоныг галдан шатаах буюу ямар нэгэн сайдыг цаазаар алуулах хэрэгт унагах хуурамч бичиг сэм хаяулах хэрэг гарах юм уу, ямар нэгэн хүний эмийг нь сэм хулгайлан аваачих зэргийн хэрэг гарвал, явуулдаг хүн нь ганц Бозлог байжээ. Бозлог мордвол, айл тосгонуудыг түймэрдэж шатаагаад, хуурамч бичгүүдийг сэм хаяцгаагаад, нэг эмийг хулгайлан авчрахын оронд хэд хэдийг аваад ирдэг эр байжээ.

	Малюта саях хэргийн учир мөн аанай өнөөх л Бозлогоо зарж, хоёулаа чухам юу зөвлөн хэлэлцсэнийг хэн ч дуулсангүй. Гэвч, хаан хөвүүний Москва орчим гөрөөлөх тэр нэгэн өглөө тайга нохой нь хуцалдан давхилдаж, ангийн явах замд нь олон анчин амдан тосоцгоож, хүн бүр ангийн хойноос нүд чихээ тавин, өрөөл нөхдийгөө яаж байгааг харан анзаарах чөлөөгүй байх тэр үеэр ан хийх газраас зайлан холдож, хүнгүй хөдөө замаар Бозлог, Малюта хоёр хар хурдаар довтлон зайлж дундаа нэг хүнийг хавчин авч явсан нь, хоёр гарыг нь хүлээд, эмээлээс нь даруулан баглаж, толгойд нь хар шовоодой малгайг эрүүнд нь тултал буулган өмсүүлжээ. Чингээд хөдөө замын нэгэн нугачаанд хүрэхэд нь зэвсэг бүхий хориод этгээдчин тосон нийлээд, бүгдээр үг дуугүй довтлолдов.

	Тэр завсар ан хийгээчин, ан гөрөөгөө хөөсөөр, ер хаан хөвүүн эзгүй болсныг мэдсэн хүн нэг ч байхгүй. Мэдсэнээс хоёр хөтөч нь жалгад хутгалуулж, амьсгалаа хураан хэвтэх ажээ.

	Хороо балгаснаас хориод мод буюу газар гэдэг хэмжээгээр дөчөөд газрын хэртэй алсалсан ширэнгэ модон дунд хүн явахын аргагүй бамбалзууртай хөлгүй балчиг намаг байдаг байжээ. Тэр намаг балчигтай газрыг Бузар шаварт гэж ардууд нэрлэдэг бөгөөд аягүй газар гэж элдэв, шалдав сонин хачин юм хэлэлцдэг байлаа. Түлээчин, үдшийн бүрийгээр тэр газар ойртохоосоо айж, зуны шөнө тэндэх бүрийгээр ус шалбааг дээгүүр хөх гал үсрэн дэрвэлзэж наадам хийдэг нь, дээрэмчинд алуулаад, тэр Бузар шавартын намагт хаяулсан хүний сүнс гэж хэлэлцдэг байлаа.

	Тэр намаг балчиг нь гэгээн цагаан өдөр ч гэсэн, хүн аймаар сүртэй газар бөгөөд, булингартай харангуй уснаас өндийн ургасан модны доод талд нь огт гишүү байдаггүй бөгөөд, будан татсан толь мэт шавар усанд тэдгээр модны дүрс нь жигтэй муухай, үзэгдээгүй хачин амьтны дүрс хэлбэртэй харагддаг бөгөөд тэр балчгийн хавьд хүний дуу чимээ огт дуулддаггүй, гагцхүү зэрлэг нугас шувуу усанд хааяа сүрэг сүргээр ирж буудаг байжээ. Хулс зэгсэнд нь хааяа усны шувууны муухай гаслантай дуу дуулдан, хар хон хэрээ модны орой дээгүүр нисэн өнгөрч, ёр муутай хааглан дуугарах нь цуурайтан дуулдаж, хааяа хол гэгчийн газар сүх тас нясхийж, ойчих гэж байгаа модны шажигнаж пидхийж ойчих чимээ дуулддаг байлаа.

	Нар хэлбийж уул модны далд ороод балчиг намгийн дээгүүр уур дэгдэн, сүхний чимээ дуулдахгүй болоход, түрүүн дуулдаж байсан анир чимээний оронд өөр зүйлийн дуу чимээ гарч, мэлхий эхлээд аяархан огцомхон дуугарч эхлээд, сүүл сүүлдээ улам дуу нь чангарч, олон мэлхийн дуу хоолой нь их чимээтэй болдог байжээ.

	Харанхуй болох тусам мэлхийн дуу нь улам чангарч, үргэлжлэн нижигнэх тул, чих дасаад, мэлхийн тэр дууны цаанаас холоос чоно улих буюу шар шувуу дуугарах нь давхар дуулдаад байдаг бөгөөд харанхуй болох тусам юмны бараа байдал улам ондоо болж үзэгдэн, ус, гишүү, манан цөм нийлж дүрс дуу хутгалдан, хүний ухаанд багташгүй хачин юм болж, Бузар шаварт нь бузар юмны оршдог орон болдог байлаа.

	Тэр аягүй муухай газар, нартай сайхан тэр өглөө Малюта этгээдчинтэйгээ мориныхоо жолоо залан довтлох ажээ.

	Чингээд тэднийг их л яарч, морио ташуурдан ташуурдан давхиж явахад, Бузар Шавартаас асар холгүй газар бас өөр баахан хүйтэн царайтай эрчүүл ширэнгэ модон дунд цуглаж байв гэнэ ээ.

	
13 ДУГААР БҮЛЭГ : БИЛЗЭГ ИВАН НӨХӨД СЭЛТИЙН ХАМТ

	Эртний царс мод, хүн давж гаршгүй нүүл дархиар тойруулсан ойн цоорхой өргөн талбайд хэдэн газар гэр үзэгдэж, янз бүрийн нас, хувцастай олон хүн, овоолсон өвс навчин дээр буюу хожуул, модны бүдүүн үндэс ухаж гаргасан дээр суух нь сууж, хэвтэх нь хэвтэж байлаа. Модон дундаас зэр зэвсэг бүхий хүн байн байн гарч ирэн, тэдэн дээр нэмэн ирж хувцас байдал нь элдэв янз: өрмөг таар, торгомсог дээлтэй, зарим нь уранхай ноорхой хувцастай, зарим нь алт хатгамал хоргой магнаг модны гишүү мөчрийн завсраар гялалзуулан явах ажээ. Зарим эрчүүл сэлэм зүүж, зарим нэг нь бялуу барьцгаан, зарим нь өргөн гэгчийн алман сүх тулан явах бөгөөд үрчгэр хүн ч, олон сорвитой хүн ч олон, сагсайсан үстэй, огт самнаагүй сахалтай хүн ч олон үзэгдэж, тэдгээр сайн эрчүүл, хэд хэдэн хэсэг хуваагдан, талбайн голд нь будаа агшаан чанаж, мах шорлон шарж байв. Тас нясхийсэн түлээтэй галд тогоо тавьж, талбайг тойрсон ногоон навч сүүдрийн дунд хөх утаа ялгаран суунаглаж, будаа агшаагчид утаанаас толгойгоо зайлуулан, нүдээ нухлан ханиацгааж байв.

	Тэдний цаахна талд урт сахалтай, цал буурал буржгар үстэй өвгөн, олон залууд ямархан нэгэн үлгэр, таягаа тулан зогсож хүүрнэж байгаа нь сууж байгаад хүүрнэхээс зогсож хүүрнэх нь илүү эвтэйхэн байжээ. Үлгэр хэлэх үедээ гэдийж болох, ийш тийшээ эргэж ч болох, тухайн байдалд тааруулан сүхээ далайж, эрийн сайн мэргэн баатрын сүрхий исгэрдгийг ч үзүүлж болохын хувьд зогсоо байдал нь дөхөмтэй ажээ. Цугласан багачуул нь ёстой жарган сонсож, чих талбин, ам ангайн, газар суух нэг нь суугаад, гишүүн дээр авиран гарч сонсох нь гишүүн дээр гараад, бүлтийн сонсох нэг нь алцайн зогсоод, олонх нь элгээрээ хэвтээд сонсох нь эвтэй гэж тохойлдож эрүүгээ тулан хэвтэж сонсох ажээ.

	Үлгэрчний цаана хоёр залуу толгойгоо шаалцаж тоглоом хийж байгаа нь, больё доо гэж түрүүн бууж өгсөн хүн нь дийлдсэн болно гэж хэлэлцсэн тоглоом тул, тэр хоёрын хэн нь ч бууж өгөх дургүй, хоёулаа улаан лууван шиг час улаан болчихсон боловч, зангидсан чийрэг гараараа толгойгоо лүс лүс балбаж, алхаар дөш цохиж байгаа юм шиг нүдэлцэж байхад нь, арай сулавтар янзтай нэг нь нөгөөдөө:

	— Одоо чамд хүр ээ юм биш үү, Хлопко минь гэхэд нь,

	— Хүрэх цагт нь хүрлээ гэнэ дээ, би чинь, Андрей минь. Одоо чамд л хэцүү болох вий! Гэлцээд пид пид шаалцахад нь, харж байсан улс,

	— Одоо хараад бай, нөхөд өө, Андрей сайн эр ойчих нь дээ!

	— Ээ болоогүй. Мундаг толгойтой юм чинь, яалаа гэж ойчдог юм бэ?

	— Одоо ойчихыг нь үзээрэй дээ! гэж хэлэлцэж байваас, Андрей нь нээрээ чиг ойчиж өгөх дургүй, нэг эвийг нь олж байгаад эсэргүүцэл этгээдийнхээ зулай дээр шаахын оронд залилаад, чамархайг нь шаачихсанд Хлопко ойчоод өглөө.

	Үзэгчдийн нэг хэсэг нь инээд алдавч, олонх нь буруушааж

	— Шударга бус юм боллоо! Андрей заль гаргасан. Андрейг зодно! гэж хашхиралдаад, тоглоомын дүрэм зөрчлөө гэж Андрейг дор нь зодчихжээ.

	Хэсэг залуус голын дэргэд хүрч ирээд, танихгүй улсаас баахан бишүүрхэн, ийш тийшээ сүрдсэн бололтой харж байхад нь, үлгэрч өвгөн тэднээс:

	— Хаанаас хаа хүрэх гэж явна? гэж асуулаа. 

	Тэр хэдэн залууг бүсэндээ өргөн хутга хавчуулсан нэг чийрэг эр дагуулж ирсэн бөгөөд зэр зэвсэггүй тэр хэдэн залуугийн байдал нь шинэ хүн бололтой ажээ.

	Өнөө дагуулж ирсэн сайн эр нь, тэдний зүг,

	— Хөөш та нар, дуулж байна уу? Элээ гуай та нарыг хаанаас ирэв гэж асууж байна. Хэлээд бай, өвөөд гэлээ.

	Тэр хэдэн залуугийн нэг нь баахан түгдрэсхийн, 

	— Уг нь хэлээд байвал, би Москва хавийн хүн дээ! гэлээ.

	— Үүрээсээ дэгдэн ниссэн учир юу бил ээ? Жихүүцэн даарах нь тэр үү, дэндүү халууцав уу? гэж Элээ өвгөний асуухад нь,

	— Халууцсан хэрэг! Этгээдчин дайран ирж гэр орон шатаачхаад, анх халуун болоод, гэр шатаж гүйцэхэд хүйтрэхэд даарлаа! гэж хариулахад нь,

	— Аа, тийм бий. Чи ер нь зүгээр хүү байх шив дээ. За чи юу гэж ирсэн хүн бэ? гэхэд нь нөгөө нэг хүү:

	— Төрлөө эрж ирлээ! гэлээ.

	Дээрэмчин хүсхийтэл инээцгээж,

	— Яасан айхтар эр вэ? Юуны чинь төрөл байдаг юм бэ энд? гэхэд нь,

	— Этгээдчингүүд эцэг эхийг минь, эгч дүүг минь хороож орхиход ганцаараа өнчин өрөөсөн явсаар уйдаад, сайн эрчүүлтэй нийлсүү: идэх уух юм өгөөд эцэг өвөг, ах дүү минь болох байх гэж бодлоо! Тэгээд, архины пүүст энэ сайн эртэй дайралдаад, танайхны хүн гэж тааж мэдээд, намайг аваад яваач гэж гуйгаад хүрч ирсэн минь энэ ээ! гэхэд нь дээрэмчид,

	— За, чи сайн эр байна! Наашаа сууж идээнээс амс, ах дүү болно оо, бид чамд!

	— Хошуугаа унжуулаад гонсойж зогсдог энэ чинь хэн гэгч вэ? Уйлхай хүү, чи юунд урвайгаад зогсож байгаа юм бэ? Чи хаанаас ирсэн хүн бэ? гэцгээхэд, бусад нөхдийнхөө ард баахан гуньхарсан байдалтай зогсож байсан сүрхий чийрэг зузаан хүү

	— Коломна хотын хавиас! гэж хэл нь хөшсөн юм шиг нэг юм дуугарагчаан болсонд,

	— Чамайг бас этгээдчин хохируулав уу? гэхэд,

	— Хүүхнийг минь булаачихсан! гэж уртаар татаж, дуртай дургүй дуугарахад нь,

	— Яаж булаачихсан юм бэ? Хэлээд бай гэхэд,

	— Хэлээд ч яах вэ даа! Хүрч ирээд л аваад явчхаж гэлээ.

	— Тэгэхлээр нь яасан бэ, чи?

	— Тэгэхлээр нь яах вэ даа! Яасан ч үгүй!

	— Хүүхнээ булааж авахгүй яасан юм бэ, чи?

	— Яаж булаадаг юм бэ? Дайран орж ирээд л аваад явчихсан даг.

	— Тэгэхэд нь чи амаа ангайгаад л харж байсан уу?

	— Үгүй, арай ч тэгээгүй. Аваад арилчихсан хойно нь айхтар ихээр уурлалаа! гэхэд нь олон дээрэмчин шоолон инээж,

	— Чи яасан хүнд бөгстэй амьтан бэ? гэхэд нь, тэр залуу хүү тэнэг царай гаргаад, юу ч дуугарсангүй.

	Олон дээрэмчид, тэр хүүгийн царайг инээдэмтэй юм байна гэж, нэг нь тэр хүүг ёвроод,

	— Чи хүн юм хэлж байхыг дуулж байна уу? гэлээ. 

	Өнөө хархүү дуугарсангүй. Дээрэмчин мөрөөрөө түлхээд авлаа. Өнөө хүү өөдөөс нь хачин тэнэг царай гаргасанд бүгдээрээ инээлдэв. Нэг хэдэн хүн босоод хүүгийн дэргэд хүрч ирээд түлхэж гарсанд, тэр хүү уурлах ч юм уу, байх ч юм уу гэж гайхаж байснаа нэг сайн ёвруулаад, баахан зэвүү нь хүрч,

	— Та нар хүнийг түлхэх ёврохоо татна байгаа! Би ямар шуудайтай гурил болсон юм уу? Больцгоо, би уурлачихсан шүү! гэхэд нь дээрэмчид улам инээв.

	Тэр хүү, нээрээ ч уурламаар байдалтай болоод, гагцхүү залхуу нь дийлээд, уулаасаа барагтай юманд хөдөлдөггүй зантай тул, шалихгүй юмнаас болж уцаарлан уурласны хэрэг ч үгүй юм уу даа, уурламаар шалтгаан чиг үгүй шив дээ гэж бодож байтал нь, дээрэмчид,

	— Үгүй чи уурлах юм бол, уурлаад өг л дөө, тэнэг минь! Чи уурлахаа яасан бэ? гэхэд,

	— Тэгвэл, бас нэг ёвроод үз л дээ! гэлээ.

	— Өө, олигтойхон ёвроод үз л дээ!

	— За, тэглээ! гээд ёвроод орхиход, өнөө хүүгийн уур нь одоо л хүрч,

	— За, одоо л та нарыг даа! гээд, ханцуйгаа шуунгуут, зөв бурууг нь ялгалгүй дайран зодож гарсанд дээрэмчид тэр хүүг тэгнэ байх гэж огт бодоогүй байснаа, дэргэд нь ойр шиг байсан нэг нь агшин зуур ховх цохиулж, нөхдөө дайран унагажээ. 

	Цөмөөрөө сандран, галын зүг ухран зайлбаас тогоо хөмрөөд, шөл нь цог дээр асгарсанд

	— Хөөе, золиг, намдаж үзээч! Халчихлаав шүү, золиг чинь! Хөөе тайтгарч үз! гэж хашхиралдваас, өнөө хүү юү ч сонсохгүй гараа зангидан ширвэж, нэг шаахдаа нэг дээрэмчнийг, дайралдаад орхивол хоёрыг ч ганцхан цохиод ховх ширвэж зодоо нүдээ хийхэд нь, бултан зайлж чадсан дээрэмчид,

	— Яасан баавгай шиг эр вэ гэж гайхацгаав.

	Тэгж зодсоор байгаад өнөөх хүү, биеэ барьж, зодолдохоо байгаад, хөмрөн ойчсон тогоо, хага буучихсан шавар ваарын дунд зогсоод, үгүй, би ер нь яачхав аа? гэж гайхсан юм шиг, шилэн хүзүүгээ маажин зогслоо.

	Ховх цохиулж ойчсон дээрэмчид өндийн босоцгоож, нүдүүлсэн газраа илцгээн

	— Ээ дээ, дүү минь, чи тэр этгээдчингүүдийн дайрах үед уураа хүрвэл, хүүхнээ алдахгүй эр юм санж дээ! Үлгэр туулийн Илья Муромец баатар шиг чадалтай эр байх шив дээ! гэлцэв.

	— Сайн эрийн алдар хэн бил ээ? гэж өвгөн дээрэмчин асууж гарав.

	— Митька л гэдэг юм даа! гэж хариулахад нь,

	— Айхтар хүү байна даа, Митька! Хэцүүхэн Митька байна даа! гэлцлээ.

	Тэгж байтал нь нэг залуу гүйж ирээд

	— Ахлаач маань Ижил мөрөнд яаж байснаа ярьж эхэллээ. Цөмөөрөө дуу дуулах, үлгэр сонсохоо байгаад, ахлаачийг тойрон сууж байна. Бушуухан очицгоо. Мөд суух газар олдохгүй болно гэхэд нь, олон дээрэмчин,

	— Ахлаачийн үг очиж сонсоно оо! гэлцээд шуугилдав.

	Том гэгчийн царс модны ёроолд нэг хожуул дээр дунд зэргийн нуруутай, өргөн мөртэй алтан хатгамал гоё дээлтэй нэгэн чийрэг эр суугаад, толгойдоо мисир дуулга өмссөн нь шилэн хүзүү, чихийг нь сэлмээс хамгаалсан ган хөө шилэвчтэй бөгөөд гартаа балт барин сууж байгаа нь түрүүн бидний хэдийн танилцсан Билзэг Иван боловч, хувцас хунар нь таньшгүй ондоо болгочихжээ. Ийш тийшээ харан харан сууж, ширвээ хар сахал дороос цац цагаан шүд гялалзаж байгаа нь нүүрт нь гэгээ туяа тусгаж байгаа мэт дун цагаан ажээ.

	Олон дээрэмчин тойрон суугаад, үгийг нь сонсож байсан үед Билзэг ахлаачийн өгүүлж байгаа нь:

	— За тэр чиг, дүү нар минь, арвуулан нэг хүнийг дайран нэг сайд юм уу, нэг жингийн хөсгийг зогсоон дээрэмдэж тонохыг гайхамшиг гэж үзэж хараахан болохгүй. Хэрэв ганц хүн, тавин хүнийг юм уу, түүнээс чиг олон хүнийг зогсоон тоночихдог бол, ёстой гайхах юм тэр болох асан! гэхэд нь дээрэмчид,

	— Ам мэдэн донгослоо доо! Сачий хүрэхгүй юманд санаархах нь ээ? Өөрөө тэгж чадах уу? гэхэд нь,

	— Би өөрийнхөө тухай хэлж байгаа юм биш, ганцаараа жингийн олон хөсгийг зогсоон тоночихдог нэг сайн эрийг таньдаг байснаа ярьж байгаа юм шүү! гэхэд нь,

	— Өнөө түрүүний чинь Ижил мөрний баатар биш биз ээ? гэхэд,

	— Тэр мөөн. Нэг жишээ хэлэхэд, Ижил эжийг өгсөөж, Айдархан хотоос12 нэг онгоцыг олсон дөрөөр татаж явсан юм байж л дээ. Тэр онгоцонд суусан хүн тун олон: буутай сэлэмтэй худалдааны залуу эрчүүл, энгэрээ ярчихсан, малгайгаа духдуулчихсан ер манаас эр чадлаар дутуугүй, онгоцондоо алт эрдэнийн чулуу, сувд, айдарханы эд, элдэв аахар шаахар юм дүүрэн! Эргийн өндрийг хэлэх үү, онгоц татах цувцын нарийхныг хэлэх үү, Ижил мөрний дунд нь нэг арал байгаа нь, нүцгэн хад, усны урсгал өөд тийм гэж хэлэхийн аргагүй хутга шиг хурц өнцөг нь цухуйчихсан арал байжээ.

	Миний тэр сайн эр, юутай онгоц өгсөж явааг мэдэж аваад, хэнд ч мэдэгдэлгүй, хар өглөөнөөс аваад сөөг дунд нууцад суугаад байж байдаг байна. Нэг цаг суув гэнэ, хоёр цаг суув гэнэ. Тэгж байтал онгоц чирч явагчид, хойно хойноосоо цувсан арван хоёр хүн, сур татан, хэлээ гаргачихсан, аахилж уухилж явна гэнэ дээ. Онгоцны ачаа хүнд, усны урсгал түргэн, өнөө чирч явагчдын хүч хүрэхгүй зүдэрч явна гэнэ дээ!

	Өнөөх сайн эр, онгоц татагчдыг тэр хянга хадаар тавиад алд өнгөрөхийг хүлээж байгаад, гэнэт сөөг дотроос ухасхийн гармагц, сэлмээрээ дөрийг нь тас цавчиж орхисонд чирэгчид нь хамраараа газар мөргөн ойчиж гэнэ дээ. Тэгэхэд заримыг нь бялуугаараа цохиж, заримыг нь нударгалахад зарим нь ухаан амьгүй зугтаан зайлав гэнэ. Онгоц өнөө хянга хад чиглэн уруудаад өгч, наймааны эрчүүл сандарцгааж, буудахыг ч санахаа байж, яаж л тэр хянган хадыг хага мөргөлгүй өнгөрдөг билээ гэж тэвджээ! Өнөө сайн эр, онгоцны дөрийг шүүрч аваад, нэг гараараа мод шүүрээд, онгоцыг нь тогтоон зогсоож орхилоо гэнэ.

	— Хөөе, наймаа панзны эрчүүл! Буу сэлмээ усанд хая. Эс хаявал тань, дөр олсыг тань хаяад, тануусыг ачаатай сэлттэй усанд хөвүүлчихнэ шүү! гэхэд нь, наймааны эрчүүл, тэр баатрын зүг буугаа шагайж байснаа, буудаад унагавал, онгоц тогтохгүй, сүйрнэ! гэж бодоод, яая гэхэв, зэр зэвсгээ усанд хаялаа. Тэгэхдээ зарим нь зэвсгээ нууж, онгоцон дээр тонуул хийх гээд л гарахад нь дэлсчихнэ гэж нуун далдалсан байжээ. 

	Тэгтэл, наад сайн эр ч бас хардаж байсан юм байж л дээ.

	— Тануус наймаачин панзчид, зэвсгээ усанд хаяснаас хойш, өөрсдөө бас хаашаа л бол хаашаа зайлаад өг! Хар хэлээр бол, онгоцноосоо ус руу харайцгаа гэсэн үг шүү! гээд, цаадуулын гайхаж, хөдөлж өгөхгүй байхад нь онгоцны дөр олсыг нь модноос торгоод, буугаа суга татан нэг буудаад орхиж гэнэ. Тэгэхэд нь цөмөөрөө ус руу мэлхий шиг үсэрцгээж гэнэ. Тэгэхлээр нь наашаа битгий гар, нугас шиг буудаж ална шүү, тануусыг! Цаад эргийн зүг сэл! гэж гэнэ.

	— За, ямар байна, миний тэр баатар? гэхэд нь олон дээрэмчин,

	— Ёстой самбаатай сайн эр байна даа! Өнөө онгоцоо яасан бэ, тэгээд? гэж асуув.

	— Яах вэ, дөр олсыг нь гартаа ороон татсаар, цаасан шувуу нисгэснээ буулгаж байгаа юм шиг, онгоцоо эргийн зүг татан гаргаад авчээ.

	— Тэгвэл тэр сайн эр чинь, Полкан баатар шиг лут том амьтан байж уу даа? гэвэл

	— Полкан баатар шиг яаж байх вэ. Нуруугаар миний дайтай, дал мөр нь минийхээс арай л илүү бол уу гэв.

	— Чиний дал мөрнөөс өргөн гэнэ ээ? Тэгвэл, тэр чинь ямаршуу амьтан болох гэж байна даа? гэхэд

	— Сайн эр л болох гэж байна даа! Буржгар үстэй толгойтой, хар сахалтай, үл мэдэг бөгцгөрдүү, нүүр нь хавтгай, нүд нь айхтар ширүүн харцтай! гэхэд нь,

	— Ээ ахлаач гуай, гайхалтай юм болгон ярьсныг чинь итгэхэд хэцүүхэн байна. Чамаас илүү сайн эр байх гэж үү дээ? гэлцэв.

	— Надаас илүүг тануус л үзээгүй байж л дээ! Таны мэтийн мангуу нар, юугаа үзсэн байх вэ? Тэр сайн эрийн дэргэд би юу ч биш! Юу ч биш, шал дэмий амьтан байхгүй юу?

	— Тэгвэл, тэр баатрын алдар нэр нь хэн гэдэг юм бэ? 

	— Ермак Тимофеич гэдэг алдартай юм даа, та минь!

	— Айхтар алдартай хүн байна. Дороо хүнгүй, ганцаараа явдаг эр үү?

	— Үгүй, ганцаараа ч биш, дагасан хүн олонтой, дороо засуул сайн дарга нартай. Гагцхүү эзэн хаан хилэгнээд цэргээ Ижил мөрний зүг явуулж, тэр сайн эрийн дагасан нөхөр сүүдрийг нь үгүй хий гэж явуулж байлдуулаад, нэг засуул Билзэг Иваны толгойг нь авч, Москвад хүргэж ир гэж тушаасан байлаа.

	— Тэр Билзэг засуул баригдсан уу?

	— Хааны албаны улс Билзэгийг бариад, хуруун завсар гулгуулан алдаж орхисон нь, дэлхий эргэж яваа байх. Одоо хаана явж байгааг нь тэнгэр л мэдэх байх. Миний бодоход, мөдхөн Ижил мөрөндөө эргэж үзэгдэх вий! Ижил мөрөнд нэг очоод үзсэн хүн, өөр газар тогтохгүй дэг! гээд ахлаач эр чимээгүй болж санаашран суув. Олон дээрэмчин, мөн бодлогод болцгоож, үймүүлдэг толгойгоо өргөн цээжиндээ буулган бөхийж, урт соёо сахал, өргөн битүү сахлаа илцгээж суув. Ширэнгэ болсон ойн дунд талбай дээр тэр сүрхий сайчуул эрчүүл юугаа бодонхон сууцгаана вэ? Шударга эр цэрэг, энх тайван хөдөөгийн ард байсан сэргээшгүй залуу насныхаа явдал бодов уу? Мөнгөн, Ижил ээжийг бодон суув уу? Билзэг ахлаачийн ярьсан сүрхий эр зоригт баатрыг бодож суув уу? Тэр үед ногоон шугуйн догшин эр бүрийн гуньсхийх цагтаа боддог, өнөөх цагаан тал дунд хоёр баганатай, хөндлөн нуруутай өргөө гэж нэрлэдэг дүүжлүүр санаанд нь орж бодол болон суув уу?

	Тэгж байтал нь, нэгэн дээрэмчин амьсгаадан гүйж ирээд,

	— Ахлаач аа! Эндээс арваны газар, Рязанийн замаар алттай дээлтэй гоё зэвсэгтэй, хориод морьтон айсуй! Унасан армаг бахмад морь нь тус бүр зуун төгрөгөөс нааш гэж ярихгүй сүрхий морьтой улс байна! гэхэд нь Билзэг босон харайнгуут,

	— Хаашаа зүглэж явна? гэж асуулаа.

	— Сав саяхан Бузар Шавартын зүг жолоогоо заллаа. Би үзүүт наашаа намаг модон дундуур гүйж ирлээ гэхэд нь Билзэг, олон дээрэмчний зүг:

	— За, нөхөөд, энд хэвтээд яах вэ! Хорин хүн намайг дагаад яв! Элээ, чи бас хорин сайн хүн дагуулаад, муруй царсны тэнд бүгээд, замыг нь боо. Бид хожимдож ч магадгүй. За, сэлмээ агс! гэж балтаа далайн тушааж, нүдээ гялалзуулсан нь дуулгавартай цэргээ захирч байгаа сүрт жанжин адил авай.

	Дээрэмчид, түрүүн ах зах гэхгүй, хамаа намаагүй байснаа, нэгмөсөн байдал нь өөр болж, тушаасан бүрийг ширхэгчлэн гүйцэтгэх дуулгавартай болов.

	Нүд ирмэх зуур дөчин дээрэмчин эр, олны дотроос ялгаран хоёр хэсэг болон жагсав.

	Элээ өвгөн, Коломнаас сая ирсэн залуу хүүг

	— Хөөш Митька! Энэ таяг аваад манаар явалц. Дүлсхийгээд, уурлаж үзээрэй! гэхэд нь Митька тэнэг царай гаргаад, өвгөний барьж байсан лут бороохойг авч үүрээд тахигар царсны зүг өөрийн баг эрсийн хойноос алцаг алцаг алхан одлоо.

	Нөгөө баг эрс, Билзэгээр даргалуулан, үл танигдах морьтон улсын зам хөндөлдөх гэж Бузар Шавартын зүг яаран одлоо.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Тэр үеийн монгол хэлнээ «сайн» гэж язгууртан сурвалжтаныг нэрлэдэг байсан нь орос хэлнээ «боярин - олон боярин гэдгийг бояре гэдэгтэй дүйх нэр байсан тул, энэ зохиолыг монголчлохдоо нэг боярин гэдгийг нэгэн сайн, олон боярин гэдгийг сайд гэж нэрлэсэн учрыг хойшид анхаармуу. Сайн гэдэг үгнээс сайд гэдэг болсон нэр нь одоогийн манай хэлнээ бас европын «министр» гэж орос хэлнээ нэрлэдэг нэрийн утга бас оролцон явж байгаа хэрэг. Уг министр гэсэн үг бол чухамдаа сайд гэсэн үг биш, зарц гэсэн утгатай үг бөгөөд, эрт дээр феодалын үед европт хан, ван хүний гарын доорх тушаалтан нь эзнийхээ зарц байсан учир доошоо болохдоо их хүн, өндөр тушаалтан болж байжээ. (Орчуулагчийн тэмдэглэл)




	[←2]
	 Йохан гэдэг нэр бол, монгол бичигт грек хэлнээс орсон хэлбэр. Европ зүгийн олон улс цөм грек номын хэл хэрэглэдэг учир, орос тэдгээрийн нэгэн адил грек хэл хэрэглэж, гагцхүү өөрийн аман аялгуунд мянган жилийн дотор оруулсан нь, монголчууд энэтхэг самгардийн нэрийг мянган жилийн дотор монгол аялгуундаа оруулж ирсэнтэй адил болой. Манай бичгийн хэлэнд Германы нэгэн адил Иохан гэдгийг орос Иоанн гэж заншиж, тэр нь хар хэлэнд нь Иван болж ирээд, өхөөрдөхдөө Ваня, Ванюшка гэх зэргийн хэлбэртэй болж ирсэн анам




	[←3]
	 чархи гэж ангийн арьсаар хөлдөө тааруулан эсгэж хумин татсан, шаахай мэт гутлын нэр. Бас эмдом модны долон дурсаар сүлжсэн том шаахай мэт гутлын нэр. Оросын тэр үеийн тариачин цөм дурсан чархи өмсдөг цаг байжээ




	[←4]
	 Орос хэлнээ лучина гэдэг цуулж хатаагаад, лаа дэнгийн оронд хэрэглэдэг нарийн цуудас модыг монголоор гэрэ гэж нэрлэдэг бөгөөд түүнийг асаахыг гэрэ барих гэдэг тусгай нэртэй




	[←5]
	 Орос брага - гэж исгэсэн ундааг монголоор исэг унд гэдэг




	[←6]
	 Зургаан сарын хорин дөрөвний шөнө ойм гэдэг модны нэгэн зүйл өвс гэрэл цацран цэцэглэдэг, түүнийг тохиолдсон аз ихт хүн таслаад авбал, газрын хөрсөн дор байгаа эрдэнийн зүйлийг олж чадах болдог. Ганц тэр оймын цэцгийг таслахад нэн хэцүү: лус, хүмүүн бусын аймаг айлган самууруулдаг юм гэж орос зэргийн слав үндэстэн улсын домогт гардаг. Орчуулагчийн тэмдэглэл




	[←7]
	 Ставира гэж монгол бичгийн хэлнээ энэтхэг хэлнээс орсон нэр. Монголоор бас батад агч хэмээмүй. Төвөдөөр Найдан жүдэг гэж нэрлэгчид бас буй. Бурхан Шигемунийн арван зургаан шавь нарыг нэрлэдэг нэр. Европт Христос тэнгэрийн арван хоёр шавь Ставира мөн буйг оросоор «апостол» хэмээн нэрлэдэг нь монгол хэлнээ ставира буюу батад агч гэдгийг мөн апостол хэмээн орос хэлнээ орчуулдаг учир апостол гэдэг нэрийг нь монгол бичгийн хэлнээ буй нэрээр нь нэрлэлээ. Христост арван хоёр ставира байжээ




	[←8]
	 Манай наманчлах гэдэг үгний нама - гэдэг үндэс нь энэтхэг хэлнээс орсон үг бөгөөд, алга хавсран ёслох гэсэн утгатай үг. Наманчлах гэснийг хэл бичгийн мэргэжил дүлий хүмүүс одоо наминчлах гэж бичих байдал үзэгдэж байгаа нь зөв бичих зүй ёсыг нь хараахан мэдээгүйн харгаа юм




	[←9]
	 ич этгээд гэж баруун гар талыг, солгой этгээд гэж зүүн гар талыг монгол бичгийн хэлнээ нэрлэдэг нэр. Бичгийн хэл гэж оросоор «литературный язык» гэдэг нэр. Зарим хүн «язык литературы» гэж орос хэлнээ буй хоёр шал өөр утга бүхий нэр томьёог хутгаж, ялгааг нь ухаараагүй үзэгдэл буй үүнд «язык литературы» гэдэг нь даруй «утга зохиолын хэл» гэдэг болно




	[←10]
	 Монгол хэлнээ архи гэж нэрсэн ундын нэр. Оросоор водка, брантвейн шнапс гэх зэргийн нэрмэл сархад цөм монголоор архи болно. Архи гэдэг нэр бол, монгол худам үсгээр бичсэнийг галиглавал араки гэсэн үг болно. Тэр бол араб хэлний ракия гэдэг үгнээс монгол хэлнээ эрт дээр цагт оржээ. Нэрэлгүй үзмийн шүүс зэргийг дарж ундаа болгодгийг дарс буюу бор хэмээмүү. Хоршиж мөн бор дарс гэдэг ину буй. Оросоор вино, виноградное вино гэсэн нэртэй дүйнэ. Архи дарс хоёрыг монгол хэлнээ ингэж хоёр өөр зүйлийн унданд ялган хэрэглэдэг болохыг мэдүүштэй




	[←11]
	 Монгол хэлний нэг бүтэх ёсонд идэвхтэй хэлбэрийн -да, -дэ, до, -дө дагавар буй нь хөө гэдгээс хөөдөх, гэж ямар нэгэн юманд хөө халдаах идэвхтэй үйл тусгах санаа; ташуур гэдгээс ташуурдах гэж ташуураар цохих идэвхтэй үйлийн нэр; арга гэдгээс аргадах гэж ямар нэгэн юманд арга хэрэглэх зэргийг үзүүлсэн идэвхтэй ажиллагааны байдал үзүүлнэ. Бас тухайн нэгэн үйл тусгагдах идэвхгүйн хэлбэр үзүүлсэн -та, -то -тэ, -тө, дагавар буй нь да-гийн дагавраас утга санаа нь тас өмнөө: яр гэдгээс яртах гэж яр бүхий, яртай болох гэсэн санаа; хир гэдгээс хиртэх гэж хир халдсан учир хиртэй болох; найрам гэдгээс найрамтай болохыг найрамдах; сонор гэдэг нэрийн адгийн -р гийгүүлэгч нь -с болдог авиа зүйн тогтоолоор сонортох гэдгийн зэрэгцээгээр сонсдох гэж сонор бүхий юм дуу чимээ сонсогдон тусахыг үзүүлсэн нэр бүтдэг бөгөөд, хэл зүйн эл нарийн учир ялгаврыг судлаагүй хүмүүс, идэвхтэй идэвхгүй хоёр өөр хэлбэрийг хутгах үзэгдэл бүрмөсөн тасраагүй учир хэвлэлд идэвхгүй хэлбэрийг идэвхтэй хэлбэрээс ялган танилгүй самуурч сонстохыг сонсдох гэж бичдэг нь хиртэхийг хирдэх гэсэнтэй адил алдаа болно. Бага дунд сургуульд эл хоёр өөр хэлбэрийн учир ялгаврыг ялган зааж чадаагүйн учир, энд түүнийг цухас дурдлаа. Уншигчид эх хэлний эл нарийн учрыг ухааран танивал зохино. 
Орчуулагч.




	[←12]
	 Оросоор Астархаань гэдгийг Ижил мөрний хавь нутагтай дөрвөн ойрадын тасархай болох халимаг ардын хэлнээ Айдархан гэж нэрлэдэг юм. Тэр нэр нь маш эртний нэр болно. Орос хэлнээ Волга гэдэг мөрнийг монголчууд мянга илүү жилийн өмнөөс Ижил гэж нэн эртнээс мэдсээр ирсэн уламжлалтайн тул, Айдархан гэдэг нэрийг чиг мөн тэр эртний соёлын уламжлалаар Айдархан гэж нэрлэх нь соёлын уламжлал өвийн үүднээс зөв болно. Тэр бол, олон улсын соёлын уламжлалын зарчим ёс бөгөөд эртнээс өндөр соёлт улс бүхэнд байдаг байна. 
Орчуулагчийн тэмдэглэл

